
“When the moon shall have faded out from the sky, and the sun
shall shine at noonday a dull cherry-red, and the seas shall be
frozen over, and the ice-cap shall have crept downward to the
equator from either pole ... when all cities shall have long been
dead and crumbled into dust, and all life shall be on the very last
verge of extinction on this globe; then, on a bit of lichen,
growing on the bald rocks beside the eternal snows of Panama,
shall be seated a tiny insect, preening its antennae in the glow of
the worn-out sun, representing the sole survival of animal life
on this our earth – a melancholy ‘bug’.” 
  
– Dr. W.J. Holland: The Moth Book





SEGMENT 1

Generaal Caesar lig moeisaam sy kop. “Ava ...?” kreun hy.
“Dit was byna die einde, Caesar.” Sy haal swaar asem. 
Etlike sekondes lank leun die twee heuningbye verbysterd

teen mekaar. Buite die kajuitvenster van ’n skeefgekantelde
Ruimtekorf 1 is grondverskuiwings steeds besig om plaas te
vind. Reuse rotse rol teen die skuinstes af en sleur kleineres
met hulle saam. Op die ruwe bodem van die oerkrater verplet-
ter hulle donderend in wolke stof en eggo’s dreun rammelend
terug.

“Caesar, kyk!” Ava wys na regs. Op die rand van die krater
verskuif die grond skielik onder ’n groot, korfvormige gebou.
Vir ’n paar oomblikke hang dit soos ’n groteske skildery teen
die grou agtergrond, verloor dan houvas en stort die dieptes in.

Die laaste wat sigbaar is, is desperate insekte wat deur vensters
en deure probeer ontsnap, maar deur impak met die kon-

struksie saamgepers word. Op pad na onder verbrokkel die
struktuur en spat liggame deur die lug.

Administratiewe personeel word saam met prisoniers ver-
brysel.

Caesar draai sy kop weg. “Strafkolonie Igoli ... almal, alles
met één slag uitgewis.” 

’n Massiewe rots dreun verby die kajuitvenster en dowwe
knalle teen die buitewande is hoorbaar. Sand sif in ’n droë reën
oor die ruimtekorf. 

“Versigtig, Ava, versigtig. Een beweging te veel kan die tuig
se balans versteur.”

’n Skudding laat hulle nog ’n paar grade kantel. Caesar en
Ava gryp mekaar vas. Weer kyk hulle na onder. Die skuiwende
grond het die magnetiese mag van ’n swart gat in die ruimte
wat hulle in sy vernietigende tregter wil insuig. 

“Ek wil nie só sterf nie, my liefling. Nie so ... so onwaardig
nie.”

Caesar staan nader aan haar. “Dit sal ook nie so gebeur
nie.” Hy aarsel. “Die mega-aktiveerder? Kan jy dit bykom?”

“Ja, ek kan. Wil jy hê ek moet ... Dit kan ons met die tru-
knal teen die soliede agtergrond aan flarde blaas.”

“Ons het geen keuse nie! Aktiveer maksimum krag. Nou!”
Die krag waarmee Ruimtekorf 1 se motore hom van die

skuins kraterwand die lug in vuur, pen Caesar en Ava teen die
kajuitwand vas en pers die asem uit hulle liggame. Enkele
oomblikke later, wat na ’n ewigheid voel, neem die outo-
matiese vlugbeheer oor. Die druk verlaag en die twee heuning-
bye steier orent.

Die ruimtekorf hang nou veilig, hoog bo die oppervlak.
Caesar en Ava staar verbysterd na die geweldige krater. Ver
onder uit die diepte styg ’n stofkolom.

Ava plaas haar een vlerk vertroostend oor Caesar se rug en
hy vind versterking in haar warm nabyheid. “Duisende jare

gelede ’n skatkamer, nou ’n grafkelder,” fluister sy. “Jou broer
... jy gaan hom mis.”

Caesar kan net stom knik. Dan sluk hy; haal diep asem.
“Termiet-ingenieurs het net verlede week ná skuddings beves-
tig dat die aardkors bokant die myngange onstabiel is. Ek moes
Bruno kom bystaan om die situasie te verduidelik, dat ons nog
’n ondersoekspan sou stuur. Dat ons hulle sal verskuif indien
nodig. Maar te laat! Nou het hy en baie ander die prys betaal vir
Mens se blinde hebsug duisende jare gelede. Hoe het hulle nie
net bly vát en vát nie! Bly gráwe en gráwe nie!!”

Woedend hamer hy op die kontrole-paneel voor hom.
“Dit was soos ’n honger monster wat die ingewande van sy eie
moeder uitgrawe! Parasiete wat hulle eie voedselbron vernietig
en dan, stom oor hulle eie vraatsug, stadig wegsterf! Uitsterf!” 

“Laat ons terugkeer. Dit wat hier was, is nou net ’n herin-
nering,” sê Ava. “As ons net effens na links geland het ...”

“Maar gelukkig het ons nie. En ons is nog bymekaar. Jy’s
reg, liewe Ava, laat ons teruggaan. Hier’s niks meer oor nie.
Elke administratiewe lid wat vandag hier gesterf het, sal gepas
geëer word.” 

“En die prisoniers?”
Caesar huiwer ’n paar sekondes. “Slegs ’n kort simpatie-

betuiging. Hulle was misdadigers en baie het gekry wat hulle
toekom. Buitendien – die meeste was kakkerlakke.”

Ava neem beheer van die kontroles oor en met ’n laaste
draai oor die bar, verskroeide landskap, waar Mens indertyd ’n
florerende bestaan gevoer het, voor die Nuwe Skepping, skiet
hulle die ruimte in.

 Terug na Kaap Kosmos. 

SEGMENT 2

Pas het Ruimtekorf 1 op landingsblad A-1 geland, toe die lig
bokant die transmaterie-eenheid flits. 

“Generaal Caesar, dis brigadier Victor van Byland,
Basiskamp 1 op Ferro Eifel in Euro. Ek straal in. Dis uiters drin-
gend!”

Die flikkerende hologram van brigadier Victor verskyn en
verskerp binne sekondes.

“Welkom op Kaap Kosmos. Wat’s die probleem, Victor?” 
“Generaal, ons verkenners rapporteer dat Wespeland ons

gaan aanval! Die rooiwespe-leërs is op die voorpunt en hulle
ruk in hulle duisende teen Byland op! In hulle duisende! Die
hoofteiken is Basiskamp 1. Ons het jou bystand nodig! Dis ’n
kode XXX- situasie!” 

Caesar skud sy kop in ongeloof. Rooiwespe was nog altyd
heuningbye se aartsvyande. 

Maar kode XXX ...
“Stadig, Victor, stadig. Die situasie was tot dusver taamlik

kalm. Vanwaar hierdie skielike aggressie?” 
“Moeilik om te verklaar. Maar verkenners rapporteer al

geruime tyd interne spanning tussen verskillende faksies in
Wespeland, aangehits deur sprinkane en party ander minder-
heidsgroepe. Van die belangrikste redes hiervoor is ’n gewel-
dige getalsontploffing, daarmee saam groot tekorte aan
bruikbare grondgebied en behuising. En, natuurlik, ook
voedseltekorte. Daar’s kort-kort opstande wat deur die rooi-
wespe onderdruk word; genadeloos, moet ek byvoeg, maar dit
lyk of hulle onder die druk geswig het. Hulle tree nou namens
almal op, meegesleur deur die massa.”

 “Maar Victor, die hulp wat ons verleen, die bystand op alle
terreine. Wat daarvan? Ek meen, hulle moet tog weet ons voor-
4



sien nie net voedsel nie, maar ook onderwys, sportgeriewe,
noem maar op!”

 “Generaal, soos jy weet het hulle eie samelewing vanweë
wanbestuur en laksheid in duie gestort. Jy ken die werkvermoë
van die rooiwespe en krieke, om van sprinkane en kakkerlakke
nie eers te praat nie! Dan’s daar nog hordes parasiete ook. Die
doelwit is duidelik. Hulle wil Basiskamp 1 vir hulleself opeis,
Byland en sy voorspoed oorneem en daarmee saam alles wat
die afgelope duisend jaar hier opgebou is! Dis niks anders as ’n
massiewe rebellie teen die Beskawing, die Orde nie!”

“Wat jy sê is te skrikwekkend vir woorde. Hulle moet teen
elke prys gestuit word. Ek en Ava vertrek so gou moontlik met
Ruimtekorf 1. Om tyd te wen, laat weet die rooiwespe ek kom
onderhandel, maar wees intussen gereed vir ’n aanval. Hou alle
soldate paraat en alle korfstralers op gereedheidsgrondslag.
Sodra ek land, bespreek ons strategie. Ook met die bevelvoer-
ders van die mier- en kewermagte. Nee – belê ’n kode XXX-
vergadering met die héle Generale Staf. En, Victor, baie belang-
rik – reël ’n oudiënsie met By-koningin. Sy móét oor die erns
van die saak ingelig word.”

“Wat van die Termiet- en Mierkoninginne?”
“Nee, wat. Hulle stel net in een ding belang. En dis

verseker nie oorlog nie. Sterkte met die voorbereidings.”
“Ek maak so, Generaal. Sien julle op Euro.”
 Caesar rig hom tot sy vlugingenieur: “Ava, maak gereed vir

’n noodvlug na Euro. Basiskamp 1. Daar’s moeilikheid op pad.
Groot moeilikheid.”

SEGMENT 3

’n See van insekte stamp saam pote op die maat van 
EN HOOR JY DIE MAGTIGE DREUNING? 
OOR EURO KOM DIT WYD GESWEEF.

Die voorsanger is Toi-Toi Kriek. Hy skarrel op en af voor
die massa, staan op sy agterpote en wring sy lyf in die aardigste
vorms. Hy gryp sy antennas vas, knoop en ontknoop hulle, slaan
neer, steier orent, tol op sy rug. 

Vlae met slagspreuke, rooi van die stof, word geswaai.
WEG MET BYLAND!
ONS WIL OOK RYK LEWE!
EEN ANGEL, DRIE BYE!
ALLES VIR ALMAL! 

’n Reuse naaldekoker kring laag oor die massa. Aan toue
agter hom wapper ’n banier waarop staan 

CAESAR – VYAND NOMMER 1:

 Die hoofspreker van die massavergadering trap ongeduldig
rond. Oor ’n uur moet hy ’n ander vergadering in ’n uithoek van
6



Wespeland toespreek. Hy draai sy kop en fluister iets aan die
rooiwesp langs hom. Soos blits slaan hy toe en voor Toi-Toi
weet wat aangaan, word hy in ’n kopklem van die verhoog
gesleep. Sy een been haak in ’n gleuf vas en word uit sy romp
geruk, waar dit wiegend bly bewe.

Die hoofspreker staan vorentoe. Dit duur ’n paar minute
voor die massa deur die waas stof besef dis nie meer Toi-Toi
wat voor hulle staan nie. Stilte daal geleidelik. 

“Insekte! Insekte van Wespeland hier verenig! Hierdie dag
gaan julle lewe verander! Vir altyd!! Het ek julle aandag!?”

’n Siddering trek deur die skare. 
“Ek is Brutus Marxis! Dis ék wat julle gaan uitlei uit hierdie

staat van verdrukking, van niks-hê, van niks-wees.”
Die siddering vererger. Rooi stofdampe styg sterker onder

die skuifelende, stampende insekte op.
“Lank genoeg was julle ... óns, die onderdaniges. Té lank is

daar op ons getrap! Té lank is ons al uitgebuit!” Brutus Marxis
trek sy angel.

Die massa piep, kners en kras ter ondersteuning. Stof-
wolke begin spreker en toehoorders vir mekaar moeilik sigbaar
maak.

“Ek sê dis tyd vir aksie! Ek sê dat die Orde omvergegooi
word! Ek sê elkeen vat wat hy kan! Dan het elkeen iéts!” 

“En hulle niks!” skreeu ’n insek, stikkend van die stof. 
“Hoor-hoor!” hoes Brutus Marxis. “Ons gaan vir ons vry-

heid veg!”
“Watter vryheid?” roep ’n stem êrens vanuit die stof.
“Ja, ek kan mos klaar maak wat ek wil, vat wat ek wil!”

beaam ’n ander.
Brutus Marxis sluk diep uit ’n fles nektar wat ’n rooiwesp

bring. Gehul in ’n stofwalm struikel hy oor Toi-Toi se afgerukte
been. Hy vererg hom bloedig en breek die been in stukke.

“Daar word gevra watter vryheid? Luister nou mooi. 
Vryheid van oorheersing! 

Vryheid om nie meer uitgebuit te word nie! 
Vryheid om nie meer voorgesê te word wat om te doen

nie!”
’n Muskiet dwarrel vorentoe. “Vryheid om self te dink!”
“Al is dit dwaas!” ondersteun ’n brommer hom.
Brutus haal swaar asem in die stof. Hy hou nie van onder-

brekings wanneer hy toesprake hou nie. “Hou jou smoel! As ek
praat, luister jy. As ek wil hê jy moet dink, sal ek jou sê om dit
te doen!” Met sy angel steek hy ’n gat in die muskiet se vlerk en
dié gee skeef-skeef pad, dankbaar dat hy nog lewe. Brutus
wend hom weer tot die massa. 

“Vryheid om te doen wat jy wil!
Vryheid om in Wespeland saam met die natuur in ewige

vrede te lewe!” 
Hy swaai sy angel dramaties en deurboor per ongeluk ’n

vlieg wat uit nuuskierigheid dit té naby gewaag het.
Rooi stofwolke sak al hoe digter oor almal toe. “Ons gaan

Byland inval, teer op hulle rykdom, álles vat, lékker lewe ...” Hy
word onderbreek deur die doodskreet van die naaldekoker wat
met banier en al in die duisternis deur ’n swerm brommers
ploeg. “Want ons is álmal insekte! Nie een mag meer as die
ander hê nie, nie een mag hoër as die ander lewe nie, nie een
mag ...” 

Brutus Marxis stik in die stof en sy vryheidsboodskap raak
verlore in die versmorende rooi lug.

Die insekte kan die spreker nie meer sien nie en verloor
belangstelling. In die duisternis wat soos ’n rooi doek ver-
smorend oor hulle toesak, maal hulle verbouereerd, hygend na
asem, oor mekaar. 

Ontelbares sterf ’n aaklige stofdood; platgeslaan, asof hulle
deur ’n swerm sprinkane afgemaai is.

SEGMENT 4

Dis laatmiddag op Kaap Kosmos. 
Caesar staar nadenkend deur die kajuitvenster na die

ruimte daarbuite. Stofstrepe dwarrel in sirkels die lug in, terwyl
lang skaduwees van leë, swart wolke vinnig verbyskuif. Op die
gesigseinder jaag stormwinde walle stof heen en weer en vorm
heuwels waar daar gister vlaktes was. Teen die hange van ’n
oerou berg met ’n plat kruin wankel rotsformasies. Grou en
kaal. ’n Koue son blink dof teen die puntige pieke van ’n ysberg
wat vanaf die Suidpool teen hom vasgespoel lê.

Hy sug en druk op ’n rooi knoppie voor hom.
’n Fyn, gemoduleerde stemmetjie antwoord. “Hoof-

sekretaris Vuurvlieg se kantoor. Flossie wat praat. Waarmee
kan ek help, Generaal?”

“Flossie, stel my asseblief in verbinding met hoofsekretaris
Vuurvlieg.”

Flossie Vlinder fladder haar pragtige, geel vlerke by die aan-
hoor van die beroemde generaal Caesar se stem. Sy gly stylvol
teen die steel van ’n laboratoriumgekweekte roos af tot op die
lessenaar. “Net ’n oomblik.” Haar vlerke vou grasieus oop en
toe. Voor haar staan ’n bakkie heuning en sy suig delikaat
daaraan. 

“Aaa ... dis heerlik.”
“Wat nou, Flossie? Wat’s heerlik?”
“Die rooibessieheuning. Dis so soet en vars.”
“Los nou eers die heuning, Flossie. Dis doodsake!”
“Jammer. Met wie wou u praat?
“Met Electro Vuurvlieg. Dis uiters dringend. Is hy beskik-

baar?”
“Ongelukkig nie, Generaal. Sy krag is af.”
“Wat bedoel jy ... sy krag is af?”
9



“Nie een weet nie. Dis blykbaar ’n tegniese fout buite sy
beheer. Almal in die kantoor het hom al vanoggend hier rond-
gestoot en bearbei, aan ’n kragopwekker gekoppel, maar hy wil
nie reageer nie. Nou sit hy net daar en sy liggie brand al hoe
flouer. Maar ’n elektrisiën is op pad. Kan ek help?”

“Nee-nee. Wat dan van assistent-Hoofsekretaris Snuit-
kewer?”

“Ook nie beskikbaar nie. Snuiter ...” Flossie giggel, “dis wat
ons hom hier op kantoor noem, is op studieverlof.”

“Studieverlof! Maar hy was nou die dag ook op studieverlof
toe ek hom soek. En hy studeer nou al dubbel so lank as wat
nodig is. ”

“Ja, hy sukkel met somme. Maar hy’s nou ernstig. Owerste
het ’n beurs aan hom toegeken om aan die DarEin SteinWin
Instituut vir Futuristiese Wetenskaplike en Tegnologiese Studies
en Basiese Tegnieke te gaan studeer. Snuitkewer moet een van
die dae oorneem as Hoofsekretaris en dan moet hy weet wat
gaan vir wat.”

Caesar sit ontsteld vorentoe. “Flossie, ek kan nie wag dat
die spreekkanale oopgaan nie. As Hoofsekretaris weer funk-
sioneer, stel hom in kennis daar’s ’n krisis by Basiskamp 1 op
Euro. Kode XXX. Laat hy Owerste inlig. Ek mobiliseer ’n mag
op volle sterkte. Ons vertrek binne ’n halfuur.”

“Generaal ...?” Daar’s ’n huiwering in Flossie se stem. “Ek
weet nie hoe om dit te stel nie. Moontlik is ek nie hier om die
boodskap oor te dra nie.”

“Flossie, jy kan nie weggaan nie! Electro moet eenvoudig
die boodskap kry om aan Owerste oor te dra. Dis belangrik! Jy
weet wat sê Owerste se handleiding ‘REGTE KANALE’, hoof-
stuk 21 paragraaf 98, sub-klousule A (1) oor afsprake met
hom.”

“Generaal verstaan verkeerd. Ek gaan nie weg nie.”
“Nou wat dan, Flossie? Is jy daar of is jy nie daar nie?”

Flossie gee ’n verleë laggie. “Dis ’n bietjie vrouesake. My
tyd om te gaan het gekom. Ek het nou net my eiertjies gelê.
Generaal sal nie verstaan nie. Dis vrouensgoed.” Sy giggel.
“Eiertjies, ruspertjies ... baie van die dierbare ou goedjies, dan
...”

“Ja-ja Flossie, ek verstaan. Maar los ’n boodskap aan Elec-
tro wat hy kan lees sodra sy kragtoevoer weer herstel is.” Hy
huiwer ’n paar oomblikke. “En sê ook vir hom hy moet sy krag-
pille gereeld drink, hy’s nie meer vandag se kewer nie. Dis hoe-
kom hy die laaste tyd gereeld buite aksie is, veral in krisistye.
Tot siens.” 

Driftig stap hy terug na Ruimtetuig 1 waar hy Ava afwag-
tend aantref. Hy stamp die deur agter hom toe en sê minag-
tend: “Sommige insekte sit ook maar net hier rond en doen
niks. Planne kan hulle maak, ja. Uitstekendes ook. Maar uitvoe-
ring gee daaraan ...? Ba! Daar’s werk wat gedoen moet word,
pligte wat nagekom moet word, ’n super-beskawing wat be-
stuur en in stand gehou moet word! Almal wil in die voorspoed
deel, maar uit eie vermoë iets bydra? Moenie glo nie!”

Hy stap gefrustreerd op en af. “Nie eers duisende jare se-
dert ... As Owerste darem nie familie van dié twee sekretarisse
was nie ...” 

Hy peins ’n paar oomblikke en praat dan driftig: “Ava, ek
gaan dit nie hier laat nie. Dis ’n saak wat die voortbestaan van
die Nuwe Skepping ten nouste raak en ek gaan dit nie in die
hande van ’n sekretaresse los wat op haar laaste is nie. Ek
beroep my op my eie handleiding OPTREDE IN NOODSITUA-
SIES, hoofstuk 1 paragraaf 1. Toets weer of die tuig geen skade
met die vertrek vanaf Igoli opgedoen het nie.”

“Ek het pas die outomatiese skandeerder geaktiveer.
Sodra die sein positief is, kan ons vertrek.” 
11



SEGMENT 5

Caesar praat in ’n kragtige mikrofoon. Buite weergalm sy stem
deur die basis. “Kolonel Spitfire, kry my oor vyf minute in my
kantoor in Hoofkompleks. Dis uiters dringend.” Hy kyk na Ava
en sy stemtoon versag. “Liefste, verwag my oor dertig minute
terug. Ons vertrek onmiddellik daarna.”

Voor hy na buite stap, dwaal sy oë na die barre doodsheid.
In Byland se biblioteek delf hy graag in die argief, lees hy dikwels
van ’n wonderlike Aarde lank-lank gelede. Groen, vrugbaar,
waterryk, vol blommeprag. Plate blomme en sierbome het van
nektar gedrup. Swaar, wit wolke het deur ’n blou lug geseil en
skoon water op Aarde uitgegiet. Daar was seisoene waarin daar
geplant en geoes is; skure was volgepak. Reusagtige diere met
vreemde name, soos “perd”, “bok”, “hond” en “bees ” was
volop. In water was daar “vis”.

Totdat ’n spesie genaamd “Mens” alles vernietig het. “Hoe
ironies,” glimlag hy wrang, “juis dié een wat alles tot stand
gebring het. En dit in stand moes gehou het. Met die een hand
het Mens lewe geskep en met die ander hand het hy dit ver-
nietig.”

“Hoe nou, Caesar? Het jy met my gepraat?” vra Ava vanaf
die kontrole-paneel.

“Nee, ek dink sommer hardop,” sê hy en stap driftig by die
kajuitdeur uit. 

Ou geskrifte maak melding van die selfsug en kortsigtigheid
van Mens wat Aarde deur oorloë, industriële wanpraktyke en
argelose ontginning van sy bronne doodgewurg het. Daar wás
Mense wat gewaarsku het, maar hulle is as “doemprofete”
gebrandmerk.

“Die toekoms waarvan julle nóú praat, nóú oor bekom-
merd is, is nog ’n duisend jaar ver,” staan geskryf.

Maar Aarde het hom op Mens gewreek – droogtes en
opeenvolgende natuurrampe as gevolg van dié wanpraktyke het
gouer as wat verwag is ook die lewe uit Méns gewurg. 

Parasiet het slagoffer geword.
’n Vlaag stof dwarrel tussen rye korfvormige ruimtetuie

deur in die rigting van Hoofkompleks, die hartklop van die
Nuwe Skepping. Dié reuse korf huisves die sentrale beheer-
stelsel, die logistieke brein waarvandaan alle werksaamhede op
Ferro Eifel in Euro en DarEin SteinWin hier op Kaap Kosmos
gekoördineer word. 

Weerskante van die paadjie waarlangs Caesar stap, staan
kleurvolle kunsblomme; ook ’n entjie verder weg rondom ’n
paar krom, versteende boomstamme. ’n Groepie kakkerlakke
lê in die effense son en wag dat iemand hulle naderwink vir ’n
los stuurwerkie of stukwerk. Hulle maak hulle vinnig skaars toe
Caesar aankom. Van agter ’n klip lê hulle hom met waterige oë
en dophou. Van voor kom ’n sprinkaan en vee kosreste van sy
bakkies af. Soos blits sak hulle daarop toe.

Caesar kyk hulle veragtend aan, verpoos ’n oomblik voor
hy die trappies na die ingang opstap. Hy knik goedkeurend toe
hy sien hoe ’n horde mierwerkers korreltjies sand sonder
ophou van die stoep wegdra so vinnig soos die wind dit aan-
waai. Hy moet vinnig padgee om uit die pad te kom van ’n span
spesiaal-geteelde kewers met stootskraperbekke wat die paad-
jie skoonhou van groter partikels. 

Caesar stap die ingangsportaal binne waar die kantoor van
die Ministerie van Oorlog onder bevel van McArthur Mier is en
betrap die algemene ontvangsdame, Marilyn Muskiet, vas aan
die slaap. Hy skud haar wakker. Sy skrik só groot dat sy zoe-
mend wil opstyg, maar hy druk haar plat. “Dit gebeur nie wéér
nie,” sis hy. “Jy verteenwoordig die algemene beeld van die
werksaamhede in hierdie gebou! Sorg dat jy reg laat geskied
daaraan. As jy wéér slaap, sal jy direk met my te doen kry!” 

Marilyn Muskiet kon nooit weer slaap nie. 

Caesar stap tot by die hystuig en sensors laat die deure
geluidloos oop- en toeskuif. Hy druk een antenna teen die
antenna-kodeerder wat hom dadelik identifiseer. “Goeie dag,
Generaal. Na u kantoor?”

“Dankie, Outomaat.” 
Die vlakke glip een na die ander verby. 
Op die eerste vlak is die Ministerie van Handel onder lei-

ding van Trevor Termiet reeds geslagte lank in beheer van dié
belangrike portefeulje. Bokant hom is die Ministerie van Insek-
teheil onder gesamentlike beheer van die susters Theresa en
Godiva Vlinder se nasate – afhangende van die stadium van
elkeen se siklus. Op die boonste verdieping, met ’n uitsig op die
see, is die kantore van die huidige Owerste Lordwinston Kewer
en sy Sekretariaat. 

Dis ook op hierdie vlak waar Caesar se kantoor is. Die
ontvangsafdeling waar Flossie behoort te wees is egter verlate.
Hy staan verbaas stil. Gewoonlik is dit ’n miernes van bedrywig-
heid op die hele vlak. 

 Die kantoordeur van hoofsekretaris Electro Vuurvlieg
gaan onverwags oop en Flossie en ’n vuurvlieg met ’n gereed-
skapsakkie kom te voorskyn. 

Maar dis nie Electro nie. Hy’t ’n strak uitdrukking op sy
gesig toe Flossie hom aan Caesar voorstel: “Hooftegnikus
Sparks van Elektriese Sake.”

“Aangename kennis, Sparks. Hoe gaan dit met Electro?”
Flossie laat sak haar kop en Sparks kyk by die venster uit. 
Dis Sparks wat eerste in staat is om iets te sê. “Jammer,

Generaal, maar ek was te laat. Electro was reeds té swak toe ek
opdaag. Ek kon hom nie deurhaal nie. Nie eers met die jongste
SIKO nie.” 

Caesar frons. “SIKO? Nog nooit daarvan gehoor nie.” 
“Senuwee-Impuls-KragOpwekker. My eie uitvindsel.”

Sparks stoot sy bors trots uit. “Gaan nog baie lewens red.” 

Caesar laat sak sy kop ’n paar oomblikke in medelye.
“Flossie, laat weet sy familie. Hulle moet Ondernemers Mis-
kruier, Miskruier en Miskruier in kennis stel wat die nodige
reëlings met die kunsmisfabriek sal tref. Gesien in die lig van
Electro se heengaan, kan ek deurgaan na Owerste? En waar’s al
die ander werkers?”

“Jammer, Generaal, maar hy’s in skok oor sy nefie. Hy’t die
personeel huis toe gestuur omdat hy nie wil hê almal moet in sy
leed deel nie. Kan jy later weer probeer?”

 “Nee, Flossie, tyd is nou van kardinale belang. Dra net my
vorige boodskap aan hom oor.” Hy draai om, huiwer, stop.
“Dis nou te sê as jy dan nog met ons is.” 

Hy stap sy kantoor binne. Dis ruim en funksioneel toegerus
met rekenaarskerms en drie trans-materie kamers. Met die
druk van ’n knoppie kan hy, as Opperbevelvoerder van alle
Insekmagte, onmiddellik met enige beheersentrum op Aarde in
kontak kom. 

Hy kyk by die venster uit. So ver die oog kan sien, strek die
grys nywerheidsgebied en wooneenhede van al die werkers op
Kaap Kosmos. Strak staan dit teen die leë horison afgeëts.

Daar’s ’n klop aan die deur en kolonel Spitfire stap binne.
Hy span sy regtervlerk. “Generaal!”

“Spitfire, daar’s groot probleme op Euro, Basiskamp 1. Dis
’n kode XXX-situasie. Beman onmiddellik alle gevegskorwe om
oor dertig minute te vertrek. Wees ten volle gewapen. Ek ver-
trek binne twintig minute. Die ondersteuningskorwe met voor-
rade moet tien minute ná die gevegseskader vertrek.”

“Generaal!” Kolonel Spitfire span sy regtervlerk kragtig
horisontaal en haas hom na buite.

Caesar draai terug na die venster. Daar lê ’n swaar,
onverklaarbare traagheid op hom om terug te gaan na Ruim-
tekorf 1; dit voel of sy asem op ’n knop in sy borskas saamtrek.
Dis ’n gevoel wat hy nog nooit tevore ervaar het nie. Miskien is
dit die ontydige heengaan van sy broer wat nog té vars in sy

gedagtes is. Maar hy weet dis nie die werklike rede vir sy traag-
heid nie – hy’s ’n soldaat en gewoond aan die dood.

Daar’s ’n dieper liggende gevoel van onrus oor die situasie
op Euro wat aan hom knaag. Nie dat Wespeland vir Byland ’n
werklike bedreiging inhou nie ... dis meer persoonlik, asof iets
op Euro vir hom wag wat vér buite sy militêre vermoëns en
nugter denke lê.

’n Afspraak is gemaak, maar hy wil dit nie nakom nie.
Eienaardige, maar ook onrusbarende verhale van geheim-

sinnige gebeurtenisse in verskeie kolonies het die laaste tyd al
hoe meer opgeduik. “Dis of selfs die skerpste angel stomp daar-
teen is,” het hy ná die laaste voorval op Euro aan Ava gesê.

Kerkvader Italiansus het onlangs vanaf Euro laat weet dat
daar ook onverklaarbare dinge gebeur, veral binne die Kerk.
Maar alles gebeur ondergronds, daarom is dit moeilik om die
verkondigers van ’n ontstellende politieke dwaalleer wat teo-
logies gekoppel is vas te trek, selfs te identifiseer. 

Ooggetuies is huiwerig om te praat, uit vrees vir hulle
lewens. Maar soms, net soms tydens sosiale byeenkomste, in
kroeë, word daar gefluister van skimagtige, grys gedaantes wat
skarrelend verskyn en verdwyn. Soms flikker pienk ogies, flits
skerp tandjies. Maar niemand wil eers die aaklige konnotasie
met rotte suggereer nie.

Wat báie onrusbarend is, het kerkvader Italiansus laat
weet, is dat daar op Caesar, as simbool en bewaker van die
Groot Orde, se kop ’n losprys is. 

Dit het hy vir Ava verswyg.
Sy oë dwaal asof vir oulaas na links. Die intellektuele Elite,

Nywerheid- en Sakebestuurders woon onder- en bogronds
teen die dor hange van die berg. Kewers wat spesiaal geteel is
met plat rûe om passasiers te vervoer, dien as pendeltuie tus-
sen huis en werk. Haastiger passasiers maak van sodanige
sprinkane gebruik. Dis juis nou spitsverkeer en stofwolkies
dwarrel onder die huurtuie uit. 

Die berghang net langs dié spogbuurt word saans verlig
deur vuurvliegies met rooi lampies wat deur die eienaresse in
hokkies voor hulle wonings opgehang word. Dis ’n ware skou-
spel, want elke vuurvliegie flits ’n eie kode soos deur sy eie-
nares geprogrammeer en vaste klandisie pyl op die kode van
hulle gunsteling gasvroue af.

’n Ruimtekorf vol toeriste vanaf Euro land op die arri-
veerplatform en op enkele uitsonderings na haas die toeriste
hulle in die rigting van dié buurt. 

Caesar skud sy kop. “’n Insek sal ook maar altyd ’n insek
bly,” brom hy. ’n Grys, verstokte boekluis-bibliotekaresse het
baie lank gelede uit haar leeservaring neerhalend van dié buurt
as Hollyhole gepraat; van toe af het die naam bly kleef.

Onder sy kantoorvenster, sodat hy toesig oor die ver-
sorging daarvan kan hou, is ’n lappie natuurlike groenigheid. ’n
Paar pakkies saad wat Mens “groente” en “blomme” genoem
het, is in ’n kissie tydens opgrawings deur termiete ontdek.
Deur die instruksies op die pakkies te volg, is dié projek van sta-
pel gestuur. As dit darem slaag ... ’n era vir voedselvoorsiening
en werkskepping sal ingelui word.

Vars, natuurlike lewe sal op Aarde hervestig word. Dit sal
wees asof nóg ’n Nuwe Skepping die lig sien.

Caesar sug en trek sy kantoordeur agter hom toe. 
“Ja ...” peins hy op pad na Ruimtekorf 1, “eens op ’n tyd

was Aarde nog jonk. As’t ware in sy larwe-stadium.” Hy’t
eendag in ’n geskrif wat uit die Ou Wêreld behoue gebly het,
gelees dat dit ’n tuin was. ’n Paradys, het iemand dit genoem.
Maar tóé al het iemand in dié geskrif voorspel dat dit alles sal
verbygaan, dat dit sal wees soos sprinkane wat deur die land
trek en ’n woestyn agterlaat. Onbewoonbaar. 

En so ís Aarde nou: woes en leeg soos ontelbare mil-
lenniums gelede. Voorheen vrugbare gebiede is deur suurreën
verskrompel tot woestyne en atoomafval het waterbronne
onbruikbaar besoedel. Aardverwarming het die yspole laat

smelt en in die proses is laaglande wêreldwyd oorstroom. Oer-
vulkane het weer ontbrand en hulle uitbarstings het die sonlig
tot ’n skemer, goor waas vertroebel.

Die kakkerlakke vlug weer agter ’n klip in toe hy aankom.
Daar is egter nou ses, omdat die woord versprei het dat daar ’n
rukkie gelede kos te aas was.

SEGMENT 6

Vlugingenieur kaptein Ava verstel vaardig aan die instrumente
op die kontrole-panele voor haar. “Ons is gereed!” Sy skakel
die motore aan en slegs ’n ligte siddering is ’n teken van die
enorme hoeveelheid energie wat vrygestel word.

“Vasgegordel, Caesar? Ons vertrek!”
Voor jy kan sê “rooibessieheuning” vertrek Ruimtekorf 1

geruisloos vanaf Kaap Kosmos.
Ava maak haar veiligheidsgordel los en stap na Caesar, wat

vooroor leun. Hy’t ’n bekommerde trek op sy gesig. 
“Jy lyk nie gelukkig nie,” sê sy met ’n teer klank in haar

stem. “Wat pla, my lief?” 
Hy vee oor die donsige hare op sy kop. “Net ’n maand

gelede het ek ’n ooreenkoms met die leier van die rooiwespe,
hoofman Rooiwillem, aangegaan. En nou dit ...” Hy vee weer
oor sy kop. 

“’n Ooreenkoms?” Ava gaan sit op die lessenaar voor Cae-
sar. Soos altyd gryp sy nood haar aan, wil sy uitreik na hom in
oomblikke soos hierdie wanneer sy intuïtief aanvoel dat hy met
’n vraagstuk worstel. Oogkontak met hom stuur ’n krieweling
deur haar antennas. Sy struikel meteens oor haar woorde: “’n
Ooreenkoms? Ek bedoel ... watter soort ooreenkoms?”

Caesar maak ook sy veiligheidsgordel los en roer sy
kragtige vlerke. “Ons sou Wespeland van genoeg rooibes-
sieheuning en ander voorrade voorsien tot dit weer oestyd is.
Ek was eintlik daartoe gedwing omdat ek die toenemende
onrus waargeneem het. Ter wille van Byland, nie van Wespe-
land nie. Maar soms is paai net ’n uitstel van die onvermyde-
like.”

“Maar hoe lank kan Byland dit nog volhou om Wespeland
te onderhou? Ons bewerkstellig ons eie ondergang!” 

“Ek weet dit en jy weet dit! Maar weet húlle dit? Wíl hulle
dit weet? Dis mos maklik om net te vra en te kry. Hulle dúrf nie
die heuning buitmaak nie! Ook nie mierkolonie se melkkudde
nie! Ook nie die termiete se swam-oes nie! Goeie genade, om
nie eers te dink aan die nywerhede en laboratoriums in onbe-
kwame hande nie. Ek sê vir jou, Ava, net ’n jaar, dan’s álles wat
oor duisend jaar opgebou is tot niet. Nét ’n jaar.” 

“Ongelooflik dat hulle so kortsigtig is. Dis tyd dat hulle ver-
antwoordelikheid aanvaar!”

“Jy’s reg, liewe Ava. Maar evolusie vat tyd! En onthou, ons
het ’n voorsprong. As sake nie destyds skeefgeloop het nie, sóú
hulle op ons ontwikkelingsvlak gewees het. Maar soos dit nóú
lyk ... Ek weet nie of daar ooit hoop vir hulle is nie.”

Hy frons skielik dieper, swyg ’n paar oomblikke naden-
kend. “Sê nou Rooiwillem is nie meer aan bewind van die rooi-
wespe nie? Is daar dalk ’n nuwe leier? Moontlik ’n rewolusionêr?
Die geskiedenis wemel van magshonger opportuniste wat elke
situasie vir sy eie voordeel sal uitbuit. Ava, as dit so is, dan’s die
moeilikheid groter as wat ons dink! En dan is daar iets anders
...” hy aarsel. “Iets anders wat ek nog nooit aan jou genoem het
nie.”

“As dit sal help, praat met my daaroor. Jy weet jy kan my
vertrou.”

Sy antennas streel ’n paar oomblikke teer teen hare. “Na-
tuurlik. Onthou jy brigadier Brutus?”

“Brigadier Brutus Marxis Heuningby? Die een wat so
geheimsinnig verdwyn het en later dood verklaar is?” 

“Presies. Hy was destyds bitter ontsteld toe Hanniball be-
vorder is tot generaal en nie hy nie. Dit was gedurende daardie
tyd dat hy verdwyn het. Op sigself is dit nie vreemd nie, maar
verkenners berig van tyd tot tyd dat hy opgemerk word in
Wespeland. Is dit toevallig dat dán die krieke, dán die vlooie,
dán die sprinkane in opstand kom telkens nadat hy in die gebied

opgemerk is? Alles is net té goed georganiseerd vir ’n vlooi of ’n
brommer, of selfs vir ’n rooiwesp se vermoëns.” 

Hy staan op, stap op en af en hamer teen die kajuitwand.
“Dit gaan ook nie nét oor die heil van Basiskamp 1 of Byland of
selfs Wespeland nie. Daar’s byvoorbeeld die strafkampe op
Alaska en Sahara wat van Euro se voorrade afhanklik is. Die
prisoniers kan maar met min suurstof klaarkom, maar nie son-
der kos en water nie.”

Ava swaai haar lyfie van die lessenaar weg en stap na Cae-
sar. Hy draai om, huiwer en in ’n emosionele oomblik staan hy
styf teen haar, word versterk deur haar donsig-warm, polsende
nabyheid. Sy lig haar kop en kyk diep in sy oë. 

“Caesar, jy weet tog ek is altyd daar vir jou. Ek sal my lewe
vir jou gee, as dit moet. Met hierdie krisis is ek aan jou sy, soos
met talle voriges.”

Caesar se mond is droog van aandoening. Hy wil praat,
maar woorde kom nie maklik nie. Hy’s ’n soldaat, nie ’n ... Hy
streel saggies oor haar donsige tashaartjies en word bewus van
’n passie wat hom verlam. “Ava, ek kan nie langer meer ... ek
wil jou vra ...”

Die holograaf van Victor flikker weer tot lewe. “Generaal
Caesar, jammer om te onderbreek. Opdragte uitgevoer soos
versoek. Vergadering met Geallieerde Magte se bevelvoerders
is gereël. ’n Oudiënsie met die Koningin is ook verkry. ’n Vei-
lige, of moet ek eerder sê: ’n lekker reis.” Hy glimlag ondeund.

Selfbewus staan die twee geliefdes weg van mekaar.
Binne in elkeen woed emosies wat lankal vlak onder die

oppervlak van vriendskap sluimer. Caesar glimlag as hy dink aan
al die avonture wat hulle al saam beleef het, hoe hulle geleer
het om op mekaar te steun, om mekaar te vertrou. Sy linker-
oog dwaal na Ava wat skuins met haar rug na hom toe staan, gly
oor haar slank figuur en weet dat hy alles vir haar sal opoffer.

Wee die een wat dit waag om ’n antenna verkeerd op haar
te lê, wat dit ooit sal waag om ’n tashaartjie te skaad.

Buite flits trooslose, grys lug verby, ’n uitsiglose ewigheid
waarbinne ’n spikkel teen ’n verbysterende snelheid voortskiet
na ’n onbekende lot. 

Ava glimlag as sy dink aan al die avonture wat hulle al saam
beleef het, hoe hulle geleer het om op mekaar te steun, om
mekaar te vertrou. Haar regteroog dwaal na Caesar wat skuins
met sy rug na haar staan, gly oor sy fors figuur en weet dat sy
altyd op hom sal kan vertrou. 

Sy weet sy is veilig by hom, dat hy nooit sal toelaat dat sy
iets oorkom nie. 

Geluidloos oorskry Ruimtekorf 1 afstand wat duisende jare
gelede ondenkbaar was. Afstand is irrelevant wanneer tyd en
ruimte uit ’n vierdimensionele geometriese oogpunt benader
en gekoppel word met die astrale dimensie van beweging.

 Ruimtekorf 1 nader Basiskamp 1 en Ava neem beheer van
die kontrole oor. Die landing verloop bywasglad.

SEGMENT 7

Brigadier Victor stap hulle tegemoet. Hy span sy regtervlerk.
“Het die rooiwespe nog nie aangeval nie?” vra Caesar. Hy

en Ava begin onmiddellik hulle vlerkspiere opwarm. 
“Nee, Generaal, maar die vyand is naby. Verkenners rap-

porteer hulle leiers skuil in die rooibessiebosse net buite die
basis. ’n Paar onbeholpe sluipers het die kamp ingekom, maar is
gevang en op die plek as spioene tereggestel. Hulle karkasse is
na die kunsmisaanleg verwyder.”

“Mooi so. Laat weet hoofman Rooiwillem ek ontmoet hom
oor ’n uur in die Groot Rooiboom. Ons moet praat. Hy was nog
altyd ’n wesp van taamlike begrip. Ava, jy gaan saam met my as
getuie en raadgewer. Victor, met wie’s die eerste vergadering
belê – met die Generale Staf of met die Koningin?”

“Met die Koningin.”
“Goeie reëling. Eerste dinge eerste. Daarna voer óns drie

samesprekings om ’n plan van aksie op te stel, voor die beraad
met die Generale Staf. Vlieg voor.”

Duisende jare se fisiese evolusie het die insekte toegerus
met groter en sterker vlerke om die dun atmosfeer van Euro en
ander kolonies te oorkom. 

Die drietal vlieg tot by die Paleiskorf wat in die middel van
’n sirkel korwe staan. Dis kunstig versier met bywastorinkies
wat die ronding van die korf pragtig breek. Die fokuspunt is
egter die ingang, ontwerp deur ’n wesp-ingenieur wat sy oplei-
ding aan die Byland Instituut vir Ontwerpkunde, kortweg BIO,
gehad het. Dis ’n kunswerk in sy eie reg. Verskillende boustyle
van verskillende insekspesies, ou-wêrelds en modern, simboli-
seer die eenheid van die Nuwe Skepping.

Bokant die ingang staan in sierletters
OLIMPOSOLIMPOSOLIMPOSOLIMPOS

Voor die ingang staan drie swaargewapende byvegters. 
“Wagwoord?” vra die een wag.

“Goue Vleuels,” antwoord Victor.
Die wagte staan opsy. 

“Volg my,” sê die een wag. “Ek neem julle deur na die ou-
diënsiekamer.” 

Weerskante van die gang is verseëlde broeiselle. Skielik,
vanuit ’n sytonnel, kom vrolike klanke nader. ’n Groepie opge-
wonde bymoeders kom hulle tegemoet.

“Maar julle is jolig,” sê Caesar. “Wat’s die geleentheid?”
Een moeder staan trots vorentoe. “My dogter het begin

jel. Nou promoveer sy van nesskoonmaak tot koninginsorg.
Ons is só trots op haar. Ek en my vriendinne gaan dit in McBy-
nalds vier.” Dartelend beweeg hulle verder. 

Hulle bereik die oudiënsiekamer. “Wag eers buite,” sê die
wag. Hy gaan in en is ’n paar minute later terug. “Julle kan maar
inkom. Haar Hoogheid moes nog net die laaste paar eiers lê.”

Caesar, Ava en Victor stap die oudiënsiekamer met geboë
antennas binne. Al wat hulle van Haar Hoogheid sien, is haar
kop. Die res is agter ’n gordyn verberg wat werkers voor haar
lyf hou. “Welkom,” sê sy vriendelik. “Veilige reis gehad? En
waaraan het ek hierdie besoek te danke? Dit moet ernstig wees
as die gevierde generaal Caesar my persoonlik kom spreek.”

“Dit is ernstig, u Hoogheid. Die rooiwespe ...”
“Net ’n oomblik, Generaal.” Die gordyn word toegetrek.

Na ’n paar oomblikke verskyn haar gesig weer en sy glimlag
verskonend. “’n Laatkommertjie. Kan partykeer tog só ontydig
wees. Maar jy wou sê van die rooiwespe? Alweer vol eise?” 

“Dis hierdie keer veel erger, u Hoogheid. Hulle dreig om
aan te val en Byland oor te neem. Ek moet u waarsku ...”

 “Doen wat gedoen moet word, Generaal. Jy’s die soldaat;
my moederlike pligte kom mos maar eerste. Lekker veg.” Sy
kry skielik ’n benoude trek op haar gesig. “Gou, Werker, die
gordyn!”

Met geboë antennas verlaat die drietal die oudiënsiekamer.
Buite haal hulle diep asem.

SEGMENT 8

Caesar strek sy vlerke. “Waar’s die vergadering met die
Generale Staf, Victor?”

“In die konferensiekamer in Termietstad. Maar ek vlieg
voor na my kantoor vir ons vergadering. Julle is ook seker
honger en dors.” 

“Dankie, Victor. Dit sal gaaf wees. Ek sê julle, ek vertrou
nie die rooiwespe nie. Is jou angels gereed as daar geveg moet
word, Ava?” Caesar staan nader aan haar. Hulle antennas streel
momenteel teen mekaar en bevestig weer die band tussen
hulle. 

“Ek’s reg vir hulle.” Sy en Caesar is elkeen toegerus met
die heel nuutste laserangels. Hulle het ’n verfynde sneller-
meganisme wat met minimum drukkrag dodelik akkuraat uitge-
skiet kan word. Aan Caesar se sy is ’n skede met die
vernietigendste van alle wapens in die insekteryk – drie angels
toegerus met plofkoppe wat ’n opponente-vesting aan flarde
kan skiet. Dis maar énkele van die wonders van die tegnologie
wat duisende jare gelede ondenkbaar was.

Caesar se oë dwaal met welgevalle oor Basiskamp 1. Hy
hou van wat hy sien – die netheid, die georganiseerde beweging
van seksies werkers, die dissipline van die toesighouers. 

’n Vlieg word betrap dat hy sit en rus. Sonder seremonie
word hy deur die skofbaas, ’n stewige termiet, aan sy borshare
uit die werkspan gesleep en eenkant toe gevat. Hy werk dubbel
so hard toe hy hom weer by die span aansluit. ’n Vismot se vrag
gly van sy rug af. Vir sy straf moet hy tien opstote doen. Voor
die bloeddepot staan ’n lang tou muskiete en vlooie wat wag vir
hulle rantsoen sintetiese bloed. Die depot is net langs die bloed-
fabriek. 

Vrag-naaldekokers vertrek vanaf Laaisone Vlak B met
sakke bloed na depots in Wespeland. Dis net ’n tydelike reëling,

terwyl die nuwe pypleiding in aanbou is. Die vorige een is
onherstelbaar beskadig toe ’n bende smokkelaars, uit woede
oor die toetrede tot die mark deur ’n ánder bende, die pyplei-
ding verwoes het. Nou is daar ’n groot tekort aan bloed in
Wespeland en sluikhandel vier hoogty. 

Caesar knik tevrede.
Reg van voor kom ’n lang ry miere in gelid aangestap. Voor

loop ’n kriek in stadige pas. “En dít?” vra Caesar.
“’n Melkbestuurder van Mierstad het vanoggend tragies

beswyk toe ’n stellasie plantluise op hom instort. Hulle is nou
met sy oorskot op pad na die kunsmisfabriek. Die lykbesorger
is eerwaarde Sardonius Kriek die Derde. Hy’s ’n nuwe aanstel-
ling.”

“Wat het van die vorige een geword?” vra Ava.
“Tragies heengegaan. Hy’t by die ter kunsmisbestelling van

sy vader té bewoë geraak, sy balans verloor en sélf in die meule
beland. Hoor sy familie wil nou eis. Glo sprake van nalatigheid
van die meule-eienaar se kant af. Maar almal het geweet dat hy
met die stadige pas gesukkel het van sy aanstelling af, veral met
die dodemars.”

“Ek moet tog ’n oudiënsie met kerkvader Italiansus aanvra
om weg te doen met die dodemars. Dis nie meer in pas met die
moderne neigings nie. Maar daar’s altyd die fundamentaliste
wat aan ou bedelings verknog bly. Te bang om uit te daag, om
vrae te vra. Maar is dit nie snaakse tye waarin ons lewe nie?
Almal is net op materiële gewin ingestel. Diens tel nie meer nie.
En ondankbaar! Waar sal dit tog alles eindig?” Hy skud sy kop
moedeloos.

Sy oë kom tot rus op Colossus Sapiens. Hy weet baie goed
ter ere van wie die wasstandbeeld opgerig is. Op die voetstuk is
talle insekte wat na hom uitreik, terwyl Colossus Sapiens beide
sy arms, handpalms na onder, behoedend oor hulle uitstrek. 

’n Groepie uiters vérsiende wetenskaplikes van Mens het lank
gelede die ondergang van die mensspesie sien kom en hulle vir
oorlewing toegespits op twee faktore: die wetenskap en die
kanniedoods van die oorspronklike skepping ... die insekteryk. 

“En waarom nie?” het Caesar hom telkens trots afgevra as
hy deur ou geskrifte blaai. Insekte het met unieke, instinktiewe
oorlewingsmetodes wat oor bykans 400 miljoen jaar strek,
onder, op en bo die grond die aanslae van mens en natuur oor-

leef. En hierdie instink is deur die Nuwe Wetenskap tot intellek
ontwikkel, tot voordeel van almal. 

’n Mens met die naam DarEin SteinWin het ’n deurbraak
gemaak deur die verskillende senubundels van insekte tot ’n
sentrale brein saam te bind. Denke het instink feitlik geheel en
al vervang. By sommige spesies was dié proses egter nog net in
fase 1 toe Mens deur die kataklismiese ramp van 3005 getref is.
Evolusie sou vir verdere ontwikkeling moes sorg by dié nog
half-ontwikkelde spesies. Gelukkig, voor hierdie ramp, is
insekte tot diensbaarheid aan Mens oor Aarde versprei.

Die insekte, veral die Elite-groep, het DarEin SteinWin
nooit vergeet nie. Caesar kyk weer waarderend na die stand-
beeld.

Die laaste Mens het egter twee duisend jaar gelede tragies
van die toneel verdwyn toe ’n plaag grys rotte, asof dit verrys
het uit die as van die verlede, hulle sintetiese voedselbronne
besmet het. Die rotte het daarna net so geheimsinnig verdwyn
soos wat hulle verskyn het, maar onbevestigde berigte het deur
die eeue bly opduik dat hulle in verskillende kolonies opgemerk
is. Elke keer met katastrofiese gevolge. As die voedselbronne
nie besoedel is nie, het die bewoners sélf besete geraak. Hulle
het onder mekaar ingevaar, gemoor en verwoes en geplunder
asof in die greep van ’n demoniese mag. Slegs kerkvaderlike
berading kon die toestand telkens normaliseer. 

Feitelik is dit nie duidelik hoe die rotte daarin geslaag het
om te oorleef nie, maar volgens legendes was Mens besig met
eksperimente om rotte diensbaarder te maak. Elektrodes is in
hulle breine ingeplant om hulle elektries te stimuleer toe ’n
nuuskierige kakkerlak ’n stelknop op “maksimum” gedraai het.
Die rotte het skerp gepiep, onkeerbaar uitgestorm en onder-
gronds verdwyn. 

Sedert die verdwyning van Mens is die insekteryk nou
aangewese om vir hulleself en mekaar te sorg. Want dis ál wat
van die oorspronklike skepping oorgebly het – insekte.

SEGMENT 9

Victor se kantoor is naby en hulle vlieg vinnig daarheen. Hulle is
pas binne toe drie kakkerlakke met geboë antennas
binneskuifel, elkeen met ’n bakkie rooibessieheuning wat voor
die drietal neergesit word. Hulle skuifel, krom en skeef, steeds
met geboë antennas, agteruit by die deur uit. 

Victor skud sy kop minagtend. “Wat ’n nikswerd bont spul.
Ten spyte van al die lesings om hulle te waarsku teen die gevare
van onderpaardery, hou dit net nie op nie! Dis asof hulle
onopvoedbaar is, selfs vir die mees basiese dinge. En dan praat
ek nie eers van iets soos kultuurinskerping nie!” 

“Heerlik!” sê Ava ná ‘n paar diep teue van die rooibessie-
heuning.

Victor proe ook. “Dit wás ‘n goeie oesjaar. Mmm ... nog ’n
bietjie jonk. Maar reg vir die plaaslike mark. Generaal, terug tot
die punt: ek aanvaar jy’t reeds ’n plan van aksie?”

“Nog nie werklik nie, want ons weet nie wat die rooi-
wespe régtig onder die vlerk voer nie. Ook nie of my onder-
handelings gaan slaag nie. Dit alles sal ons optrede bepaal. Feit
bly egter dat ons voorbereid moet wees, want hoeveel keer in
die verlede het die rooiwespe die een ding gesê, maar die ander
ding gedoen. ’n Mens moet nooit iemand vertrou wat jou nie in
al jou oë kan kyk nie.”

“Jy gaan dus vir die Generale Staf opdrag gee om hulle
magte te mobiliseer, paraat te wees? Hulle wag vir jou en Ava
om te rapporteer, maar lê intussen laag?” Victor stap begees-
terd op en af.

“Presies. En hou maar ’n ogie oor die mobilisasie. Almal is
nie heuningbye nie. Kom, laat ons aanvlieg. Tyd is kosbaar. Ter-
loops – was daar die afgelope tyd weer enige nuus rakende
Brutus?”

Victor trap onseker rond. Kyk eers na Ava, dan na Caesar. 

“Jy kan maar met vrymoedigheid praat, Victor. Ek het Ava
ingelig, juis omdat hy vir ons almal ’n wesentlike gevaar inhou.”

Victor ontspan. “Ongelukkig moet ek positief antwoord.
Verkenners rapporteer dat hy die afgelope tyd baie bedrywig
was. Hy’s oral in Wespeland opgemerk, veral tydens byeen-
komste waar massas insekte vergader het. Hy’t baie opruiend
gepraat.”

“En waaroor nogal?” vra Ava.
“Dis juis die onrusbarende. Telkens dieselfde refrein –

werkers wat die mag van die owerhede moet omvergooi ...
welvaart wat eweredig verdeel moet word ... regering in die
hande van die gewone insekte ... hoe kan heuningbye, miere,
termiete en kewers al die mag en welvaart vir hulleself toeëien,
word gevra. Dus: gelykheid vir álle insekte op álle vlakke van
die samelewing. En dink jy hulle práát, redeneer daaroor? Nee!
Hulle weier om te werk, rol in die stof en staan op hulle koppe,
rand dié aan wat wíl, brand geboue af. Net nou die dag brand
hulle ’n skool af omdat ’n mier-professor in verloskunde vir ’n
dopluis gesê het hy’s so onnosel soos ’n sprinkaan. Die vol-
gende dag is hulle toe weer aan’t potestamp en rondrol in die
strate omdat daar nie ’n skool is nie! Onverstaanbare, rare
skepsels!” 

“Presies! Hulle moet bóú en nie verniétig nie! Dis om van
woedend te word!” ontplof Caesar. “Dis om intellektuele eli-
tisme uit te daag! Die uniekheid van ons skeppende vermoëns
te misken! Besef hulle dan nie dat alhoewel hulle uiterlik na
insekte lyk, hulle nog nie innerlik volkóme is nie! Die proses is
nog nie voltooi nie! Hulle is in ’n vertraagde groei vasgevang en
daar sal hulle bly tot hulle bereid is om te léér en te wérk en te
skép vir dít wat hulle van óns eis! Samewerking is wat ons vra,
maar kry ons dit? Nee! Voortdurend net eis, eis, eis! ’n Bakpoot
spesieklas as daar ooit een was!”

“Gelykheid vir alle insekte! Bog! En aan die spits van hierdie
dwaalleer ’n by! ‘n Heuningby uit die adelstand van die Nuwe

Skepping! Van die intellektuele elite! Caesar, wat’s die rede vir
volksverraad? Is dit wraak? Is dit persoonlike gewin, misplaaste
ambisie? Wat dryf jou daartoe om jou herkoms te versaak? Hoe
laag kan daar gedaal word?” vra Ava geskok.

Caesar staan nader aan haar. “Ava, Brutus sal nog uitvind
dat die dag toe hy sy herkoms versaak het, hy ook sy toekoms
vernietig het.” Hy trek sy skouers reguit. “Kom. Die Generale
Staf wag.”

Onder hulle op pad na Termietstad skuif die puntige land-
skap van termiethooptorings verby. Regs is rooibessiebosse wat
tot op die horison strek. Heuningbystad lê neffens die rooi-
bessiebosse. Nie net bevat dit die grootste heuningfabrieke op
Aarde nie, maar ook enorme suurstofaanlegte wat reuse vo-
lumes suurstof in die dun atmosfeer van Euro inpomp. Die
suurstof word verkry deur pype wat koolsuurgas uit die atmos-
feer van Euro onttrek, dit deur skeidingsturbines sirkuleer en
suurstof anderkant uitblaas. 

Vanaf Naaldekokerstad links kom statige naaldekokers met
houers vol water na reservoirs aangevlieg. Reeds gedurende die
Ou Wêreld-tydperk is vasgestel dat weggesinkte mere vlak
onder die oppervlak lê. Termietboorders het skagte gesink en
onbeperkte hoeveelhede vars water blootgelê.

Kewers, weens hulle komplekse verskeidenheid en getalle,
het self verkies om Kewerstad ’n hele end weg van die ander
stede te vestig. “Ons is maar ’n rare spulletjie,” het hulle des-
tyds al gesê.

Regs is die rooibessiebosse geel van heuningbye wat stuif-
meel oes en dit in sakkies na die verwerkingsaanleg vervoer.
Eindelose rye miere dra die ru-nektar daarvandaan na heuning-
fabrieke. “Komaan!” moedig voormanne kontrakarbeiders
kakkerlakke en sprinkane aan, wat onder uiters streng toesig
van mierwagte verpakte heuning na Basiskamp 1 karwei. Daar
word dit op vragkorwe gelaai vir versending na ander kolonies. 

Victor navigeer reguit na ’n toring van meer as dertig
meter hoog. Dit huisves ook die koninklike suites van Termiet-
koningin. Mierkoningin woon in die dieselfde stad. 

Voor die ingangspoorte van Termietstad staan ’n termiet-
vegter met reusagtige kake en vier miersoldate op wag. Elkeen
het ’n glurende rooimier aan ’n leiband. 

Caesar het hom nog altyd verwonder aan dié eenheid en
samewerking tussen miere en termiete. Eens op ’n tyd, baie
lank gelede, was hulle aartsvyande en het hulle mekaar op elke
denkbare terrein beveg. Maar sedert die ingryping van Mens,
met die Eenheidsverdrag van 5001, was daar ’n totale omme-
swaai. Miere en termiete het besef dat hulle mekaar ter wille
van oorlewing nodig het en werk en bly nou in volkome harmo-
nie saam. Een maal elke twee jaar wissel slegs die stad se naam
van Termietstad na Mierstad, ’n skikking wat uitstekend werk.

“Werda!” roep die termietvegter hees. “Wagwoord?”
Victor staan vorentoe. “Arbeidsaamheid!” 
Die poortwagters skuifel opsy en sleep die rooimiere, wat

baie aggressief is, saam.
Dis nie donker in die breë gang wat na die binnekamers

van die toringstad lei nie, want lig word verskaf deur spesiaal
geteelde passiewe vuurvlieë. Hulle is met ou, onbruikbare
angels teen die mure vasgeklink. Daar sit hulle lewenslank tot
hulle lampies uitbrand, waarna hulle ook tot kunsmis verwerk
word. Nuwe aankomelinge word onmiddellik in die afgestor-
wenes se plekke vasgeklink deur ’n kakkerlak-werkspan wat
daarvoor gekontrakteer is. Hulle daaglikse loon is ’n halwe
vuurvlieg, 

Vanaf die linkerkant is ’n dowwe suising hoorbaar en Cae-
sar sien met genoegdoening die uitgestrekte swamlanderye.
Duisende termiete volg onvermoeid in die voetspore van ontel-
bare voorgeslagte wat die basis vir alle latere beskawings gelê
het, ook vir dié van Mens, wat orde, dissipline en selfwerksaam-
heid betref. Mierarbeiders karwei vragte verwerkte swamme

na buite, waar dit op vragkorwe na ander kolonies gelaai word.
Een skraal mier struikel. Caesar help hom orent en skuif sy vrag
weer reg. Sonder verdere versuim draf hy verder. 

Vanaf ’n stellasie langsaan klink ligte applous. 
’n Sprinkaan skreeu: “Mooi so!” 
’n Brommer brom: “Hou moed.” 
’n Vlooi roep: “Ons is trots op jou!”
“Dis toeriste uit Wespeland. Ons bring groepe in vir prak-

tiese arbeidsoriëntering,” sê Caesar. “Dis deel van die Evolusie-
leergang.” 

“Sies tog,” sê Ava moederlik, “ek kry die mier jammer.”
Caesar glimlag. “Dis maar sy geaardheid. ’n Voorbeeld vir

al die luiaards wat hier sit.”
Daar heers ongekende voorspoed in die Nuwe Skepping,

veral op Euro waar van die mees produktiewe insekspesies
byeen is. Maar die droesem sal daar altyd wees. Caesar ril van
afsku toe hy sien hoe ’n kakkerlak skuins agter ’n pilaar, buite sig
van die wagte, besig is om ’n hangende heuningvat leeg te suip.
Hy’s op die punt om hom nader te roep, toe die kakkerlak hulle
sien en onder ’n paar kratte inglip. 

Lank gelede het ’n kakkerlakgesin as verstekelinge op ’n
vragkorf vanaf Kaap Kosmos hulle op Euro tuisgemaak. Immi-
grasiebeamptes wou hulle onmiddellik as onwettige immigrante
deporteer, maar die kakkerlakke het geappelleer op grond
daarvan dat hulle insekwaardigheid aangetas word. Hulle het by
die Euro Beheerliggaam om tydelike asiel aansoek gedoen, “net
totdat toestande op Kosmos weer verbeter”. Dis toegestaan,
met katastrofiese gevolge. Want aanwassing en verspreiding het
só vinnig geskied dat verblyfreg toegestaan moes word. 

Daar word vermoed dat ’n omgekoopte mieramptenaar
“per ongeluk” die woord “tydelik” uit die verblyfdokumente
gelaat het. Nou is hulle ’n algemene oorlas, maar tóg handig te
pas vir los werkies hier en daar. Hulle grootste tydverdryf is om

in vullishope te grawe, maar hulle lê meestal ledig langs paaie
rond. ’n Lui voorpoot word soms effens gelig as teken dat hy
belangstel in werk. Daar word egter baie streng teen ’n wets-
oortreder opgetree – as daar selfs net die geríngste vermoede
bestaan dat hy van sy werkgewer iets gevat het sonder sy
toestemming of té laks is, word die skurk verban na Wespeland
waar kakkerlakke ’n delikatessen is. Veral vir larwes wat op
hulle uitbroei. 

Ava stap nader aan Caesar. “Die lug is vars hierbinne,”
fluister sy.

“Dis die lugtoevoer,” sê hy en wys na die vertikale skagte
wat die warm, klam lug na buite gelei. “Koel lug word met hori-
sontale tonnels ingevoer.”

“Pas op vir julle antennas,” waarsku Victor. Vanaf die ton-
neldak hang miere wat as heuningvaatjies dien, gevul vanaf die
melkery regs.

“Dit moet vreeslik wees om lewenslank dieselfde ding te
doen. En ek het al herhaaldelik vir Owerste gevra om die bood-
skap uit te stuur dat daar gewaak moet word teen oor-spesia-
lisasie. Soveel produktiwiteit gaan verlore.” Caesar skud sy kop.

Sover die oog kan sien, is stellasies vol plant- en dopluise.
Ontelbare mierwerkers is besig om die luise te melk en mikro-
skopiese hoeveelhede soet sap na die hangende vaatjies oor te
dra.

SEGMENT 10 

Ver buite die konferensiekamer in Byland gons dit aan die
buitewyke van Wespestad. As deel van ’n bewusmakingspro-
gram het Byland ’n toegangspoort gebou met die leuse ARBEID
MAAK VRY daarop. ’n Kwaaddoener het egter MAAR
NIKSDOEN IS LEKKERDER daaronder uitgekrap. Die lug is
rooi van swerm na swerm rooiwespe wat vanaf die soldate-
kwartiere invlieg. Zoemend gaan sit hulle en wag op instruksies
van hulle bevelvoerders. Aan die kante bondel krieke en
sprinkane saam. Massas vlooie, vlieë, brommers en kakkerlakke
is heel voor geplaas. Aan elkeen wat die stryd oorleef, is ’n
gratis vakansie op Kaap Kosmos belowe, etes ingesluit. 

’n Fors heuningby hou vanaf ’n uitkykpunt toesig. ’n Rooi-
wesp sit langs hom. Die heuningby lyk bekommerd. 

“Dink jy nie ons moes die inval vir later beplan het nie?” vra
hy aan die rooiwesp. “Daar is nog nie strategie uitgewerk nie en
ek is nie seker of die bevelvoerders weet wat van hulle verwag
word nie. Ek is veral bekommerd oor die voorste groepe se
gevegsvernuf. Byland sal hulle ...”

“Jy’s verniet bekommerd, Brutus,” lag die rooiwesp. “Kyk
net hoe entoesiasties is hulle! Kakkerlakke lyk of hulle gaan
piekniek hou! En jy vergeet ons het ‘n baie belangrike punt in
ons guns – getalle. Die voorste massas sal oor die Bylandmagte
stroom en dan sal die rooiwespe hulle uit die lug vernietig.” 

“Ek weet darem nie. Ek sou baie meer gerus gevoel het as
...”

“Hou op om bekommerd te wees! Kort voor lank is Byland
in ons mag en dan kry jy jou regmatige deel, kry jy die eer en
die titel wat jou toekom. Gee die bevel om te vertrek. Ek gaan
vooruit, want ’n heuningby met die naam Caesar het laat weet
hy wil eers praat voor hy veg. Praat – verbeel jou! Dis nou te
laat dáárvoor!”

Trots kyk hy na die massas malende insekte wat mekaar
joviaal sterkte toewens met krete soos: “Sien jou op Kaap Kos-
mos!” “Is jou tas al gepak?” “Vandag wys ons hulle wie’s baas!
Vat jy jou vrou saam? Ek vat my skelmpie!” 

Hy sien nie hoe Brutus ineenkrimp by die aanhoor van die
naam “Caesar” nie. 

SEGMENT 11

Op die deur van die konferensiekamer staan in groot letters
KREATIWITEIT IS MAG

Hulle stap binne. Caesar staan ’n oomblik stil en som die
situasie op. Teen die muur oorkant hom hang ontelbare skilde
met die name van insekhelde daarop, talle kleurvolle dekorasies
vir dapper dade, eretoekennings vir uitnemende diens en
jagtrofeë. Die reuse skedel van ’n rooiwesp oorheers talle
ander skedels en angels.

Teen die wand links hang ’n vergulde dekskild van ’n kewer
met die Nuwe Skepping se leuse, in beide ’n ou kultuurtaal en
vir dié wat nie daarin onderlê is nie:

SI NON FORTIS CELER ESSE DEDES
(AS JY NIE STERK IS NIE MOET JY VINNIG WEES)

Langs dié dekskild hang ’n versteende insekfossiel in amber wat
termiet-argeoloë op Euro uitgegrawe het, met die bewoording
“Noachius Adamnitus Isectidius” daaronder. Geskiedkundiges
meen dis die oer-voorvader van alle Insekte. 

Teen die wand regs, aan die einde van rye en rye dek-
skilde, hang die jongste toevoeging tot die galery ere-toe-
kennings: ’n dekskild van ’n kewer met die bewoording
 

VIR UITNEMENDE WERKVERRIGTING EN DISSIPLINE
        

WENNERS 7010
 ORDE ISOPTERA.

Hy weet die gang wat na links uitloop, lei na Bylandbiblioteek,
waar in geskrifte ook die geskiedenis van die Eerste Skepping
opgeteken is. Die een net langs hom lei na Bylandmuseum,
waar artefakte uit Aarde se oerverlede uitgestal is.
Ontdekkingsreisigers bring soms vanaf hulle ekskursies oral op
Aarde die vreemdste voorwerpe terug, waarvan die mees

onlangse ’n dop op wiele is. Skrifkundiges kon uiteindelik die
woord “Ford” daarop uitmaak.

Voor Caesar is die Generale Staf van Euro byeen. Drie ter-
mietbevelvoerders se reusagtige kakebene roer in rustige
afwagting heen en weer. Langs hulle is vier miergeneraals
ywerig besig om hulle voelspriete te poets. 

Vanuit ’n ander tonnelopening wat toegang tot die kon-
ferensiesaal verleen, is daar skielik ’n beweging. Twee fris ke-
wers rol ’n langerige voorwerp nader aan die wagtendes.

“En dit?” vra Caesar verbaas.
“Dis generaal Bismarck die Duisendste. Ons rol hom al die

pad van Kewerstad af,” antwoord een roller, hygend na asem.
“Hy’s ongelukkig nog ’n papie. Ons het gedink hy sal betyds
wees vir die vergadering, maar sy wekker moes gaan staan het.
Ons probeer hom opklop, maar verniet of hy wil wakker
word.” Ywerig val hulle weg en begin teen die omhulsel hamer. 

“Wat gaan aan?” brom ’n stem dofweg êrens uit die
omhulsel. “Los my. Dis nog nie my tyd nie.”

“’n Vergadering, Generaal. Die Generale Staf is byeen vir ’n
noodvergadering. En generaal Caesar vanaf ...”

“Wat! Generaal Caesar! Kry my hier uit, gou!”
“Na die paapsaal met hom!” roep die een kewer. 
Soos blits maak die twee ’n regsom met generaal Bismarck

en rol hom by ’n deuropening in. Vinnig trek een die gordyn
toe. Hewige kreune, gepaard met die kraak en skeur van ’n
dop, is hoorbaar. Enkele oomblikke later dra die twee kewers
die verflenterde dop uit na die raffineringsaanleg waar dit ver-
pulp sal word tot boumateriaal. 

Generaal Bismarck neem langer om te voorskyn te kom,
maar toe hy die gordyn oopskuif, kan jy hom deur ’n ring trek.
“Jammer Generaal, dat u moes wag.” Selfvoldaan verstel hy nog
’n slag aan ’n antenna. “Ek sal netnou op my héél beste lyk.”

Caesar laat sak sy kop. Red nou ’n spesie! Maar dan val sy
oë op die twee magtige knypers wat oop en toe gaan. Dis kny-

pers wat ’n rooiwesp met één knyp middeldeur kan knyp. “Toe
maar, Generaal. Die natuur moet sy gang gaan. Is almal hier?”

Victor staan vorentoe. “Kommandeur Nelson Naal-
dekoker het laat weet hy kan nie kom nie. Hy open ’n nuwe
hidro-aanleg. Kapelaan Stradivarius Kriek het ook verskoning
gemaak. Hy bespeel vanaand die basviool in ’n orkesuitvoering
van die werke van ou vioolmeesters uit die Pre-Nuwe Skep-
pingsera en hy moet oefen. Korporaal Atilla Kakkerlak is ook in
kennis gestel, maar hy’t laat weet dis sy afdag. En soos jy weet,
gaan dit nie goed met generaal Hanniball Hommel nie. Die
einde word nou enige tyd verwag.”

Caesar klik meewarig. “Ai, die ewige kom en gaan van
dinge. Jy kan op niks meer reken nie en dit lyk of alles die laaste
tyd net vinniger en vinniger verbygaan. Hoe het ’n ou filosoof
nou weer gesê? ‘The moving finger writes, and, having writ,
moves on’. Maar dit daargelaat. Dra my simpatie oor aan die
Hanniball-familie. Brigadier, jy moet intussen generaal Hommel
se plek volstaan.” 

Victor span sy regtervlerk. 
Caesar kyk na links, na regs. Dan fokus hy op die middel.

“Generaals, die rooiwespe dreig om aan te val. Alle bevelvoer-
ders moet onmiddellik hulle magte op ‘n gereedheidsgrondslag
kry. Ek het ’n afspraak met hoofman Rooiwillem om te hoor
wat gaan aan, maar as onderhandelings misluk, moet ons ge-
reed wees. Hulle mág nie die basis oorneem en die voorrade
buitmaak nie. Hulle mág nie alles wat ons hier tot stand gebring
het, vernietig nie. Ek maak staat op julle. Die hele Nuwe Skep-
ping maak staat op julle!”

Die swaar, asmatiese asemhaling van generaal Bismarck,
die gekners van kakebene en poetsgeluidjies is hoorbaar. 

Caesar stap op en af, stop, aarsel. Hy’t ’n voorgevoel van
wat voorlê. En dis nie ’n aangename een nie. 

“Generaals, die slagordes moet solank opgestel word, op
totale, algehele gereedheidsgrondslag. Die rooiwespe en hulle

meelopers moet weet ons veg nie net vir die behoud van
Basiskamp 1 nie, ook nie net vir die behoud van Byland nie,
maar vir die behoud van die Nuwe Skepping! Ek glo ons is hier
met ’n doel geplaas deur Mens, ’n doel om die Nuwe Orde te
bewaar uit die chaos waaruit dit geskep is, ontelbare geslagte
gelede. Ook vir die geslagte ná ons moet dit bewaar word, soos
ons voorsate vir ons die erfenis bewaar het! Ja, laat die erfenis
van ons voorgeslagte, ook vir ons nageslagte erfenis bly!” 

Hy hamer generaal Bismarck op sy dekskild dat hy hik. Die
ander aanvoerders maak verskillende geluide ter ondersteu-
ning, maar staan terug.

Hy skep ‘n oomblik asem. “Anargieë wat groot beskawings
voor óns s’n verwoes het, sal nie weer geduld word nie, mág
nie weer toegelaat word nie! Die rooiwespe moet weet ons sal
hulle in die lug beveg, ons sal hulle op land beveg, ons sal hulle
beveg met alles wat ons het vir dít wat vir ons lief en dierbaar
is!!” Hy wil weer op generaal Bismarck hamer, maar hy staan
nie meer langs hom nie. 

“Veggeneraals, dis nie ’n aanslag hierdie wat ons moet
onderskat nie. Kyk verder en dieper as net nóg ’n plaaslike
strooptog. Dis ’n Totale Aanslag. Dis ’n Totale Aanslag wat
daarop gemik is om ’n bestel te kelder waarbinne die massas
nie gemaklik is nie. Hulle wil leef op húlle ontwikkelingsvlak, op
húlle voorwaardes. Daarom sal ons strategies te werk moet
gaan teen dié Totale Aanslag. Generaals, weet julle waarop ek
afstuur? Wat van elkeen verwag word?”

Stilte. Die dowwe dreuning van aktiewe lewe sypel deur
die wande van die konferensiekamer. Lug suis saggies deur die
ventilasieskagte. Larfiestemmetjies is skielik duidelik van êrens
hoorbaar, gepaardgaande met voetstappies en sleepgeluidjies.

“Dis die skool wat uitkom,” fluister Victor, “’n nuwe pre-
pre Primêre Sentrum vir Pasgeborenes wat spesialiseer in ...”

Caesar maak keelskoon. Victor swyg. “Ek vra wéér: weet
julle waarop ek afstuur? Wat van elkeen verwag word?” 

Generaal Bismarck Kewer staan een tree vorentoe. “Ons
gaan gesamentlik aanval. Suiwerend.” 

Generaal Alexander Termiet staan een tree vorentoe.
“Ons gaan gesamentlik aanval. Geordend.”

Generaal McGyver Mier staan een tree vorentoe. “Ons
gaan gesamentlik aanval. Vernietigend.” 

Brigadier Victor staan een tree vorentoe. “Ons gaan gesa-
mentlik aanval. Opbouend.”

“Skitterend, Generaals en Brigadier, skitterend! En hier-
voor moet ons terugkyk vir leiding na die meesters van die oer-
verlede. Op wie se logistiese denke júlle opleiding geskoei is.”
Caesar stap op en af. “Ek vra – onthou julle nog die maneuvers
van ’n Napoleon, ’n De la Rey, ’n De Wet?” 

Kake beweeg heen en weer. Voelspriete word gepoets.
Dekskilde roer. Vlerkspiere word geoefen. 

“Ja!” roep almal gelyk.
“Mooi so. Hier’s die plan van aksie.” Hy praat kort en

kragtig, sluit af met “Lewe die Koninginne!” Caesar draai
tevrede om en met Victor vooraan begin hulle die terugtog. 

Net een keer moet hulle stop toe Caesar ’n kakkerlak ern-
stig oor vandalisme aanspreek oor die verwydering van ’n
halwe vuurvlieg vanaf die muur. Die ander helfte is reeds veror-
ber.

Buite neem hy en Ava van Victor afskeid en kies koers in
die rigting van die Groot Rooiboom.

SEGMENT 12

’n Rukkie later sit Caesar en Ava op ’n rooi tak tussen rooi blare
van die Groot Rooiboom. 

Skielik bars drie rooiwespe deur die rooi blare. Kort op
hulle hakke is drie sprinkane. Agter hulle dreun die rooi bos van
die leërs rooiwespe en ’n swerm sprinkane. 

“Halt!” roep Caesar. “Halt! Ons het ’n afspraak!”
Die drie rooiwespe land zoemend op ’n rooi tak oorkant

hulle. Sprinkane gaan sit langs hulle, elkeen kouend aan ’n takkie
of blaar. “Is jy die leier van die heuningbye?” roep die middelste
rooiwesp. 

“Ja! Ek is generaal Caesar Heuningby, direkte afstammeling
van die Goue Vleuels. Ek is hier om te onderhandel. Waarom
wil julle die basis aanval? En wat maak júlle hier?” vra hy aan die
sprinkane wat hom kouend sit en aangluur. Hulle antwoord nie. 

Hy kyk stip na elkeen van die drie rooiwespe. “Maar nie
een van julle is hoofman Rooiwillem nie! Waar’s hy? My afspraak
en vorige onderhandelings is met Róóiwillem!”

Die middelste rooiwesp praat weer. Hy’s duidelik die leier.
“Hy’s ... hoe sal ek sê ... nie meer mét ons nie. As jy sal verstaan
wat ek bedoel.” Hy grinnik en loer skuins na elkeen van sy
trawante. “My naam is Chè. Chè Rooiwesp. Sprinkane is ver-
teenwoordigend van die talle ongelukkige minderheidsgroepe.
Moet jou nie aan hulle steur nie. Hulle het slegs waarnemersta-
tus.”

“Maar net nog verlede maand ...”
“Kry dit in jou kop, Heuningby. Rooiwillem is nie meer in

beheer van Rooiwespeland nie! Ek, Chè, is! Ons het nie meer
gehou van sy voortdurende onderhandelings nie. Ook nie van
sy voortdurende ooreenkomste nie. Om van sy stille diplomasie
nie te praat nie! Twak man, hy was ’n swakkeling! Dis tyd vir

aksie! Tyd vir oorname! Ons soek grond en kos! Die massas het
gepraat en ons het geluister.” Sy angel kap gate in die lug.

“Hoor-hoor!” skreeu ’n sprinkaan. 
“Maar as julle al die voorrade nóú vat, Basis 1 en Byland

vernietig, is daar niks vir volgende seisoen oor nie. Wie gaan
dan vir julle sorg? Waar gaan julle dan kos kry? Om nie eers te
praat van bystand met die evolusieprogram nie. Wat gaan van
julle word? Terug na ’n oerbestaan van niks? Net van dag tot
dag leef? Dink tog ’n bietjie! Beplan vir die dag van môre! Veral
julle, sprinkane! Julle vreet alles op wat julle sien! Selfs Joël het al
van julle geskryf.”

“Maak nie saak nie,” praat een sprinkaan en spoeg ’n straal-
tjie rooi sop deur die lug. “Môre is môre en volgende seisoen is
volgende seisoen. Ons wil alles nóú hê! Vandag! En by the way,
wie’s Joël? Sê jy vir hom hy moet sy neus uit ons sake hou as hy
weet wat goed is vir hom! Brutus sal hom regsien.”

“Stil, Sprinkaan!” maan Chè. “Jy’s hier om waar te neem,
nie om ’n eier te lê nie.” Hy rig hom weer tot Caesar, woedend
hierdie keer. “Ek stel nie belang in jou plannetjies nie, Heu-
ningby! Gee pad voor of ons steek julle morsdood. Ons móét
die rooibessieheuning en al die ander voorrade hê! Ons skure is
leeg! En júlle sit met oorvloed!”

“Maar ons werk daarvoor!” sê Caesar, nou ook woedend.
“Werk? Dit klink al te veel na ... wérk!” sê Chè smalend.

Sprinkane lag dat hulle byna van die tak afval. “Dis baie makliker
om te vát. Dis minder werk!” Dreigend krul hy sy agterlyf
waaraan sy lang, skerp, rooi angel geheg is in die lug rond. Die
ander twee rooiwespe lig ook húlle agterlywe met die angels
daarin waarskuwend. Sprinkane spoeg strale rooi sop op
mekaar. Chè vee vies ’n paar spatsels van sy gesig af. 

Caesar wikkel sy laserangel. Dis een van die gevaarlikste
wapens in die insekwêreld, gekombineer met die spoed van ’n
heuningby, dodelik vir enige vyand. 

“Hou jou gereed,” fluister hy skuinsweg vir Ava. “Ek gaan
eerste aanval. Praat gaan vandag nie hier help nie.” Voor sy nog
iets kan sê, skiet hy weg van die tak. Die drie rooiwespe is
onverhoeds betrap en met vinnige duik- en sirkelbewegings
verhoed Caesar, kampioenvegter van Heuningbyland, dat die
rooiwespe opstyg. Verwoed kap en steek hulle in die lug, maar
alles is mis. Sprinkane het van skrik ophou spoeg en gryp hulle
koppe vas. Een word flou en val van die tak af.

Dan sien Caesar ’n gaping en skiet sy angel agter die linker-
kantse rooiwesp se kop in. Met ’n lang pynkreet tuimel hy
ondertoe. Chè en sy makker is egter nie verniet van die mees
ervare wespe in die rooiwespe-leër nie; hulle is ook slinks.
Hulle loer vinnig na mekaar, knik hulle koppe en duik die vol-
gende oomblik soos een wesp op Ava af.

Beide Caesar en Ava is onkant betrap deur dié verraderlike
daad. Voor jy kan sê “verrassingsaanval” gryp hulle haar elkeen
aan ’n vlerk en verdwyn zoemend agter die digte rooi blaregor-
dyn. In ’n ommesien dreun die rooi bos soos wat die rooi-
wespe-leër omdraai, terug na Wespeland. 

Die sprinkaanswerm weet nie wat aangaan nie en maal in
die rondte. Een kies koers êrens heen en die res sit hom
agterna. Honderde word in die stormloop platgetrap.

Caesar hoor die noodkrete van Ava en dit sny deur hom.
Toe is alles skielik doodstil. Hy sit verslae op ’n tak. Hoe kon hy
dit toegelaat het? Hoekom het hy dit nie voorsien nie? By-alleen
is hy onmagtig om haar te probeer red. Maar net ’n oomblik
huiwer hy. Dan draai hy om en skiet terug na Basiskamp 1. Elke
breukdeel van ’n sekonde is nou kosbaar om Ava te red uit die
kloue van die gevreesde rooiwespe. 

SEGMENT 13

In ’n vlerkklap is hy terug by Basiskamp 1. “Brigadier Victor,
daar’s nie nou tyd om te verduidelik nie, maar die rooiwespe
het Ava ontvoer. Jy was reg – Brutus sit agter alles. Ek en jy en
nog twee van jou beste kanonniers vertrek onmiddellik met
Ruimtekorf 1 na Wespeland. Ava móét gered word!”

Maar dan huiwer hy, stap op en af, vryf oor sy kop. “Wag,
Victor, wag. Ons mag nie instinktief handel nie. Laat ons dink!
Laat ons dink! Wespeland is groot; selfs Wespestad is een
onheilsnes op die ander. Hoe weet ons waar hulle haar aanhou;
waar moet ons begin soek? Kosbare tyd kan só verlore gaan.
Nee-nee, kalm nou. Kom ons gaan dink in jou kantoor.”

Die vlug kantoor toe is baie vinnig. Skaars is hulle binne,
toe die drie kakkerlakke weer met geboë antennas en drie bak-
kies rooibessieheuning ingeskuifel kom. “Kan julle nie sien ons is
nou net twee nie!” bulder Victor. “En buitendien, niemand is
nou honger nie! Uit!!” Die drie kakkerlakke steier oormekaar
agteruit. Rooibessieheuning mors taai strepe oor die vloer. “Kry
’n paar wolluise en vee op! Nou!!” Hy haal diep asem. “Jammer,
Generaal. Die lae goggas! Waar was ons?”

“Eintlik nog nêrens nie. O ja, Ava. Hulle het haar. Die rooi-
wespe ... Ons moet haar red voordat ...” Sy stem kraak. 

“Hier – ’n fles beleë nektar. Uitvoerkwaliteit. Dis goed vir
die senuwees.”

Caesar teug diep aan die kalmeermiddel en kry weer
beheer oor homself. Hy haal diep asem. “Dankie,Victor. Ava ...
Sy’s my ... Ons móét haar vind! Maar helder denke is nou nood-
saaklik.” Hy neem nog ’n teug kalmeermiddel. “Ons vlieg in met
Ruimtekorf 1, maar dan moet ons weet waarheen. Wat ons
nodig het, is ’n spoorsnyer. Ja, ’n spoorsnyer! Die beste wat
daar is. Wie beveel jy aan?”

Victor huiwer nie ’n oomblik nie. “Mata. ’n Beter spoor-
snyer én spioen as Mata Mier is daar nie. Sy kén Wespestad.
Was al ’n paar keer daar op geheime sendings bo-gronds én
ondergronds. As daar één is wat Ava sal opspoor, is dit sy.”

“Laat haar kom. Uitstekende kalmeermiddel, Victor. Sti-
muleer ook die denke.” Caesar gee die leë fles terug. “Bode!”
roep Victor.

’n Kakkerlak steek sy kop by die deur in en loer wantrouig
rond. Toe hy sien alles is rustig, skuifel hy versigtig met geboë
antennas nader. “Brigadier?”

“Jy weet waar Mata Mier bly. Gaan haal haar onmiddellik.
En geen geselsies langs die pad nie! Roer jou!” Kakkerlak vlieg
om toe hy sien Victor vat-vat na die fles. “Die werkers deesdae
darem. Sukkel julle ook so op Kaap Kosmos?”

“Net so. Dit lyk of hulle al hoe minder wil doen, maar al
hoe meer wil hê. En geen verantwoordelikheid nie, om nie eers
te praat van werkstrots! Maar ’n ander lelike ding het nou sy
angel uitgesteek – ’n organisasie wat hom beywer vir die regte
van werkers. Ons weet nog nie wie sit daaragter nie, maar dié
ding sal stopgesit moet word voordat die Orde versteur is. En
gou ook. Praat van ondankbaar!”

Daar’s ’n beweging by die deur. Mata Mier verskyn. Victor
stap vorentoe. “Dít was vinnig!”

“Ek was juis op pad na jou toe. ’n Voorgevoel het my beet-
gepak dat jy my wil sien.”

“Nou toe nou! As dít nou nie toeval is nie. Welkom, Mata.
Laat ek jou voorstel aan ...”

“Ek weet. Dis generaal Caesar.” Haar stem is diep, effens
hees. 

Caesar hou van wat hy sien. Sy’s fyn van postuur, slank
gebou, stewig op die bene en met ’n aura wat die vertrek vul.
“Dankie dat jy op so ’n kort kennisgewing gekom het, Mata.
Victor het my van jou besondere kwaliteite as spoorsnyer ver-
tel. Ook dat jy, en dis belangrik, Wespestad goed ken. Is dit so?”

“Dit is so, Generaal. Het al ’n paar avonture daar beleef,
meestal amoreus van aard. Kom ver as jy die regte taktiek toe-
pas. Jy moet net weet hóé.” Sy glimlag skugter. “As jy wil, kan
ek ’n paar van hulle as verwysing aanhaal, soos dié een met Tar-
zan Mierleeu. Sterk, intelligent, dapper en met die uithou-
vermoë van ’n ... ”

“Dit sal nie nodig wees nie, dankie Mata,” keer Caesar. “Ek
aanvaar dat jy oor besondere gawes beskik. Laat ek jou kortliks
inlig waarom jy hier is.” Mata luister aandagtig, skud kort-kort
haar kop bejammerend. “Jy sê dat hulle haar net gegryp het?
Enige besondere rigting met haar gevlieg?”

“Nee, net deur die blare verdwyn.”
“Dit gaan moeilik wees. Sonder ’n spoor. En boonop in die

lug. Sê my, Generaal, het jy iets persoonliks van haar by jou? Iets
waaraan haar reuk kleef?”

Caesar kyk verleë na die plafon. Ná ’n paar sekondes haal
hy iets uit ’n sakkie aan sy gordel en gee dit aan Mata. 

“Ag hoe dierbaar!” roep sy uit. “’n Tashaartjie!” Sy beruik
die haartjie van alle kante. “So ja, ek het dit. Dankie, Generaal.”

Mata oorpeins ’n paar oomblikke die beskikbare inligting.
Sy draai om en maak die deur toe. “Daar’s iets wat ek vir julle
wil sê. Julle moet dit weet. Wat ek nou gaan sê, mag nooit buite
hierdie vier wande rugbaar word nie. Dis my geheim, en nou
deel ek dit met julle omdat ons gaan saamwerk. Omdat ek julle
vertrou. Staan nader.”

“Net ’n oomblik, Mata. Voordat ek my verbind, wil ek die
versekering hê, met Victor as getuie, dat jy hierdie opdrag tot
aan die einde sal deursien. Géén kop-uittrek, géén afdwalery
nie. Het ek jou woord?”

“Generaal, ek gee jou my woord as trotse, lojale insek.
Staan nader.” 

Met hulle koppe teen mekaar praat Mata Mier fluisterend.
“Ek glo daaraan om my huiswerk deeglik te doen. Ek gaan nooit
’n onbekende terrein binne as ek nie presiés weet waarheen

nie, as daar nie ’n duidelike spoor vir my gelê is nie. Maar, as
daar nie ’n spoor is nie, nie ’n dúidelike een is nie, soos nou,
raadpleeg ek ’n Siener.”

“’n Siener!” roep Caesar en Victor verbaas en ruk hulle
koppe op.

“Sagter! Die wande het antennas.” Sy bespied die omge-
wing en wys dan dringend met haar voorste regterpootjie.
“Daar sit juis ’n weeluis ons en afluister! Wees bedag op mee-
luisteraars! Veral luise is meesters op dié gebied.”

“Waar?” roep Victor en swaai om.
“Reg agter jou teen die wand!”
Victor gryp die leë fles en vermorsel die weeluis. “Die lae

luis van ’n luis! Natuurlik hier geplant om mee te luister. Maar
hy sal nooit weer luistergogga speel of praat nie. Dankie, Mata,
jy was besig om te sê?”

Hulle koppe sak weer teen mekaar. “Ek praat van ’n
Siener. Ja, ’n Siener hier ’n Byland.”

“In Byland!” Twee koppe ruk weer op.
“Stil! Nog één geluid en ek onttrek.” Die drie koppe sak

weer teen mekaar. “In Byland, ja. Sy naam is Nostra. Nostra
Mantis.”

“Mantis?” fluister Caesar. “Van watter Mantisse is hy?”
“Hy’s ’n afgetrede weerprofeet. Plaaslik van afkoms. Sy

familie is al geslagte lank hier. Iemand het eendag sy oer-oupa-
grootjie Mantis genoem en omdat dit goed geklink het, is dié
titel as oorerflik binne die familie behou.” Mata swyg ’n paar
oomblikke. “Ons gaan éérs na Nostra, dan na Wespestad. Ak-
koord?” 

“Akkoord! Akkoord!” 

SEGMENT 14

Ava worstel om los te kom tussen die twee groot rooiwespe
wat haar sleep-dra tot voor ’n lessenaar in ’n ruim vertrek.
Elkeen het haar in ’n stewige greep aan ’n vlerk beet. 

“Chè! Dis ’n verrassing. En wat het ons hier?” Die kriek
agter die lessenaar se oë dwaal tevrede oor Ava. Langs hom sit
’n heuningby. 

“Jy vrá nog! ’n Heuningby, Minister,” sê Chè.
“So sien ek, so sien ek. En ’n welgevallige een ook.” Minis-

ter Kriek beweeg weg van agter die lessenaar en beskou Ava
van voor, van agter en van die kant. Hy knik goedkeurend.
“Vloeiende boulyn, sterk bene, stewige rug. Uitstekende werk,
Chè. Sy gaan ’n goeie prys behaal. Wanneer is die volgende vei-
ling? Ons kan só ’n begeerlike dingetjie nie op larwes mors nie!”

“Ek stem saam, Minister. Hoe lyk dit, kan ons hier reken
op ’n ekstra bonussie? Dis nie aldag dat ons só ’n vangs inbring
nie! En maklik was dit nie. ’n Makker moes met sy lewe boet!”

“Maar sy’s die lewe van ’n rooiwesp werd, veral as daar ’n
ekstra bonussie op die spel is, of hoe?”

Die twee rooiwespe knik instemmend.
“Maar sê my, hoe het dit met die oorlog gegaan? Julle is

baie gou terug en lyk ook nie té gehawend nie.”
Chè trap ongemaklik rond. “Daar’s nie eintlik geveg nie,

Minister. Ons wou nét begin, toe’s dit al verby. Ek meen ... ’n
magtige leër teen net twee heuningbye!”

Minister Kriek krap sy kop. “Net twee heuningbye? Hoe’s
dit moontlik! Julle hét hulle laat weet van die oorlog en toe daag
daar net twee heuningbye op?”

“Minister sien, die saak staan só ... Dié twee heuningbye,
eintlik die ander een wat weggekom het, hou hom toe mos baie
slim. Terwyl ons wil veg, wil hy net onderhandel. Rooiwillem se
tipe. Praat, praat, praat aaneen. Selfs sprinkane het hom uitge-

lag, só sotlik was sy idees. Al manier om van hom ontslae te
raak, was om met dié een weg te vlieg.” 

Ava kyk minister Kriek in die oë. “Julle gaan nie hiermee
wegkom nie. Hoor nou mooi wat ek vir jou sê – julle gaan nie
hiermee wegkom nie. Minister of te nie.” Sy kyk na die naam-
bordjie op die lessenaar. “Minister van Arbeid of te nie. Gene-
raal Caesar laat nie met hom mors nie. Hy’s my geliefde en hy
gaan na my kom soek. Trouens, ek wéét hy’s reeds op pad! Ek
voel dit aan.” 

Die heuningby agter die lessenaar se lyf gaan onbedaarlik
aan die bewe. 

Minister Kriek, op pad na sy lessenaar, steek in sy spore
vas. Stadig draai hy sy kop en loer sydelings na Ava. Hy wil
praat, maar die woorde wil nie kom nie. Hy maak keelskoon,
probeer weer. “Jy’t gesê ... jy’t gesê Generaal ...?” Hy skraap
weer sy keel. “Generaal Caesar? Dié generaal Caesar?”

“Die einste. Hy gaan jou bene in stukkies breek, jou kop
afskiet en kunsmis van jou maak. En van jou! En van jou!” wys sy
na die twee rooiwespe. “Om van jou nie eers te praat nie!” sê
sy vir die heuningby agter die lessenaar. 

’n Geskokte stilte daal oor die groepie neer. Minister Kriek
se litte kraak toe hy probeer beweeg. Die twee rooiwespe haal
hortend asem. Die heuningby het ineengestort. Chè voel hy
moet iets sê. “Jammer, Minister, ons het nie geweet Caesar is
haar minnaar nie.”

Soos blits is minister Kriek voor Chè en gryp hom aan die
keel. “Wil jy vir my sê julle het nie geweet Caesar is haar
geliefde nie? Julle moes gedink het! Goggas! Goggas! Dís wat
julle is! Julle praat en dink soos goggas!” Hy verstewig sy greep,
laat los dan.

Chè krimp ineen by die aanhoor van die woord “gogga”. 
“Dit was ’n moeilike situasie, Minister. Daar is geveg,

gepraat, gestry, onderhandel! Byna het ons Byland op ’n skink-

bord gekry, maar toe loop dinge skeef! Báie skeef! Toe gryp ons
háár, maar het nooit gedink ...” hyg hy.

Minister Kriek lê hom woedend die swye op. “Dis juis die
probleem: jy dink nooit! Nooit! Jy kan nie dink om jou lewe te
red nie! Gogga! Vat haar terug, nóú! Gee haar terug en sê
dankie, maar ons wil haar nie hê nie.”

“Maar ons kan nie net teruggaan en sê nee dankie nie. Ons
kan dit nie doen nie!”

“Dink enige ou verskoning uit. Sê die mark is op die oom-
blik oorstok. Pryse is nie te goed nie. Sy verlang te veel huis toe.
Enigiets, solank sy net hier wegkom.”

“Maar Minister ...”
“Geen maar’s meer nie! Of wil julle kunsmis word?!”
Die twee rooiwespe gryp Ava en begin met haar na die

deur beweeg. Net voor hulle uitgaan, draai sy haar kop na waar
minister Kriek ineengedoke agter sy lessenaar sit. “Dis klaar-
praat met jou, Minister! Generaal Caesar gaan jou kry! Kunsmis
is jou voorland!”

SEGMENT 15

Mata, Caesar en Victor bevind hulle aan die rand van die
rooibessiebos, op pad na Nostra Mantis. ’n Luukse
pendelkewer, een met sydraad-oorgetrekte wolluiskussings
spesiaal vir hooggeplaastes, het hulle tot hier gebring.

“Wag vir ons,” sê Victor vir die kewer. “Maar bly opge-
warm. Ons sal dalk haastig moet vertrek.”

“Ek wil julle net waarsku,” sê Mata, moenie té naby aan
Nostra staan nie. Vanweë ’n ongeluk ’n tyd gelede is hy blind,
maar hy ruik nog baie goed. Daar skort ook niks met sy
gryparms nie.” 

“Wat het hom oorgekom?” vra Caesar.
“Ek het gehoor een of ander ontevrede kliënt het suur in

sy oë gespuit toe sy profesie nie waar geword het nie. Glo gesê
as hy nie in die toekoms kan sien nie, hoef hy ook nie in die
hede te sien nie.”

Victor frons. “Hoe kan hy ’n Siener wees as hy blind is?”
“Ek verstaan dit ook nie,” sê Mata. “Hy self sê hy sien nou

beter as toe hy kón sien. Blykbaar sien hy nou met iets anders.
Moet my net nie vra met wát nie. Hy kyk net na jou, dan lyk dit
of hy iets weet. Kom, Nostra hou nie daarvan om te wag nie.
Baie onstabiel die laaste tyd.” 

Hulle verdwyn in die digte lower van die rooibessiebos. 
Mata loop voor. Oral skarrel insekte, word nuuskierig deur

blare, van agter stamme, oor klippies na hulle geloer. Deur die
ritseling van die bos is die gedruis van baie geluide hoorbaar.
Vrolike lagbuie word kort-kort onderbreek deur skerp angs-
krete van ete-slagoffers. Caesar voel-voel na die paraatheid van
sy wapens.

Na wat soos ’n ewigheid voel, bereik hulle ’n oopte in die
rooibessiebos. Mata stop. “Hier,” fluister sy, “is die wêreld van
Nostra Mantis. Moenie roer nie, ek gaan kyk waar hy is. Moet

net nie roer nie, hier’s té veel rowers in die bos. En ook ander
gevare waarvan ek julle nie kan vertel nie.”

“Watter ander gevare? Ons moet weet,” sê Caesar.
“Ek kan nie, want daar’s só baie stories en gerugte. Niks is

seker nie. Maar tog, as dit waar is ...” Haar oë loer onrustig
rond, probeer dieper as die blaregordyn kyk. “Wag vir my.
Moet net nie roer nie.”

Caesar en Victor kyk om hulle. Hulle adem die beklem-
mende gees van die bos en wil nader aan mekaar beweeg, maar
onthou die woorde van Mata: moet net nie roer nie. Dis asof
hulle afgesonder is van die wêreld buite die bos waar daar
waarneembare lewe is. Hulle is geïsoleer van dít wat tasbaar,
sigbaar en bekend is. Blare beweeg en takkies kraak soos wat
anonieme skimme in die bosse rondom hulle kruip, seil of
spring. Hulle haal vlak asem binne die benoudheid van ’n ver-
swelgende mufreuk wat uit die grond walm en mistig boontoe
deur die boomtakke krul. 

Mata stap egter net ’n paar treë voor sy stop. Sy kyk en
luister en ruik na links. Sy kyk en luister en ruik na regs. Sy wil
weer vorentoe, maar draai om. “Kom hier,” fluister sy met ’n
bewerige stem. “Ek kan nie verder nie. Ons moet praat.”

Met hulle koppe teen mekaar staan die drietal in die ske-
mer van die rooibessiebos. Die omringende wêreld het
vervaag, geluide en bewegings is verplaas na buite die vakuum
waarbinne slegs hulle onegalige asemhalings hoorbaar is. Dit
duur enkele sekondes voordat Mata fluister: “Daar’s vandag ’n
atmosfeer in die bos wat ek al vantevore aangevoel het. Maar
nog nooit so sterk nie. Dit gryp my vas, is ’n knelling om my
keel.”

“Wat bedoel jy?” vra Caesar. “Is dit gevaar? Watter soort
gevaar?”

“Moeilik om te verklaar. Dis meer ’n gevoel wat my vrou-
like sensors optel. Ek voel net aan daar’s onheil in die lug. Ek
kan dit nie ruik of sien nie, maar dis aanwesig. Dwingend en

beklemmend.” Sy vryf senuweeagtig oor haar gesig. “Dis asof
my intuïsie my terughou, waarsku om nie na Nostra Mantis te
gaan nie, om nie voort te gaan met die sending nie. Ter wille
van ons al drie.”

“Maar ons moet! Ek moet net weet waar Ava is!”
“Ek verstaan hoe jy voel, Generaal. Maar daar’s vandag iets

ánders aan die bos, iets wat met my binneste praat en my waar-
sku dat ons moet omdraai. Ek herhaal: ter wille van ons ál drie.
Onthou, dis nie meer net julle twee nie; ek is ook nou by
hierdie saak ingesleep. Skielik is my lewe ook nou in gevaar, kan
ek ook deur een of ander onvoorsiene onheil getref word.”

“Ek weier om dit te aanvaar! Ek is ’n pragmatis, ek glo net
in wat ek sien, wat ek kan hanteer. As dit gevaar is, sal ek dit
beveg. Ek en Victor is bereid om sonder jou in te gaan na Nos-
tra Mantis as jy wil omdraai. Maar hoor sal ons hoor waar Ava
is!”

“Daar’s ‘n wêreld in hierdie bosse wat julle nie ken nie. Ek
ken dit. Daar is paaie en gange wat jou só op ’n dwaalspoor lei
dat jy nooit weer die buitewêreld sal sien nie. Dis ’n wêreld
waarin daar sedert die vroegste insekheugenis gerugte is van ’n
aanwesigheid van iets in die bos wat onheil spel en jou bly
íntrek, íntrek tot omdraai nie meer moontlik is nie. En dan’s dit
klaarasem met jou. Insek-alleen is jy net nie opgewasse daar-
teen nie.” 

“Kan jy meer spesifiek wees, Mata? Ons kan nie iets beveg
as ons nie weet wat dit is en hoe dit lyk nie,” sê Victor.

“Julle verstaan nie. Alles kan nie met ’n angel beveg word
nie, Brigadier. Jy kan jou ook nie uit alles redeneer nie, Gene-
raal! Waarvan ek hier praat, is volgens gerugte ’n onsigbare mag
buite die liggaam. Dis asof dit jou aantrek, jou teen wil en dank
íntrek en wanneer jy eers in sy mag is, is jy magteloos om daar-
teen weerstand te bied. Dit neem besít van jou, vernietig jou.
Ek het al dieselfde sensasie hier naby die woning van Nostra
Mantis ervaar, maar nog nooit só naby, só intens nie.”

“Maar het niemand nog ooit iets gesien nie, ’n bewys van
so ’n ... so ’n aanwesigheid?” vra Victor.

Mata antwoord nie dadelik nie. “Soos ek gesê het – daar is
baie gerugte en dis moeilik om alles te glo wat jy hoor. Ek self
het eenkeer, net skrams, vlugtig, my verbeel ek sien iets agter
die woning van die Siener. Iets groots: báie groot en grys, met
pienk oë. ’n Snorbaard het gebewe voordat dit soos ’n skadu-
wee in die bosse verdwyn het.” Haar oë soek deur die omrin-
gende ruigtes. 

“Maar soos ek gesê het, dit kon my verbeelding gewees
het. Jou verbeelding laat jou baie dinge sien as jy in die omge-
wing van die Siener is.”

Caesar vryf oor sy borselrige hare. “Ek’s bereid om in te
gaan. Wat van jou, Victor?”

“Vanselfsprekend. Ons het gekom en ons is hier. Dis nie
nou tyd vir omdraai nie. Wat van jóú, Mata?”

“Ek het my woord gegee. Ter wille van Ava. Ek’s nou
terug.” 

Die ruigtes slurp haar op.
Na wat gevoel het na ’n ewigheid, verskyn sy. “Kom, die

Siener wag.” 
Die ruigtes slurp hulle op. 
Dis skemer-donker. Om ’n draai gloei in ultraviolet: 

WIL JY WEET WATTER LOT WAG OP JOU?
WIL JY WEET HOE LANK JY GAAN LEEF? 
DRAAI DAN REGS WAAR DIE PAD VURK.

“Nou maar waarvoor wag ons? Tyd is kosbaar. Ava het my
nodig. Hy wat huiwer, mag dalk reeds te laat wees.” Caesar
mik na regs, maar Mata hou hom terug. 

“Nee, nie regs nie, Generaal. Net nie regs nie! Ons gaan
links.”

“Maar die padaanwysing ...”

“Dis ’n lokval. Dit lei na die vanghokke. Geeneen wat daar-
die pad kies, het al ooit teruggekeer nie. Die Siener moet ook
eet. Daar’s soveel verskriklike gerugte ... Maar Nostra lewer ’n
gratis diens aan sy meer ... sy meer intiéme vriende.”

“Welkom, vriende,” praat ’n stem skielik êrens van bo. 
Die drietal ruk soos hulle skrik en kyk op. Hoog bo hulle

troon die majestueuse romp en kop van Nostra Mantis. Slierte
grys-bruin blare en verrottende takkies wat aan hom kleef, ver-
leen ’n statuur van ouwêreldse eerbiedwaardigheid aan die
Siener. “Welkom, Mata. Is dit dan nie die gesiene generaal Cae-
sar saam met jou nie? Laat ek julle voorstel aan Nostra Mantis
Junior.” 

“Aangename kennis,” sê al drie as hulle afkyk en Nostra
Mantis Junior by Nostra Mantis Senior se voete opmerk. 

Mata kyk bewonderend op. “Hoe weet u dis generaal Cae-
sar?”

Nostra lag. “Hoe sê hulle nou weer ... moenie die Siener
die kuns van sien afvra nie. Waarmee kan ek vandag help?”

Caesar wil vorentoe staan, maar Mata hou hom terug.
“Onthou, nie te naby nie,” fluister sy. 

Hy knik dankbaar. “Nostra, die rooiwespe het my Ava
ontvoer, êrens in Wespestad in. Op Mata se aanbeveling is ons
hier vir leiding waar om te begin met ons soektog na haar. Om
haar op te spoor. Kan u help? Kan u haar vir ons sien?”

Die bosse agter Nostra Mantis roer. Victor verstyf, wil aan
Caesar stamp, maar dan hang die takke weer bewegingloos. Hy
ontspan, maar bly onrustig rondkyk.

“Dis nie sommer net vir sien nie. Daar moet lank gepeins
word. Dalk ’n droom hê, wag vir tekens. En dit vat tyd. Dis ook
goed dat julle Goue Vleuels nie alleen gaan nie, maar Mata
saamvat. Sy’s meer ... meer ’n sterfling.” 

Mata skuifel onrustig rond en probeer die beklemming uit
haar keel wurg.
57



“Maar oor die sienery ... vandag is nogal anders.” Nostra se
lyf begin liggies bewe. Sy kop sak en sy blinde oë staar dwars-
deur hulle. “Of ek kan help? Of ek kan sien?” Sy stem vervaag in
’n onverstaanbare gemompel. “Ja ... ek begin sien! Glashelder!
Ek sien ...” Sy stem is byna onhoorbaar. “Dis gesigte, drome,
tekens. Alles rol deurmekaar voor my verby. Beelde uit my
kinderdae ... my eerste vrou ... my laaste vrou ... ’n klomp min-
naresse ... ’n straal miersuur wat my lewe verwoes het. Die een
na die ander onvergeetlike ervaring! Wat ’n belewenis!
Ongelooflik!” Hy wankel op sy bene. 

“Vandag is die dag! Hy sien vinnig vandag. Harder, Nostra.
Praat harder! Ons kan nie hoor nie!” roep Mata. “Hy’s vandag in
die regte sienerbui, baie onsamehangend,” fluister sy onder-
langs aan haar metgeselle. “Ek het hom lanklaas só begeesterd
gesien. Dit kan vandag sy beste sien in ’n lang tyd wees.”

Caesar en Victor staan eerbiedig met geboë antennas.
“Het ek julle aandag! Ek gaan sien wat julle wil hê!” skreeu

Nostra só onverwags dat al drie wip soos hulle skrik. Voor hulle
bevestigend kan antwoord, vervaag sy stem in ’n dowwe, her-
halende gemompel: “Hier kom die profesie ... profes ... prof ...
pr ...” Nostra Mantis Junior sak bewend, swak van aandoening,
op sy knieë af. 

“Ek sien ’n swart wolk en hy rol vanuit die Noorde. 
Ek sien ’n wit wolk en hy rol vanuit die Suide.
Ek sien die lug word vuil, maar daarna breek ’n nuwe dag!”
Nostra gaan opeens onbedaarlik aan die bewe en snak na

asem. Sy kop swaai in die rondte op sy knakkende nek. 
Dan hyg hy verder. “Ek sien ’n goue blaartjie wat deur ’n

wind voortgedryf word van plek tot plek. Oral is daar gevaar –
doodsgevaar. Vir die goue blaartjie en vir almal naby aan die
goue blaartjie. Party sal sterf; ander sal net ly. Die goue blaartjie
waai verby ’n paal, ’n saal, tot by ’n ... tot by ’n ... En nou hoor
ek musiek. Is dit die Sonbesiesusters? Die Kunsmisgangers? Dis

so mooi. Ek kan vir úre daarna luister, as ek net nie so swak was
nie. Ag, waar sal my ekstra krag vandaan kom?” 

Die Siener stort meteens ineen. Nostra Mantis Junior gee
net betyds pad. Met ’n plof slaan hy voor die drietal neer. Sy
asem jaag en sy oë sper wyd. Ses bene stuiptrek en grawe slote
in die rooi grond om die rooibessiebos. Mata Mier storm voren-
toe om die laaste woorde van Siener Nostra Mantis op te vang.

“Sien, Nostra, sien! Tot by ’n wát waai die goue blaartjie?”
“... tot by ... Waak teen die vurk! Wee die vurk! Kies by die

vurk die ... Wee die verkeerde keuse! Aaag toggie! Hier gaan ek
...”

Mata gryp hom aan ’n antenna en skud sy kop, maar sy
kake flap leweloos oop en toe. Lang, slap bene swaai heen en
weer. “Jy het nog nie klaar gesien nie, Nostra! Wat van die vurk!
Die gevaar? Sien jou sien klaar!” 

Maar dis alles verby en die stem van die Siener is vir altyd
saam met sy ledemate stil. Nostra Mantis Junior streel snikkend
oor die blinde oë wat nooit weer sal sien nie. 

Caesar, Victor en Mata staan verbysterd. In ongeloof staar
hulle na die gevalle orakel, probeer elkeen op sy eie manier die
gebeure verwerk. Deur elkeen se brein jaag die woorde van die
onvoltooide profesie; elkeen probeer dit vir homself voltooi en
uitlê.

Dis Caesar wat eerste oor die skok kom. “Goue blaartjie ...
kan dit Ava wees? Maar die res ... die paal, die saal, die musiek,
die vurk?”

Hy draai na Nostra Mantis Junior. “Kan jy dit verklaar, Ju-
nior?”

Junior skud sy kop. “Ek is nog net op intreevlak. ’n Vakleer-
ling Graad Twee. Al wat ek kan sien, is julle.”

“Kan jy die orakel verklaar, Mata?” 
Mata skud haar kop. “Ek weet nie. Nostra was nog nooit

so duister nie. Die goue blaartjie kan Ava wees. Maar die paal ...
Wat kan dit wees? Vlagpaal, lamppaal, wenpaal? Wag! Ek dink

ek het dit! Wenpaal ...? Sport ... Sportbyeenkoms! Die jaarlikse
Inter-Stede moet nou een of ander tyd in Wespestad begin. Dís
waar ons moet begin soek!”

Met die omdraaislag verbeel Caesar hom hy sien twee
pienk ogies na hom staar. Maar in daardie breukdeel van ’n
sekonde wat hy verstar, glip dit in ’n grys skaduwee weg in die
bosse. 

Maar dit mag sy verbeelding gewees het. 
Aangevuur deur ’n begeerte om uit die bos te kom, snel

hulle terug na die steeds wagtende kewer. “Terug! Vinnig! Vin-
niger!” pomp Victor hom in die sy.

SEGMENT 16

Chè en sy makker sleep-dra Ava deur ’n paar gange tot voor ’n
toe kantoordeur. Net toe hulle wil ingaan, merk Chè die
naambordjie op die deur op: “Verwyder dit dadelik en laat ’n
nuwe een maak! Maar nie weer Hoofman nie.”

“Wat wil jy wees, Chè?” vra sy makker.
“Ek wil iets belangriks wees. Wou nog altyd. Laat ek dink.

Opperhoof? Klink nie sleg nie, maar laat ek nóg dink. Eerste
Wesp? Hoofinsek? President? Het dié woord al êrens gesien of
gehoor. Net so! President klink uitstekend. President Chè. Ek
hou daarvan.”

“Jy kan nie ’n president wees nie,” sê Ava.
“En hoekom nie? Wie’s jy om vir my te sê wat ek kan wees

en nie kan wees nie?” 
“Wespeland is nie ’n Republiek nie.”
Chè krap sy kop. “Wat’s ’n Republiek?”
’n Beweging verder in die gang af trek hulle aandag. ’n Vlieg

met ’n beteuterde uitdrukking op sy gesig kom na hulle aan-
gestap.

“Wat’s fout?” vra Chè.
“Madame Orde het my laat uitgooi,” sê hy.
“Hoekom?”
“Ek wou nie stilsit nie.”
“Sluit die heuningby in die kantoor toe,” sê Chè aan sy

makker. “En bly by haar. Sy’s baie werd.” Hy draai na die vlieg.
“Wie verteenwoordig jy in die Raadsaal?”

“Die vlieë.”
“Mooi. Stap saam met my. Vandag is dit ek en Madame

Orde. Die stelsel dat almal na één se pype moet dans, moet
einde kry. Hoe gouer hoe beter. Ek kan nie sien hoekom elkeen
nie kan doen en sê wat hy wil nie. Dis mos ’n vry land. Dan

moet die Raad ook ingelig word omtrent die situasie met
Byland, dat die oorlog uitgestel is.” 

Hy trek sy skouers reguit. “En vir die Raad sê dat ek van
nou af President is. President Chè Rooiwesp van Wespeland.”

“En as die Raad vir jou vra wat is ’n president?”
“Ek sal verduidelik. En buitendien, hulle hoef nie álles te

weet nie.” 

SEGMENT 17 

Terug by Basiskamp 1 tref Caesar ’n paar finale reëlings.
“Victor, net ek en Mata vertrek na die sportbyeenkoms. Hoe
kleiner die groepie, hoe meer onopsigtelik kan ons beweeg.
Veral by die Inter wil ek nie te veel aandag trek nie. Gelukkig
neem Bystad ook deel. Ons vlieg in met Byekorf 1 tot so ver
ons kan, maar gaan te voet verder. Hou intussen die Grond- en
Lugmag gereed. Wespeland mag dalk tóg omdraai en aanval.”

Caesar neem self beheer van die kontrole. Die vlug met
Byekorf 1 is laag oor die bosse om so onopsigtelik moontlik te
wees. Hulle land aan die buitewyke van Wespestad, maar weg-
gesteek tussen digte rooibessiebosse. 

“Ek weet waar die sportstadion is,” sê Mata. “Volg my.
Maar los jou wapens. Dit gaan te veel aandag trek, wat nood-
lottig kan wees.”

Mata en Caesar beweeg onopvallend deur die skare op pad
na die stadion. Dit wemel van die ondersteuners van Wes-
pestad, Kewerstad, Termietstad en Bystad. 

Dis baie bedrywig by die afdeling Entomofagius, waar
smulpape weglê aan allerhande versnaperinge. Van die gewild-
ste kosstalletjies is dié met dopluise gedoop in heuningdou. Vir
dié wat op ’n dieet is, is daar varsverwerkte krieksegmente. Die
jongklomp vind papiesop heerlik, terwyl heuningstalletjies ook
baie gewild is. Gedroogde kakkerlakke, kunstig versier met
skuimbesies, is pragtig uitgestal op lang tafels.

Mata gaan kort-kort stilstaan om te ruik. Sy ruik op die
grond, ruik in die lug, ruik per ongeluk aan ’n brommer wat
haar ’n lelike woord toesnou. 

“Nog niks?” vra Caesar ná ‘n rukkie.
“Nog niks. Die grond en lug is skoon.”
Die stadion doem voor hulle op. Binne maal massas insekte

rond vir die beste uitkykpunte. Atlete is reeds besig om op te

warm. ’n Stem weergalm oor die luidsprekerstelsel: “Eerste
item van die dag: verspring vir vlooie. Daarna volg verspring vir
sprinkane. Die twee wenners sal dan uitspring om die algehele
Interstede-Kampioen te bepaal. Vlooie, tree aan! Mierkanon-
nier is die afsitter.”

 

Dan knal die skoot en die eerste vlooi pyl op die vastrapplek af,
seil deur die lug en land dat die stof staan. Die vlooie juig. Die
sprinkane jou. Die tweede vlooi word afgesit, maar op pad
hardloop ’n sprinkaan voor haar in. Die vlooie jou. Die
sprinkane juig. ’n Skermutseling breek tussen die twee onder-
steunersgroepe uit en eindig eers toe ’n sekuriteitswag, ’n
termiet en sy rooimier, tussen hulle invaar. Die oproeriges spat
uiteen en nadat die aanloopvlak opgeruim is, word vlooi en
sprinkaan verdere deelname verbied. “Albei moes gekyk het
waar hulle hardloop,” is die skeidsregter, Arbitor Naaldekoker,
se beslissing. 

In die kamer waar Ava en die rooiwesp toegesluit is, hoor
sy die lawaai. “Wat gaan daar buite aan?” vra sy.

“Sportbyeenkoms. Dis die jaarlikse Inter-Stede.”
“Maar daar sou dan oorlog wees. Julle wou Byland aanval

terwyl daar Inter is! Kan julle nooit reguit dink nie?”
“Dit wás ’n moeilike besluit. Blykbaar het die bye, kewers,

termiete en miere se spanne nie van die oorlog geweet nie,
maar toe hulle uitvind, wou hulle onttrek. Die organiseerders
het egter ná beraadslaging met president Chè ’n ooreenkoms
met hulle aangegaan – bly hulle, word hulle lewens gespaar.
Indien hulle onttrek ... Die keuse was hulle s’n. En jy hoor self
hoe vrolik gaan dit.”

“Maar dis afpersing!” roep Ava uit.
“Maar ek het mos nou nét gesê hulle het sélf besluit om te

bly! Jy hoor ook net wat jy wíl hoor.”
Ava stap op en af, loer onderlangs na haar oppasser.
“Wat loer jy?” vra hy en trap selfbewus rond.
“Hoekom mag ek nie na ’n aantreklike, manlike rooiwesp

loer nie?”
Hy haal diep asem, stryk oor sy borshare en gee ’n verleë

laggie.
“Hoekom neem jy nie deel nie? ’n Groot en frisgeboude

rooiwesp soos jy sal mos álles wen!” Sy streel oor ’n bultende
bobeenspier. “Wat’s jou naam?”

Die rooiwesp doen ’n paar beenoefeninge en opstote.
“Rooies. Ek is Rooies Rooiwesp. Dink jy regtig ek sal alles wen
as ek deelneem?” Hy haal diep asem. In en uit.

“Maar natuurlik! Kyk net hoe bult jou spiere. En daardie
lang, sterk bene! Nee-wat, jy’s ’n natuurlike atleet. Hoekom
gaan neem jy nie deel nie? Moenie dat ek jou keer nie.”

“Ek wil, maar ek kan nie.”
“Hoekom nie?”
“Omdat ek jou moet oppas. Chè maak my dood as jy weg-

kom. Nee, ek kan jou nie alleen los nie.”

“Maar ek kan mos saamkom! Dís ’n goeie idee! Dan kan jy
deelneem én my oppas. Jy kan buitendien nie al die trofeë
alleen dra nie!”

“Dis waar. Maar hoe moet ek weet jy gaan nie ontsnap
nie?”

“Maar dis mos hoekom jy daar is. Om my op te pas!”
Rooies huiwer. ’n Skoot weergalm dofweg en die skare

juig. “Hoekom nie! Netnou is dit kunsvlieg en dis my beste
item. Ek het baie asem, jy weet, asem. Baie daarvan.” Hy doen
’n paar vinnige opstote. 

Ava glimlag skalks.

SEGMENT 18

“Ruik jy nog niks?” vra Caesar.
“Nee, afgesien van versoete kriekboudjies is die lug skoon.

Daar was netnou iets bekends, maar dit moes my verbeelding
gewees het. Ek moet ’n spoor op die grond kry, kan nie heeltyd
in die lug loop en ruik nie.” Sy vryf oor haar kop waar ’n kewer
haar geklap het.

Mata steek skielik vas. Ruik. Haal diep asem. Ruik weer.
Ruik heen en weer. Trap opgewonde rond.

“Kry jy haar reuk, Mata? Dit moet Ava wees! Nostra het
mos gesê ...”

“Nee, Generaal, dis nie Ava wat ek ruik nie. Helaas nee.
Kan dit wees?” Haar oë soek deur die skare.

“Maar jy ruik iets. Ek kan dit sien.”
“Ek ruik iets, ja. Ek wil dit einlik nie eers sê nie, nie eers

dínk nie! Maar dit ruik na Tarzan. Die spoor is baie vars. Hy kan
dus nie ver van hier wees nie.” Sy probeer regop staan om
beter te sien.

Caesar gaan staan reg voor haar. “Mata, dis nie nou tyd vir
vlooineste nie. Ons is hier met ’n doel, met ’n sending om Ava
op te spoor. Vir níks anders nie! Jy’t onderneem om my end-uit
by te staan. Is dit duidelik!”

“Dis duidelik, Generaal. Maar Tarzan ... ek kry eintlik
gloede.” 

Die aankondiger, Sonbesie, se stem vul weer die stadion.
“Die volgende item is balrol. Al die miskruiers tree aan! Daarna
die hoogtepunt van die dag: kunsvlieg!”

In aller yl is Ava en Rooies op pad na die stadion. Hulle
hoor ook die aankondiging. “Vinniger, Rooies, vinniger!” skree
sy in die vlieg. Dit help nie dat sy hier probeer wegkom nie: hy
sal haar inhaal en gaan toesluit. En ’n tweede kans sal sy nie
weer kry nie. Eerder wag tot by die stadion en in die skare ver-

dwyn. Daar behoort ook skuiling te wees. Dalk is daar rooi-
bessiebosse naby. 

Hulle kom by die stadion aan, net betyds vir die balrol.
Gelukkig kan hulle op ’n oop kol naby die wenstreep land.
Daar’s egter ’n oponthoud met die afsit, omdat ’n hewige twis
onder die deelnemers uitgebreek het. ’n Kakkerlak, wat sê hy
oefen al lank vir dié item, dring aan om saam met die miskruiers
deel te neem. Hulle weier. 

“Ons oefen met mis,” sê een miskruier. “Waarmee oefen
jy nogal?”

“Met enigiets wat kan rol. Net nie met mis nie,” sê die
kakkerlak.

“Dan mag jy nie deelneem nie! Dis nie dieselfde nie! Misrol
is gespesialiseerd.”

“Die item is balrol, nie misrol nie. Ek voel hier word teen
my gediskrimineer omdat ek ’n kakkerlak is! En ek is moeg
daarvoor! Rol gaan ek vandag rol. En buitendien, jy’t g’n reg om
jou te verbeel jy’s beter as ek omdat jy mis rondrol en ek nie!”

In hierdie stadium tree Arbitor Naaldekoker tussenbeide.
“Wil julle rol of wil julle nie rol nie? Besluit nóú! Julle hou die
Inter op. Kakkerlak, het jy vooraf skriftelike toestemming gekry
om deel te neem?” 

“Nee, maar ek wíl rol,” sê die kakkerlak.
“Jy sal nié rol nie,” sê ’n groot miskruier en stap vorentoe.

Hy kyk tevrede oor sy skouer hoe sy ondersteunerkorps agter
hom opbou. 

Kakkerlak trap benoud rond. Hy kyk ook oor sy skouer,
maar sien geen ondersteuner nie. “My manne sal nou hier
wees,” sê hy. “Hulle het belowe.”

Die miskruierbende stap nader.
Kakkerlak retireer. “Ek gaan ’n amptelike klag by die Arbi-

trasiehof vir Diskriminasie indien dat my waardigheid as insek
aangetas is. Ek kan nie help ek is ’n kakkerlak nie. Julle maak ’n
groot fout as julle dink ek is net goed genoeg om julle vuilwerk

te doen, maar ek mag nie saam met julle balrol nie. Ek onttrek,
maar onder protes. Anders gaan julle my slaan en ek is reeds vol
knoppe. Sien julle in die hof!” 

“Jy kan nie eers hof spel nie,” sê Caesar, wat tot aan die
rand van die groep strydendes beweeg het. 

“Wie sê ek is nog onnosel ook?” vra die kakkerlak, terwyl
hy rondkyk wie dit gesê het. 

Opeens is daar chaos. ’n Skoot knal in die insekte se midde
toe die afsitter, Mierkanonnier, per ongeluk ’n skoot aftrek toe
hy sy nuwe vriendin wil beïndruk. Verwarde insekte maal in die
rondte. Die doodsdreigemente en gerugte van oorlog is nog
vars in elkeen se geheue. 

Een skreeu: “Lugaanval!”
’n Ander skreeu: “Grondaanval!” 
Wisselende krete van “val plat!” “grawe in!” “vlieg!” en

“hardloop!” sny, piep en gons deur die lug. Sonbesie se
aankondiging “Die byeenkoms is afgelas!” gaan verlore. Arbitor
Naaldekoker is besig om die afsitter die pak slae van sy lewe te
gee. Talle insekte bly in die stormloop na veiligheid in die slag.

Rooies verstyf van skok toe hy die moontlike implikasies
van die gebeure besef, maar net momenteel. Ava wil nog be-
weeg, toe voel sy Rooies se greep om haar been. “Kom, ons
moet terug!” Met krag raap hy haar van die grond af op en saam
verdwyn hulle buite sig.

SEGMENT 19

Caesar en Mata word deur die massa meegesleur. Opeens beur
Mata tot stilstand. Sy begin hewig ruik.

“Ek ruik! Ek ruik!” 
“Wat ruik jy?” vra Caesar. “Tog nie weer vir Tarzan nie.” 
“Nee! Ava se reuk!” 
“Is jy seker? Hoe kan jy tussen al hierdie insekte ... Is jy

seker dis nie weer Tarzan nie?” 
“Nee, dis Ava! Doodseker! En vars, baie vars.” 
“Nou maar ruik verder. Dan moet sy hier êrens wees.”
“Laat ons net ’n bietjie wag tot die ergste stormloop verby

is. Só kan ek niks wys word nie.” 
Die stormloop rafel uit en dit word stiller om hulle. Mata

beweeg vanaf die plek waar sy die eerste keer die reuk gekry
het, in sirkels verder uit.

Dan skud sy haar kop. “Jammer, Generaal, haar reuk begin
hier, maar dit eindig ook hier. Ek verstaan dit nie.”

“Dit kan net een ding beteken, Mata. Sy’t hier geland en
van dieselfde plek weer opgestyg.” Hulle kyk op in die lug, maar
slegs enkele insekte soek nog rigting huis toe. “Geen teken van
’n goue blaartjie nie.”

“Maar Nostra was reg. Hy’t van die Inter geprofeteer, en
hier’t ons haar gekry.”

“Ons het net haar reuk gekry.”
“Maar dis iets, ’n teken dat ons op die regte spoor is. Ons

moet net aanhou loop op die spoor wat Nostra gelê het.
Waarvan het hy nog geprofeteer?”

“Iets van ’n saal en ’n vurk. Iets geprewel van musiek. En
hier is nie so iets nie.”

“Maar dan kan dit net in Wespestad wees. Daar’s baie sale!
’n Saal vir elke geleentheid. Ek en Tarzan het eenkeer ...”

Skielik is daar ’n roering agter ’n rooibessiebos naby hulle.
Mata kyk en ruik. “Soos ek gesê het, ek en Tarzan ...” Sy ruik
weer. Sy glimlag.

“Wat’s dit, Mata, wat ruik jy?” 
Mata huiwer voor sy verder praat. “Onthou wat Nostra

gesê het. Die saal het belangrik geklink. Die vurk nóg belang-
riker. Die musiek was dalk net sy verbeelding toe hy begin
opvaar. Bly voortdurend aan die profesie dink!” Sy ruik weer
diep en trap al hoe haastiger rond.

“Is iets fout? Jy lyk onrustig. En wat bly jy sê dat ék moet
onthou? Dis mos jou plig ook!”

“Generaal, die profesie van Nostra Mantis is besig om in
vervulling te gaan en dit gaan bewaarheid word. In elke opsig.
Hou net die spoor. As daar ’n boodskap in die lewe is wat geglo
kan word, dan’s dit ’n sterwensboodskap. Maar jy moet my nou
verskoon, ek het ook ’n afspraak met die toekoms.”

Mata draai weg van Caesar en verdwyn agter die rooi-
bessiebos. Enkele oomblikke later verskyn sy weer, met ’n
metgesel. Met ’n enkele laaste blik oor haar skouer, roep sy:
“Dis Tarzan!” Dan keer sy haar rug op hom.

Caesar staan verslae. Hy wil haar agterna roep dat haar
taak nog nie afgehandel is nie, dat sy onderneem het om hom
end-uit by te staan. Maar dan sien hy hoe ’n antenna van Tarzan
teen dié van Mata skuur. 

Die volgende oomblik glip ’n skaduwee oor Caesar. Hy kyk
op, sien die gevaar, wil waarsku, maar te laat! ’n Roofvlieg swiep
neer op Mata en gryp haar in sy kloue vas. Saam met haar nood-
krete verdwyn hulle die dieper bosse in. 

Tarzan Mierleeu bly roerloos staan. Met onbegrip kyk hy
na die leegte aan sy sy, tel sy kop op en soek êrens in die
ruimtes daar bo na dít wat hom pas ontneem is. Dan skud hy sy
skouers en begin ’n gaatjie in die stof grawe. 

Caesar haal diep asem. Hy besef hy’s hiervandaan op sy
eentjie, met slegs ’n vae, raaiselagtige spoor om te volg. Terwyl

hy terugvlieg na Ruimtekorf 1, weet hy daar’s nie ’n ander
keuse nie – hy sal so gou moontlik moet terug na Basiskamp 1.
Victor sou sorg dat die Grondmag paraat is, ook die Lugmag.

Dis tyd vir aksie. Wespeland sal kry waarvoor hy gesoek
het. 

Hy sou Byland se voortbestaan tot die laaste insek verdedig
het.

Maar nou het hulle aan sy hart gevat. Vir Ava is geen opof-
fering te groot nie. 

Nie eers sy eie lewe nie.

SEGMENT 20

Terug by Basiskamp 1 is dinge in rep en roer.
“Brigadier, is die Grond- en Lugmag op gereedheids-

grondslag?”
“Hulle staan gereed, Generaal. Wag net op finale instruk-

sies.”
“Ons gaan aanval.”
“Wanneer?”
“Nou.”
“Moet ek Wespeland in kennis stel?”
“Nee. Daar’s nie tyd vir protokol nie. Ons gaan Ava uithaal

en hulle ’n ewige lewensles leer. En, Victor, daar’s ’n verande-
ring in taktiek. Bring Ruimtekorf 2.”

“Ruimtekorf 2! Natuurlik! Die tuig vermom soos ’n rooi-
wesp! Briljant, Generaal, briljant!”

“Nie só briljant nie, Victor. Jy moet net meer lees. Al van
die oeroue legende van die houtperd gehoor? Ons gaan onge-
siens invlieg, in hulle midde land en dán gaan die angels klap.” 

Hy draai om na waar die korfeskader vanaf Kaap Kosmos
geland het en gereed staan. Hy wink die bevelvoerder nader.
“Kolonel Spitfire, ek vertrek nou na Wespeland en spesifiek
Wespestad. Julle volg my in V-formasie. Victor, is die Grondmag
aangetree?”

“Daar’s hulle Generaal.” Hy wys trots na waar die stof van
Euro onder die marsjerende pote opstyg. Die lug dreun van
woedende vlerkgesuis en skildvibrasies. 

Deur die rooi stofwalms verskyn elite-bataljonne massiewe
renosterkewers met hulle ondeurdringbare dekskilde. Hulle
magtige knypers kap ritmies die marsmaat uit. Voor hulle draf
hordes kakkerlakke, korporaal Atilla heen-en-weer heel voor.
Knap agter die kewers is die kolonne chemiese mierkanonniers,
met as falanks bombardierkewers. Na hulle volg die legioene

termietsoldate, elkeen met ’n voortbeurende rooimier aan ’n
leiband. Miervegters kom ná hulle aangegolf. Die agterhoede
word gedek deur swerm op swerm hommelbye, elkeen
toegerus met drie sintetiese angels – een geheg en twee in
skedes aan die sy.

“Die mierleeus is klaar op hulle pos in die loopgrawe,” sê
Victor en hy wys noordwaarts in Wespeland se rigting. 

Caesar kyk met genoegdoening na die magtige aanko-
mende leër. Hy styg op, vlieg voor die aanvoerders verby en
kantel met sy regtervlerk ’n saluut. Korporaal Atilla kyk op en
struikel oor ’n klip. Hy kom egter betyds orent voor sy troepe
oor hom storm. 

“Ek het vir die kakkerlakke gesê die rooiwespe gaan vir
hulle kospakkies afgooi. Hulle moet groet en vriendelik wees.”
Victor glimlag betekenisvol. Caesar knik begrypend. 

Enkele minute later suis die motore en met Caesar aan die
stuur swaai die neus van Ruimtekorf 2 in die rigting van Wespe-
land. 

“Wat is jou plan van aksie, Generaal? Ek neem aan Ava is in
hulle mag?” vra Victor terwyl hulle laag oor die rooi bosse
swiep.

“Dis reg, ja. Maar ek weet min of meer waar om te soek.
Mata het ons ongelukkig ontval, dus is ons op ons eie. Die
Siener het ook darem ’n spoor gelê. Vaag, maar wat dalk nie té
moeilik sal wees om te volg nie. Maar stap een: ons dring die
rooiwespe se vestings binne, verblind hulle met die stuif-
meelkanonne en dan veg ons ons pad oop na waar Ava behoort
te wees. Dit kan net die voorraadkamers wees. Ons moet haar
bereik voor hulle haar verdoof.” 

Caesar sidder as hy aan haar lot as voedsel vir die rooi-
wespe-larwes dink. Dat hulle die vermetelheid gehad het om
haar te ontvoer, sy geliefde! “As die rooiwespe dálk onraad ver-
moed as ons land, sal die korfeskader hulle gekonsentreerde

aandag van ons aflei. Daarna sal hulle die Grondmagte sien en
dink dis ’n maklike teiken en van ons vergeet.” 

Caesar se mond trek minagtend skeef. “Hulle kan mos nog
steeds net aan een ding op ’n slag dink. Aanhou en aanhou die-
selfde ding doen. Wil nie leer nie. Koppe soos klippe.” 

Onder hulle is die woongebied waaroor hulle vlieg, in ’n
uiters morsige toestand. Dis duidelik aan die vullis wat oral
ophoop, dat dit nie verwyder word nie. “Die miskruiers en
brommers staak seker alweer,” sê Victor. “Hulle gunsteling
tydverdryf.” Die wooneenhede is vervalle en kleintjies van elke
denkbare soort insek krioel deurmekaar. Oral sit of lê volgroei-
des lui rond. 

Die vesting van die rooiwespe nader nou vinnig. “Beman
die stuifmeelkanonne!” beveel Caesar die twee kanonniers.
“Vuur slegs op my bevel.” 

Dan is hulle in Wespeland! Buite Ruimtekorf 2 se kajuit-
vensters is die lug skielik rooi van die rooi lywe en vlerke van
woedende, aanvallende rooiwespe. Hulle is nog in ’n oorlog-
stemming, ontevrede omdat die oorlog uitgestel is en, met Chè
wat hulle verlaat het, maal hulle leierloos in die rondte. 

Hulle val nie dadelik aan nie, onseker oor die herkoms of
bedoeling van die korf, verward oor die enorme voorkoms van
een van hulle eie spesie. “Moet nog nie vuur nie,” maan Caesar
terwyl hulle dieper en dieper in die rooi maalkolk inbeweeg. 

“Vuur!!” weerklink die bevel van Caesar. “Vuur! Hou aan
vuur!” Die stuifmeelkanonne skiet dik, geel wolke oor die rooi-
wespe wat verward en verblind in bondels grond toe tuimel.
Hulle angels klap teen Ruimtekorf 2 se buitewande, maar breek
of buig teen die ondeurdringbare materiaal. Sarsie op sarsie
stuifmeel maak die lug om Ruimtekorf 2 skoon. Links en regs sit
die gevegseskader die vernietigingswerk voort. 

“Ek stabiliseer die korf op hierdie hoogte sonder om die
motore af te skakel,” sê Caesar. “Victor, ek en jy verlaat die
korf terwyl die twee kanonniers aanhou vuur. Ons gaan haal
Ava en bring haar lewend terug. Is dit duidelik?”

“Generaal! Ek’s met jou!” Hy span sy regtervlerk. 
Caesar haal vier spaarangels uit ’n kas en gee twee vir Vic-

tor. Om sy eie middel gespe hy ’n gordel met nog ander wa-
pentuig vas.

“Dit gaan nie maklik wees nie, Victor. Ons weet nie wat in
die vesting vir ons wag nie. Hoe sterk die teenstand gaan wees
nie. Maar onthou ons ou skoolleuse: EK VIR JOU EN JY VIR
MY! Hier gaan ons!” Hy maak ’n swaaideur oop en, gevolg deur
Victor, skiet hulle met kragtige vlerke deur die geel stuifmeel-
wolke na die hoofkompleks. Onfeilbaar koersvas navigeer hulle
op die teiken af.

SEGMENT 21 

Die Grondmagte en Lugmagte van Byland en dié van
Wespeland is in ’n dodelike stryd gewikkel. Wespeland se
voorste legioene, hoofsaaklik vlooie, luise, muggies en
sprinkane, is reeds platgeloop deur die méér geordende
kakkerlakke van Byland. Hulle misgis hulle egter liederlik met
die rooiwespeleër wat uit die lug op hulle neerstort. Atilla se
manne dink dis die beloofde kospakkies wat afgegooi gaan
word en hulle wuif vriendelik. As weerlose teikens word hulle
genadeloos afgemaai. Daar bly nie een lewend oor nie. Kor-
poraal Atilla is die laaste een wat sterf toe ’n vinnige rooiwesp
hom inhaal. 

Onbeplan en mal van oorwinningsvreugde, pak die rooi-
wespe die renosterkewers, maar word net eenvoudig uit die
lug gepluk en in twee gebreek. Hulle angels buig of breek op die
rotsharde dekskilde. 

Skielik, asof op bevel, kom die gifkanonniers van Byland tot
stilstand. Hulle draai om, lig hulle agterlywe en spuit straal op
straal vernietigende miersuur die lug in. Die rooiwespe gryp na
hulle oë, wring hulle lywe en plons grond toe. Krullend van pyn
beland hulle in die middel van die mierlegioene wat hulle uitme-
kaar skeur.

In die wriemelende chaos van rooiwespe, miere, termiete
en rooimiere volg een van die mees genadelose veldslae van die
Nuwe Skepping. Niemand onderskei meer tussen vriend of
vyand nie. Vyand pluk vyand uitmekaar en vriend verskeur
vriend. Aan een rooiwespangel sit drie spartelende miere in-
geryg, ’n termietvegter gryp twee rooiwespe aan hulle nekke
en verpletter hulle koppe teen mekaar. Rooimiere ruk los en
storm blindelings voort, terwyl hulle alles wat voorkom afkou,
opkerf, verskeur of afsny. Van ’n nomadiese muggieswerm wat

belangstellend nadergevlieg het om die geveg dop te hou, bly
net fladderende vlerkies oor.

Die lug word vuil van stof en insekte wat mekaar op die
grond en in die lug beveg. 

Voor Caesar en Victor doem die hoofvesting op. Twee
rooiwespwagte voor die ingang skrik hulle pienk toe die Geel
Gevaar op hulle afpyl, maar voor hulle weet wat gaan aan, byt
hulle in die stof van Euro. Elkeen met ’n laserangel in die keel. 

“Af met die gang! Ons deursoek elke saal!” roep Caesar.
Links en regs is sygange en sykamers, volgepak met bewuste-
lose prooi. In sommige kamers voed wesplarwes reeds op hulle
onwillige gashere.

“Stop!” fluister Caesar skielik dringend. Vanuit ’n dwars-
gang voor hulle kom ’n groep insekte wat lyk of hulle iets tussen
hulle dra. 

“Wat dra hulle?” fluister-vra Victor. 
“Sal nou sien as hulle naderkom. Dit lyk na ’n kriek.”
Die optog beweeg voor hulle verby. “Selfmoord is áltyd

tragies,” sê een verbyganger. 
“Ja, en dit ’n minister,” sê ’n ander.
“En nogal van Arbeid,” fluister sy mede-draer.
“Wonder wat was die motief. Só ’n eerbare, gesiene leier.

Dalk ’n derde party,” meen ’n ander draer. “Sy sekretaresse het
al vorige verhoudings ...” Die stemme verdwyn saam met die
groep om ’n draai. 

“Ja,” sê Caesar, “stof tot stof. Al was hy ’n minister.
Kom,Victor!” 

“Of is dit in hierdie geval stof tot kunsmis, Generaal?”
“Jy’t nog tyd vir grappies! Maar ’n goeie een!” 
Voor hulle doem daar skielik ’n groot rooiwesp op en ver-

sper die pad. “Gee pad! Ek is haastig!” skreeu hy. Hy swaai sy
angel en mis Caesar rakelings, maar deurboor Victor se linker-
vlerk en pen hom teen die gangwand vas. Net toe hy sy angel
wil losruk om die doodsteek toe te dien, skiet Caesar hom met

sy laserangel dwarsdeur die borskas. Met ’n doodsroggel sak hy
teen die wand af. Blitsvinnig installeer Caesar ’n spaarangel en
pluk die angel uit Victor se vlerk.

“Generaal, kyk hier!” sê Victor en haal ’n opgevoude nota
van die rooiwesp se angel af. Hy vou dit oop en lees. “Sulke
goggas!” sis hy woedend. “Sulke gemene, lae, onderontwik-
kelde, agterlike gebroedsels!”

“Wat’s dit, Victor? Gee dat ek lees.” Caesar sidder terwyl
hy hardop lees. “Jou geliefde, Ava is haar naam, is in my mag. Ek
daag jou uit om haar te kom haal. Die vraag is net – waar. Intus-
sen berei ons haar vir die larwes voor. Ek sluit ’n bewys in dat
ons haar wel het. Ons is in die Raadsaal. Chè.” 

Iets tol grond toe. 
“’n Tashaartjie van Ava ...” Generaal Caesar leun lam teen

die wand van die gang. Dis doodstil. Slegs twee swaar asemha-
lings is hoorbaar. Dan kom hy orent. “Nostra Mantis het ook
van ’n saal gepraat – maar wátter saal! ’n Raadsaal? Waar ...
waar! Maar ons kan nie tyd verspil met wonder nie, Victor.
Voort met die soektog. My en Chè se paaie sal weer kruis.”

SEGMENT 22

’n Entjie verder aan hulle linkerkant is daar ’n deur wat toe is. ’n
Motvlerk weerkaats in ultraviolet die woorde 

STILTE
LA MUSICA

 

’n Paar musieknote is hoorbaar. Stadig en versigtig maak Victor
die deur oop en hulle stap binne.

“’n Saal! Musiek!” Victor steek vas en fluister: “Generaal, is
dit die vervulling van die profesie?” 

Voor hulle is ’n groot saal vol rooiwespe, sprinkane,
kakkerlakke, vlieë en ’n verskeidenheid ander insekte wat blyk-
baar teatergangers is. Die hele voorste ry sitplekke word deur
die Wespkoningin beset. Voor op ’n verhoog is ’n orkes besig
met ’n konsert-uitvoering. Caesar herken die komposisie

onmiddellik as DIE TRIOMFLIED VAN DIE LAER ORDES:
“EEN ANGEL, EEN BY.” Dis ’n vryheidslied wat al tot baie
onmin in die Nuwe Skepping gelei het. 
 

’n Hottentotsgot bespeel ’n sydraadharp, vier muskiete hang in
die lug en harmonieer pragtig met die dieper vibrasie van tien
brommervlerke. Ses krieke vorm die strykafdeling en drie
kakkerlakke blaas fluit. Vier toktokkies klop woes met hulle
agterlywe die tromritme op die verhoogoppervlak uit. ’n
Groepering van vyf doodshoofmotte speel klarinet. Vier
snuitkewers blaas trompet. ’n Sonbesiekoor, net regs van die
orkes op ’n dooie rooibessietak, sukkel egter om by te hou met
die wisselende orkesritme, veral toe hulle probeer instem op ’n
vals noot van een van die kriekstrykers. 

Die dirigent, Karajan Kewer, kom statig op die verhoog
gestap. Sy twee voorpootjies is bedek met spierwit wolluise en
hy hou hulle omhoog. Die gehoor oe, aaa, zoei en klap vlerke
en ’n paar jongelinge word flou. Die geraas bedaar geleidelik en
Karajan laat sak sy bewolluiste voorpootjies. Hy draai na die
orkes, skud sy antennas dramaties en swaai ’n stokkie in sirkels
hoog bokant sy kop. Dan bars die orkes los. Die koningin stoot
met elke hoë noot ’n string eiers uit. 

Net links van die deur is ’n poel water. ’n Paar gesette
muskietmoeders sit selfvoldaan en kyk hoe hulle kleingoed in
die modder baljaar. Reg voor Caesar en Victor is daar skielik ’n
beweging toe ’n naaldekoker in die rigting van die poel beweeg.
“Net eers gou my eiertjies gaan lê. Nou t’rug. Hou my plek,” sê
sy vir haar vriendin. 

Enkele teatergangers word bewus van die oop deur en
hulle kyk gesteurd om en gluur die twee indringers eers ver-
baas, toe verskrik en toe woedend aan. 

“Val terug!” beveel Caesar wat die gevaar dadelik besef,
maar nie voordat hy ’n spuitkannetjie stuifmeel in die lug leeg-
spuit nie. Hulle pluk die deur toe en draai die sleutel in die slot. 

Binne in die teater breek pandemonium uit. “Heuningbye!
Die Geel Gevaar is op ons! Vlug!” Honderde insekte trap en
steek en byt mekaar dood in ’n stormloop na die toe deur,
want die enigste ingang is ook die enigste uitgang. Muskiet-
moeders word saam met hulle kroos in die modder ingetrap.
Die orkes raak die wysie heeltemal kwyt. Die koningin begin
windeiers lê. 

“Vorentoe! Ava moet naby wees!” roep Caesar uit in hulle
vlug gang-af.

En toe, skielik, om die volgende draai, vurk die gang in drie.

 

Die twee heuningbye steek vas. 
“Links of regs of middel?” vra Victor.
Caesar huiwer. Deur sy brein flits die laaste woorde van

Nostra Mantis se onvoltooide profesie “Waak teen die vurk!
Wee die vurk!” 

Hy onthou van die lokval deur die Siener self gestel, van die
verdoemende gevolge van ’n verkeerde keuse. 

Maar in sy desperate bylikheid moet hy kies – ’n keuse wat
lewe of dood inhou. Hy, wat nie die gawe van Sien het nie.

“Links!” roep hy en vlieg blindelings voor.

SEGMENT 23

Daar is nou meer beweging van voor en van die sykante. Almal
skyn haastig te wees, besig met een of ander iets. Om ’n draai
kom hulle selfs ’n heuningby teë. Hy gee hulle ’n skuins kyk en
draai vinnig om in die rigting waar hy vandaan kom. ’n Mier se
knieë knak onder die gewig van ’n stapel dokumente. ’n Vlinder
knap haar voorkoms op voor ’n blink dekskild wat teen ’n muur
hang. 

Die gang eindig teen ’n toe deur, ryklik versier met aller-
hande motiewe uit die insektewêreld. Die motiewe word oor-
heers deur ’n rooiwespangel in die greep van ’n harige,
klouagtige grys vuis. 

 In sierskrif bo die embleem staan geskryf

RAADSAAL

Met ook in sierskrif daaronder 

GETALLE IS MAG

“Nog ’n saal, Generaal! Is dít die saal wat Nostra Mantis
gesien het?”

“Mag wees. Chè het van ’n Raadsaal geskryf waar hy Ava
aanhou, en dit kan moontlik hierdie een wees. Hoekom nie
summier voorraadkamers toe met haar nie? Iets maak nie sin
nie. Maar dalk is dit die einde van ons soektog. Laat ons ingaan.”

Tog huiwer hy. Die lokval wat die Siener self vir sy besoe-
kers gestel het, bly deur sy kop maal. Chè praat dalk met opset
van “Raadsaal”, en nie van “voorraadkamer” nie, om hom te
mislei, sodat hy Ava nie gou genoeg moet opspoor nie. 

Kan ’n rooiwesp só gevorderd dink?
Maar as selfs ’n Siener nie te vertrou is nie ... 

“Victor, dis ’n blinde besluit wat ons hier neem. As iets met jou
en my gebeur, is dit vir altyd verby met Ava. Is daar geen ander
opsie nie? Sien jy nie ’n ander uitweg nie?”

“Ons sal slegs weet wat aangaan as ons sien wat aangaan,
Generaal.” Hy staan vorentoe om die handvatsel te draai.

Maar toe word die deur van binne af vir hulle oopgemaak.

SEGMENT 24

Rooies hyg na sy asem. In aller yl is hy weg van die stadion, met
Ava se een been steeds in sy greep. Om vinnig te probeer vlieg
met ’n onwillige heuningby op sleeptou is g’n grap nie. Gelukkig
is Chè nog nie terug op kantoor nie. “Nie ’n woord hiervan aan
Chè nie. Nie ’n woord van ons uitstappie nie. Net een woord
en ek maak jou morsdood! Net een woord!”

Die deur gaan oop en Rooies swaai verskrik om. “En toe,
wat lyk jy so skuldig?” vra Chè toe hy instap. Hy klap die deur
onnodig hard agter hom toe. 

“Nee, niks. En wat lyk jy of ’n brommer jou kos afgevat
het?”

“Die klomp sotte daarbinne! Ek het probeer verduidelik
wat ’n president is, maar nie een verstaan nie. Madame Orde
het my uit moedeloosheid uitgestuur sodat die Raad kan stem
of ek een mag wees. Nie eers kans gehad om hulle van die
onverwagte Byland-inval te vertel nie.”

Hy stap woedend op en af. “Net toe ek voel ek maak ’n
deurbraak, staan Brutus op en sê aangesien niémand weet wat
aangaan nie, sal hy verduidelik.”

Ava se kop ruk. “Brutus? Het jy gesê Brutus? Brutus Marxis
Heuningby?”

“Ja. Ken jy hom?”
“Ken ek hom!? Nog nooit ontmoet nie, maar ken ek hom

nie! Die grootste verraaier in die geskiedenis van Byland! Ge-
neraal Caesar kan nie wag om sy angel in hom in te dryf nie! En
hy’s hier! Hier naby?”

“In die Raadsaal. Minister sonder portefeulje. Nou toe nou
... Dis hoe Caesar oor Brutus voel! Brutus voel ook so oor Cae-
sar ... Wie weet, miskien ontmoet die twee mekaar gouer as
wat hulle dink! Tog snaaks hoe dinge partykeer uitwerk.”

Daar’s ’n hoflike klop aan die deur.

“Ja!” roep Chè. 
’n Toktokkie-bode maak die deur oop. “Die Raad vra dat u

terugkom, Meneer die President.”
“Sê vir Madame Orde ons is nou daar.” 
Toktokkie praat weer: “Madame Orde sê die Presidént

moet gou maak. Die Raad wil hom gelukwens met sy nuwe
naam.”

Chè se oë gly oor Ava. “Jy kom saam. En, bode, sê ook dat
ek ’n verrassing saambring. Eintlik meer as ’n verrassing. Ek
bring ’n wapen saam, ’n magtige wapen wat Caesar gaan breek
en Byland finaal tot oorgawe gaan dwing. Sonder slag of steek.”

“As jy darem dink dat generaal Caesar ...” begin Ava
woedend.

“Meneer die President ...” Toktokkie tok benoud op die
vloer. 

“Caesar, Caesar, Caesar! Ek voel siek net as ek sy naam
hoor! Jy en jou armsalige, geliefde Caesar! Laat ons hom voor ’n
keuse stel, laat ons kyk wie kies hy as hy móét kies – vir jou of
vir Byland!”

Hy gooi sy kop na agter en lag honend, terwyl sy antennas
ineenkrul van plesier. “En dan sê hulle ’n rooiwesp kan nie dink
nie! Maar wag, ek het ’n nog béter plan! Rooies, kom hier!” Hy
gryp ’n pen en skryf ’n paar sinne. “Gaan soek Caesar en gee
dié nota vir hom. Sorg dat hy dit kry! Kom Ava, laat ons gaan
hoor of die Raad al besluit het wat ek is.”

Toktokkie maak die Raadsaal se deur vir Chè oop en staan
terug. Chè se binnekoms word begroet deur ’n oorweldigende
toejuiging. Insekte kners, piep, ratel en fladder en dit kos ’n ui-
terste poging van Madame Orde om almal tot bedaring te bring.

“President Chè! ”
Chè steek vas. Het hy reg gehoor? Presidént Chè? 
“Geluk, President Chè. Geskiedenis is vandag gemaak. Jy’s

verkies tot die eerste president in die geskiedenis van Wes-

peland. Ons verstaan alles nog nie mooi nie, maar Brutus Marxis
het probeer verduidelik. Hy sê jy sal ’n goeie president wees.
Mag jy lank en gelukkig regeer.”

Chè wil nét praat, toe die deur oopgaan. ’n Heuningby
skarrel binne en fluister iets aan hom. Hy verstyf, kyk verward
rond en gryp Ava aan ’n vlerk. Hy stamp die deur toe.

“Vorentoe, vorentoe! Gaan sit voor in die saal. En jy roer
nie! Net een geluidjie!”

Hy draai om en maak die Raadsaal se deur oop.

SEGMENT 25

Caesar en Victor se pad word deur ’n muur rooi lywe versper.
Bankvas staan hulle. Tussen die middelste een se voorbene
deur loer ’n heuningby. “Dis hulle, Chè – dis húlle wat ek in die
gang gesien het!”

Oor en verby die rooiwespe is ’n see van insekte sigbaar. Jy
kan ’n angel hoor val, so stil is dit. 

“Goeie werk, Heuningby,” sê Chè en hy skop hom hard
eenkant toe. “Generaal Caesar binne in die senuknoop van
Wespeland. Wie sou dit ooit kon dink? Veilige reis gehad? Dalk
’n bietjie allenig? Dalk ’n reisgenoot gemis?” Sy stem tart.

“Chè Rooiwesp!”
“Nee, nie net Chè nie. Presidént Chè van Wespeland. Ek is

pas bevorder. En binnekort President Chè van Byland ook.
President Chè van die Nuwe Skepping! Wat sê jy dáárvan, Cae-
sar?”

“Moenie jou larwes tel voor hulle uitgebroei is nie! Voor jy
té gou praat, Chè: weet jy van die oorlog buite? En hoe dit ver-
loop?”

“Gerugte daarvan gehoor. Maar ek glo die Inter verloop
opwindender. Wespeland was nog nooit so opgesweep en reg
vir julle nie. En dit te danke aan jou ou vriend ...”

“Brutus,” voltooi Caesar sy sin. 
“Wat!” roep Chè uit. “Jy weet van hom?”
“Maar natuurlik. ’n Verraaier laat altyd ’n dik, smerige

spoor. En onwelriekend daarby. En hy’t ’n manier om in die niet
te verdwyn, maar soos ’n skuldeiser weer op te duik. Maar laat
ons tot die punt kom – Ava, waar’s sy?”

“Caesar! Hier’s ek!” weerklink Ava se stem van êrens.
Onmiddellik sluit die rooiwespe ’n ondeurdringbare ring-

muur rondom die twee heuningbye toe hulle vorentoe beweeg.
“En waarheen wil julle nogal?” vra Chè. “Nuuskierig oor waar

jou geliefde is, Caesar? Jy’t reg gehoor, sy’s hier, baie naby aan
jou.”

Hy beweeg effens opsy en laat ’n skrefie oop waardeur
Caesar kan sien. 

Heel voor in die Raadsaal sien hy haar sit. Hy wil uitreik na
haar, met haar praat, maar die skrefie sluit weer dig. Hy stap tot
voor Chè. “As sy iets aangedoen is ... As daar skade van enige
aard aan haar is ... Enige leed ...”

“Wat dan, Heuningby? Gaan jy my te lyf gaan? Gaan jy in die
aanwesigheid van hierdie geweldige oormag haar wil red? Só
dom is selfs ’n heuningby nie om jou eie lewe, én hare, prys te
gee nie. En dit vir niks.” 

Daar begin weer geluide in die Raadsaal opduik. ’n Kriek
roep na sy vriend aan die oorkant van die saal; ’n afgeleefde
kewer haal hygend asem; ’n vlieg wat moeg gesit is vlieg ’n
draai; ’n papiedop kraak.

Chè staan weer effens opsy. Laat weer ’n skrefie sig toe.
“Jy kan haar kry, Caesar. Want sy’s vir jou meer werd as vir ons.
Maar teen ’n prys. Mý prys, mý voorwaardes.” 

“Noem jou prys, Chè Rooiwesp.”
Chè staan heeltemal opsy en die ander rooiwespe volg sy

voorbeeld. Voor Caesar en Victor lê die Raadsaal oop. 
Aan sy regterkant sit of kriewel insekte van alle soorte. 
“Verteenwoordigers van die hele Wespeland,” sê Chè.

“Pas op dus wat jy doen of sê – daar is vegters ook, nie almal
denkers nie.”

Aan sy linkerkant is die saal in vier blokke verdeel. In die
eerste blok sit miere, in die tweede termiete, in die derde ke-
wers en in die vierde heuningbye. 

“Oorlopers van Byland,” sê Chè. “Pas op dus wat jy doen
of sê – nie een is meer lojaal nie.”

Voor in die middel sit ’n rooiwesp op ’n effense verhogie.
“Die Orde, Madame Orde,” sê Chè. “Maar dalk sal jy meer

belangstel in die een regs van haar, Caesar.”

Caesar voel hoe sy lyf saamtrek van ingehoue woede en ’n
bykans onbeteuelbare begeerte om tot aksie oor te gaan. Hy
bly ’n paar sekondes staan om sy emosies onder beheer te kry
en stap dan stadig vorentoe. Tot reg voor sy aartsvyand.

“Jy ook, Brutus Marxis? Een van húlle? Een van die ... dié
goggas?” Hy kners die woorde in die gesig van Brutus uit wat
vermurwe voor die aanwesigheid van Caesar. “Jy! Jy van die
hoogste adel van ons stand, wat jou land verlaat het vir die
heuningpotte van Wespeland. Het jy dan vergeet, Brutus, wat
ons saam in die By-Akademie geleer het – dat haat die wandaad
voortbring, maar dat vergelding volg? Dis die oerwet. Net die
wanneer, die waar en die hoe weet ons nie. Mag jou einde die
gepaste beloning vir jou dade wees. Want aan jou dade grens ’n
ewigheid.”

Die felste stilte in die geskiedenis van die Raad het oor die
aanwesiges toegesak. Dis asof elkeen opgehou het met asem-
haal, opgehou het met álles.

Vanaf ’n kakkerlak se kant is daar skielik ’n verdagte geluid-
jie en dié wat rondom hom sit, skuif haastig weg. Madame Orde
se kop ruk in sy rigting. “Kakkerlak, het jy weer ’n wind
gelaat?!”

Kakkerlak laat sak sy kop. 
“Laat dit nog één keer gebeur. Die Raadsaal is nie ’n plek

vir impulsiewe uitlatings nie! Hierdie is jou laaste waarskuwing!
Jammer, Generaal, vir die onsmaaklikheid.” 

Caesar erken die verskoning met ’n kopknik. Hy draai weg
van Brutus Marxis en stap na Ava. Stilte het weer toegesak. 

Caesar en Ava se antennas streel vir ’n paar oomblikke
teen mekaar. “Alles wel, my liewe Ava?” Caesar se stem is hees
van onbeskaamde aandoening.

“Dit gaan goed, liefste Caesar. En met jou?”
“Niks fout nie. Ava, jy moet weet dat ek reg is vir hulle.

Buite veg my magte vir geregtigheid en die voortbestaan van die
Nuwe Skepping.”

Caesar trek sy angel en swaai dit in die rigting van Chè wat
terugdeins. “Maar hulle veg ook ’n stryd om my en jou te
herenig, om jou te red uit die kloue van dié wat jou wil mis-
bruik! Ek sal sorg dat jy ongedeerd hier uitkom, ek sal jou terug
neem Byland toe en dan ...”

Spontane applous breek uit in heuningbyblok, vuur ’n
soortgelyke aksie aan in mierblok wat aansteeklik deurwerk na
die termiete en kewers. ’n Begeesterde sprinkaan kom op die
been en skree: “Hou koers!” maar word deur twee rooiwespe
platgeslaan.

Dan draai Caesar om. Oombliklike stilte volg. “Chè! Waar
is jy?” Sy oë soek deur die Raadsaal.

“Hier’s ek, Generaal.” Dit neem Chè ’n rukkie om van
agter ’n groepie ondersteuners te voorskyn te kom. 

“Jy’t gepraat van eise, van voorwaardes. Kan jy nou daarop
uitbrei?”

 “Wil jy vorentoe kom om te praat, President?” vra Ma-
dame Orde. 

“Nee, ek staan sommer hier. Caesar ... Generaal ... ek het
só gedink ...”

“Moenie dink nie, praat net!” val hy hom ongeduldig in die
rede.

“Ek praat. Jy’t iets wat ek wil hê en ek het iets wat jy wil
hê. Ek het gedink ... gepraat dat ons kan ruil.”

“Wat?”
“Wat wat?”
“Wat ons kan ruil. Jy sê ek het iets en jy sê jy het iets. Wat

kan geruil word?”
Chè lyk uit die veld geslaan. “Maar besef jy nie, ek het Ava

en jy het Byland!”
“Wat daarvan? Natuurlik het jy Ava en natuurlik het ek

Byland.”

“President, kom tot die punt.” Madame Orde kyk onte-
vrede na ’n miskruier wat nie kan voorbly met sy dagtaak nie.
“Die Raad raak senuweeagtig.”

Chè roer sy skouers. Hy wikkel sy antennas. Hy kyk na die
groeperings links en na die oormag regs van hom. Dan trek hy
sy skouers reguit.

“Ek, president Chè Rooiwesp van Wespeland, eis hiermee
die oorgawe van Byland in ruil vir Ava se vrylating!”

Daar is skielik ’n beweging by die deur. ’n Rooiwesp steier
te voorskyn, wil iets sê, waggel op sy pote en stort dan met ’n
kreun ineen. Hy rol teen die skuinste af tot voor Caesar.

In sy rug steek vier laserangels, sy een vlerk is af en net drie
bene skop vir oulaas in die lug. Die Raad sit versteen. 

“Jy wou sê, President Chè Rooiwesp?” vra Caesar smalend
en roer liggies aan die stuiptrekkende liggaam voor hom.

“Dis net ... Dis net ... Dis ’n enkele ongeval! Ek weet ons is
in beheer daar buite. Brutus Marxis sou daarvoor sorg! Dis sy
skuld as dinge skeefloop!!”

Caesar kyk na Brutus Marxis en praat met minagting. “Bru-
tus? Brutus wat sy ou vriend verraai het, wat sy land en spesie
verraai het, is nou die sondevlieg. Uit wraak vir sy eie onver-
moë tuis wou hy ’n nuwe meester dien, maar die skuld hoop
nou ook hiér op. Weerskante van hom lê nou twee walle wat
stadig na mekaar toe skuif en hom gaan verpletter. Waarheen
hierdie keer, Brutus?”

Hy draai na Chè wat hortend asemhaal. “As jy wil oorlog
maak, moet jy jou toerus vir oorlog. Moet nooit jou spesie
uitlewer aan die genade van ’n vreemdeling nie. En, Chè, jy wou
teen ons kom oorlog maak, maar het jy eers ons strategie
bepaal? Het jy ’n SWOT-analise gedoen? Was jou magte geor-
den, gedissiplineerd en paraat?” Sy gesig is teen dié van presi-
dent Chè en hy dryf hom woord vir woord terug. “Nee is die
antwoord.” Hy wys na die stukkende rooiwesp. “En daar lê die
gevolge!”

’n Roering trek deur die Raad. Daar word agter vlerke en
dekskilde gefluister en koppe word in ongeloof geskud. 

Caesar draai na die Raad. “Laat ek vir julle sê hoekom die
rooiwespe daar buite flenters geveg word! Hoekom Wespeland
daar buite aan flarde geskiet word! Alles wat julle het word ver-
nietig, omdat uit ondankbaarheid vir wat reeds gegee word,
julle nog méér wou hê!” 

Hy haal diep asem en swaai om na Chè. “En omdat een
imbesiel dit in sy bedenklike goggakop gekry het om haar – Ava
– van my weg te raap!” 

Caesar se spiere trek saam, hy tel sy kop op en bulder:
“Laat ek dit vandag onomwonde in die Raadsaal van Wespeland
stel: niemand, niemand daag generaal Caesar uit en kom daar-
mee weg nie! Niemand nie!! Ek is generaal Caesar, Opperbe-
velhebber van die Nuwe Skepping se leërmagte! Ek laat my nie
uitdaag nie, nog minder afpers! Deur NIEMAND nie!” Sy angel
flits deur Chè se borshare. “En nou betaal Wespeland die prys!”

Die roering vererger. “Sal nie weer nie!” piep ’n muggie.
“Ek weet van die haat teen my. Maar ek weet ook dat dit

nie teen myself is nie, maar waarvoor ek as heuningby staan –
Ek is nie ’n bedelaar nie, dus is ek nie ’n dienaar nie.
Ek kruip nooit, daarom is ek nie ’n vleier nie.
Ek is nie ’n lafaard nie, daarom is ek nie ’n swakkeling nie.”
Caesar swaai sy angel flitsend in die rigting van die wespe-

blok. “Julle haat alles waarvoor ’n heuningby staan, MAAR: julle
eet ons kos, drink ons nektar, ry in ons korwe en geniet die
weelde van musiek en opvoeding. Ek vra: wat gee julle terúg?” 

Dis asof sy oë elkeen in Wespelandblok vasvang, selfs die
kleinste verstandjie en senuknoop tot nadenke aanspoor. 

Die roering vererger. Koppe knik, vlerke sidder, angels
swiep. “Caesar vir president! Wat ’n by! Gee ons krag!” klink
op. 

’n Sonbesie begin “Lank sal hy lewe” sing. 

“Julle aanvaar Brutus Marxis in julle midde. Julle sien sy oë,
gesig en mond. Julle sien sy selfversekerde stap, hoor die bevel
in sy stem, voel die steek van sy angel. Maar ken julle die Brutus
daarbinne?”

Sy woorde hang swaar in die Raadsaal. Elke woord word
deur die aanwesiges geweeg en heroorweeg. Daar’s nie ’n oog
wat nié op Brutus gerig is nie. 

Hy ervaar ’n nood en wink ’n miskruier nader. 
“Raadslede van Wespeland wat as gekose, nee: úitver-

korenes van julle land hier sit, júlle moet die naam van Wespe-
land hoog hou! Júlle is die toekoms van die land! Júlle moet met
die heropbou van julle land begin! Ek staan vandag hier voor
julle om die grootste beroep van my lewe te doen – staan op vir
wat reg is!”

Die hele Wespelandblok staan op. 
“Sit! Ek bedoel nie julle moet ópstaan nie! Nie regtig

opstaan waar julle sit nie!”
“Nou hoe moet ons opstaan as ons nie mag opstaan nie?”

vra Chè.
Caesar haal diep asem. Sy oë dwaal oor die massa insekte.

“Raadslede, as julle in ’n dekskild kyk, wat sien julle? Sien julle
die vlooi, die brommer, die miskruier, die trotse insek? Of sien
julle ’n Brutus Marxis wat terugstaar, vals, vol vrees en onseker-
heid, lewenslank afhanklik van iemand anders se gunste?
Lewenslank ’n vlugteling en ’n wegkruiper en ’n verstoteling?
Lewenslank ’n gevangene, ook van homself? Ek vra: wil julle
afhanklik wees van só ’n skepsel se genade om te leef en te oor-
leef?”

“Nee! Ek wil ’n ék wees!” huil-roep ’n kakkerlak. 
“Boeeee!” skree ’n vismot. “Weg met Brutus! Hy’s laer as

’n bladluis!”
Brutus wink weer ’n miskruier nader. 
“Pas op wat jy sê, Vismot!” skree ’n bladluis skril. “Hy’s laer

as ’n dopluis!”

“Wespeland!” Caesar stap op en af. “Ek vra julle om
vandag te kies. Ek vra julle om vandag die verantwoordelikheid
vir julle bestaan te aanvaar, die las van afhanklikheid af te gooi,
die kewer by die antennas te pak en te begin werk! Kies nou!!” 

“Nee, jy dink verkeerd! Jý moet die keuse maak!” Presi-
dent Chè verhef skielik sy stem. Êrens vandaan skep hy moed
en krag, ontspring daar ’n vonkie wete dat ook sý toekoms op
die spel is. “Nie Wespeland of ék moet die keuse maak nie! Jy
dink baie verkeerd, Heuningby. Dis nie die Raad wat die keuse
moet maak om die land te red nie, maar jý! Dis nie die Raad wat
die keuse moet maak of Wespeland gaan voortbestaan nie,
maar jý! Kies of jy en Ava sterf! Kies reg! En dan sê jy jý kan
dink! Ek stel jou voor die finale keuse of jy Ava lewend wil hê, of
...” Hy huiwer.

“Of ...?” Caesar se gesig is teenaan dié van Chè.
Chè tree terug. “Jy onttrek jou troepe nou uit Wespeland

of jy sien haar nooit weer nie!” Hy skuifel verder terug. “Nie
eers dood nie! Jy sal ook nie lewend hier uitstap nie. Ook nie
jou handlanger nie!” 

“Chè, dit sit nie in jou angel om ons te dood nie. Heuning-
bye stam uit die oergeslag van die Goue Vleuels en daarom
vrees ons nie die dood nie, daarom vrees ons ook nie jou
dreigemente nie. Ek het gekom om die Nuwe Skepping te red
en níks gaan my stuit nie! Boweal het ek kom haal wat myne is -
Ava! En níks gaan my stuit nie! Niks en niemand!” 

Hy swaai weer om na die Raad: “Laat ons saam bou aan ’n
nuwe toekoms, laat ons van die Nuwe Skepping die sukses
maak wat die Ou Wêreld wou wees, maar nooit kón as gevolg
van ’n parasitiese leefwyse nie. Mens het op Aarde geteer, hom
uitgemergel tot daar niks van hom oorgebly het nie. Mens het
op mens en natuur geteer, die een wat kon gee is uitgesuig tot
hy nie meer kón gee nie. Laat die les dus wees: één kan nie
onbepaald bly gee nie! Een kan nie onbepaald bly uitsuig nie!
Verstaan julle dat julle nie net kan aanhou vrá en vrá en vrá nie?”

“Maar as jy mooi vra, werk dit!” skreeu ’n rooiwesp.
“Jy weet nie waarvan jy praat nie! As ’n parasiet sy prooi

leeggesuig het, waarvan leef hy dán ... as daar nie meer een oor
is om dood te maak of een oor is om van te roof of een oor is
om van te bedel nie, wat dán?

“Ek weet nie,” sê Madame Orde. “Sê vir ons.”
“Laat ek julle sê: die resultaat is sy éie dood, want die dop

is leeggesuig! En elke dop is drooggesuig. Kan julle dus verstaan
dat julle besig is om julle eie ondergang te bewerkstellig? Ek as
heuningby het vertroue in myself, in my krag, in my prestasies
in die verlede en in my visie vir die toekoms. Volg my! Nie
hierdie gogga wat homself ’n president noem, hy met sy wan-
persepsie van ware, trotse insekwees wat Wespeland die ver-
doemenis inlei nie! Volg ’n skepper, nie ’n parasiet nie!” 

Daar trek ’n dreuning deur Wespelandblok en etlike
“Hoor-hoors” en “Bravo’s” word gehoor. 

“Skitterend, Generaal! Sê hulle!” roep ’n heuningby uit die
verraaiersblok.

“Jy’s ons by! Ons staan agter jou!” roep ’n mier.
Chè swaai na sy ondersteuners. “Gaan julle toelaat dat julle

pasverkose president getart word?” 
“Ja!” skril ’n kriek.
“Ek reël jou buite orde!” sê Madame Orde. “Jy praat nie so

van jou president nie! Trek terug of verlaat die Raad.”
“Ek trek terug. Ek wil niks misloop nie.”
Chè stap na die kriek en deurboor hom met sy angel. “Nog

iemand wat iets teen my het?”
“Nee!” fluister ’n wolluis in die ongelooflike stilte wat

neergedaal het.
“Nou luister julle na my ... Ek is julle pasverkose stem en ek

sê namens julle NEE!
NEE aan Caesar dat julle hom moet volg na ’n toekoms van

swoeg en swaarkry.

NEE aan Caesar dat julle hom moet volg na ’n toekoms
waar daar van werk gepraat word. 

NEE aan Caesar wat verantwoordelikheid vra!
NEE aan Caesar wat rekenskap vra! 
Ek sê JA aan myself wat aan julle ’n luilekker toekoms van

vra-en-kry bied. Dit ís so dat almal nie baie het nie, maar elkeen
het darem íets en vir dié wat niks het nie, is daar nog minder.
Dus minder bekommernis! Caesar praat van trots: is julle dan
nie trots daarop dat julle leiers goed, nee báie goed leef nie?
Ons welvaart is mos júlle welvaart! Dis ons tradisie! Dit was nog
altyd so, daar was nog altyd vir ons gesorg deur Byland.
Waarom moet dit nou verander? Dit is Byland se plig om vir ons
te sorg, want dis hulle skuld dat ons niks het nie en niks meer
wil wees nie. Dit is hulle skuld dat ...”

’n Gruwelike wind van ’n kakkerlak oordonder die res van
die sin. Stof sif uit die plafon en die vloer dril. Vier miskruiers
snel hom te hulp.

Onverwags staan Victor vorentoe, openbaar hy krag-
dadigheid wat hom as Caesar se regterhand en as die toe-
komstige Opperbevelhebber bewys. “Raadslede, kraak die dop
wat julle in minderwaardigheid binne hou, breek uit met ’n
nuwe visie vir die toekoms! Ruk julleself uit die greep van
duisende jare se niksdoen en teer op ander! Verwerp nóú die
dwaalleer dat almal gelyk is en dat alles deur almal gedeel moet
word, want dan het julle niks van julle eie nie en daarom ís julle
niks! Dis nie ons wat van julle bedelaars maak nie – dis julleself!
Wees uitvinders, skeppers! Wees wenners!” 

“Jy’s reg,” roep ’n vismot, “ek wil ook iets wen!”
“Ja,” roep ’n kakkerlak, “ek kort ’n nuwe KADWA!”
“Sê my,” roep ’n vlooi, “wat kan ék wees?”
“Ek wil graag ’n vlinder wees! Is so iets moontlik?” vra ’n

larwe. 
Uit die Raadsaal van Wespeland dreun die ondersteuning al

hoe harder.

“Orde! Orde!” Madame Orde hamer met ’n gedroogde
kewerbeen voor haar op die tafel. “Die volgende een wat iets
wil sê, buig sy regter antenna twee keer.”

Chè buig sy regter-antenna twee keer. “Madame Orde,
mag ek iets sê?”

“Jy mag, President. Solank dit betrekking het op die saak
tans onder bespreking.”

“Dit het, Madame Orde.”
“Dan mag jy praat.”
“Dankie, Madame Orde.” Hy skraap sy keel skoon.

“Wespeland! Moenie julle ore uitleen aan die snert wat julle hier
hoor nie! Wie weet wat die beste is vir julle – ek of Caesar? Wie
ken julle die beste – ek of Caesar? Wie weet of julle hou van
niksdoen – ek of Caesar? Wie weet of julle enigiets kán doen –
ek of Caesar? Dinge sal nooit weer dieselfde wees nie. Dink aan
al die bekommernisse as jy vir jouself moet sorg ... al die onge-
rief! Nee, wat, ek sien nie daarvoor kans nie! Sien júlle kans
daarvoor? Kom ek maak dit vir julle maklik – sê agter my aan:
NEE!”

“NEE!” kom dit van ’n paar rooiwespe.
“Kan nie hoor nie?!”
“NEE!!” kom dit meer samehangend.
“Komaan! Kan dit beter?!!”
“NEE!!!” 
Chè se stem breek van aandoening. “Nou toe nou, daar

het julle dit. Brutus Marxis, jy weet wat om met Caesar te
doen. Doen dit nou! Neem nou dadelik wraak op die heuningby
wat jou verneder het, nie jou regmatige rang laat kry het nie!
Jy’s dit aan my verskuldig. Ek het jou as verraaier ingeneem en
’n tuiste gebied toe niemand anders wou nie. Ek het jou mag
gegee ver buite jou vermoëns, my leërs aan jou toevertrou en
daarom ook my land! Aan jou van alle insekte – ’n verraaier!
Daar’s ’n prys om te betaal, Brutus Marxis; betaal dit nou!”

’n Swanger stilte daal op die Raad neer. ’n Paar insekte,
hoofsaaklik sprinkane, muggies en ou vlooie vir wie die spanning
té veel geword het, rol flou of dood teen die skuinste af. ’n
Ruspe beur sy kop ontydig uit die dop om te sien wat aangaan,
maar verwurg omdat hy nog te swak is om los te breek. 

Brutus Marxis staan op. Hy wankel en gryp ’n tafelpoot vas,
huiwer ’n paar oomblikke en beur dan orent.

’n Groep sonbesies begin dreun-sing “Hou bene hou, hou
bene hou.” 

’n Hottentotsgot vou sy hande saam en prewel ’n paar
woorde, gerig aan niemand of niks spesifiek nie. 
 

Brutus Marxis trek sy angel uit sy skede. 
Hy kyk na president Chè. 
Hy kyk na brigadier Victor.
Hy kyk na kaptein Ava. 
Hy kyk lank na generaal Caesar. 

Met sy gevelde angel voor hom uit, stap hy op hom af. Die
eerste paar treë is onseker, maar dan tel hy sy kop op en sy pas
verstewig. Die laaste paar treë gaan oor in stadige pas. 

“Brutus! Onthou jy nog EK VIR JOU EN JY VIR MY? Jou
spesie se eer en trots is ook jóú eer en trots – verdedig dit!”
Caesar praat, maar dis of die woorde van buite hom kom. Dis
of hy van bo afkyk op hierdie bisarre toneel van vriend teenoor
vriend, van vyand teenoor vyand.

Brutus Marxis kom voor hom tot stilstand. “Generaal Cae-
sar, ek het teen jou wraak gesweer. Altyd as ek na jou gekyk
het, was jy soos die rots waaruit ék gekap wou wees, was jy uit
die put gegrawe waaruit ék wou kom. Jou omstandighede het
verander, maar nooit jou beginsels nie. Eer is dít wat jou nog
altyd regop gehou het.” Hy huiwer. “Jy’s reg, Generaal, my volk
se eer en trots is ook my eer en trots. Ek verdedig dit! Sê
groete aan Hanniball!” 

Brutus hef sy angel omhoog en met een haal swaai hy dit,
rig dit op homself en stort daarin. 

Chè gryp na sy kop en word pap van ongeloof. ’n Siddering
trek deur die Raadsaal. Tien heuningbye, oorweldig deur trots,
sterf aan hartversaking. ’n Rooiwesp vernoem onmiddellik al
haar nasate na Brutus. 

Caesar haal diep asem. “Wees gereed,” fluister hy hees vir
Victor. “Beweeg solank na Ava.” 

Dan praat hy hard: “Wespeland! Daar buite is die slag teen
hierdie tyd reeds verby en is die dwaalleer wat verkondig is en
die draers daarvan verpletter. Laat alles-vir-almal vir áltyd ’n
mite bly. Brutus se lewe en sy dood moet vir julle ’n voorbeeld
wees, dat elkeen uiteindelik net vir sy eie dade en lewe verant-
woordelikheid kan aanvaar. Móét aanvaar! Kyk na die miere,
heuningbye, termiete en kewers ... kyk na hulle voorspoed,
want hulle aanvaar die verantwoordelikheid van hulle roeping ...
en dis werk!”

“Is dit die redding!? Ek stel belang!” roep ’n stem uit
Wespelandblok. “Sê weer wat’s werk?”

“Werk is om jou roeping as insek na te kom!” roep ’n stem
uit die mierblok.

“Werk is om onafhanklik te kan lewe!” roep ’n stem uit die
termietblok. 

“Ek het gehoor werk maak jou moeg!” roep ’n stem uit
Wespelandblok. “Of selfs dood! Is dit so?” 

Weerskante van die Raadsaal neem die roering toe in
intensiteit. Caesar hou die vordering van Victor in die rigting
van Ava dop. 

Opeens merk hy dat Chè nie meer te sien is nie en hy
besef dadelik dat die tyd vir redevoering, vir oorhaal verby is.
Hy draai na Bylandblok en sy stem klim bo die toenemende
lawaai uit. 

“Miere, ons is hier met een doel! As julle vandag moet
sterf, sal dit wees as ’n mier van Byland of as ’n gogga van Wes-
peland? 

“Termiete, ons is hier vir een daad! As julle vandag daar
buite moet gate grawe, sal dit wees vir Byland of vir Wes-
peland?

“Kewers, ons is hier op een pad! As julle eendag vir julle
larwes moet sê of hulle kewers of goggas moet word, wat sal
julle sê? 

“Heuningbye, ons is hier met een wete! As julle vandag
julle angels moet trek, sal dit wees teen die adel van jou bloed
of teen die goggas van goggaland? 

“Wat is julle antwoord?”
Soos een stem stamp hulle dit ritmies uit:

 SI NON FORTIS CELER ESSE DEDES!

 In ’n oogwink breek die hel los.
Toe Wespeblok nog sit en wonder wat aangaan, is Byland-

blok op hulle. Voor jy kan sê “stof-tot-kunsmis” bly daar nie een
lewend oor nie.

“Victor, waar’s Ava!?” Die plek waar sy enkele oomblikke
gelede gesit het, is leeg. “Chè! Hy moes haar in die harwar
gegryp het! Hy’s weg met haar!” 

In een verskriklike oomblik besef Caesar dat die laaste kans
om haar te red dalk daarmee heen is. “Waarheen is hy met
haar, Victor? Is daar nog dwaalspore wat ons moet volg, of is hy
reguit met haar na die voorraadkamers?”

Victor aarsel voor hy praat. “Generaal, dis taamlik maklik
om te weet waarheen Chè vir Ava gevat het.”

“Waarheen, Victor, waarheen?”
“Ava het haar waarde as afpersmiddel vir Chè verloor. Hy

moet besef dat Wespeland verslaan is, dat sy presidentskap

daarmee heen is. Sy het vir hom geen ander waarde meer as ...
as ...”

“As wat, Victor? 
“As larwekos. Instinktief sal hy nou net dink aan die voort-

bestaan van sy spesie.”
“Jy’s reg! Briljant gedink! Laat ons hier uitkom.” 
Vir oulaas kyk hy na die gevalle Brutus. “Jou adellike sui-

werheid het tóg deurgekom. In jou lewe het jy gestruikel, maar
nie geval nie.”

Vir oulaas kyk hy na die slagveld voor hom. Die verskil-
lende groeperings van Byland het nou teenoor mekaar stelling
ingeneem en begin redekawel oor waarom hulle na Wespeland
oorgeloop het, die voor- en nadele tot nou en die voor- en
nadele om aan te bly of terug te keer na Byland. Reeds het ’n
termiet en ’n mier mekaar aan die kele beet.

“So gaan dit, Victor. Hulle het kortsigtig aan hulle toekoms
gedink, en nou het hulle glad nie een nie. Terug na die plek
waar die gang gevurk het. Vlieg voor.”

SEGMENT 26

Woedend kom Chè buite die raadsaal in ’n geheime tonnel tot
stilstand. Hy pluk Ava nader, skud haar heen en weer, smyt
haar eenkant toe. “Dis jou skuld! Dis alles jou skuld! Ek het alles
verloor ... álles! My land! My amp! Hiervoor gaan jy boet.
Hiervoor gaan jy ’n lang en pynlike dood sterf. Ek gaan jou nie
eers verdoof nie, maar lewend vir die larwes voer. Jy gaan voel
hoedat tallose wesplarwes in jou invreet, jou stukkie vir stukkie
opkou! Tot daar níks van jou oorbly nie.” 

Ava ruk haar voor Chè bymekaar. “Jy gaan nie daardie
voorreg hê nie. Generaal Caesar ...”

“Moenie daardie naam voor my sê nie! Hy’s die laagste van
alle insekte – die laagste van alle spesies! Hy’s laer as ’n wolluis!
Nee, laer as ’n kakkerlak! Hy’s ’n gogga!!”

“Ha! ’n Leier wat sy volgelinge minag. ’n Kamtige presi-
dent! En kyk waar’s jy nou!”

Chè gluur haar aan. “Waar’s ek nou?”
“Jy’s in ’n tonnel.”
“Natuurlik is ek in ’n tonnel. Waar kan ek anders wees?”
Ava kyk om haar rond en besef haar benarde situasie. Sy’s

in die hande van Chè en hy’s op pad met haar na die gevreesde
voorraadkamers. Sy weet Caesar is op soek na haar; dat hy haar
sal kry, twyfel sy nie ’n oomblik aan nie. Maar hy’s net soos sy
vasgevang in hierdie doolhof van gange. 

Sy sal Chè se guns moet wen. Tyd wen. Tyd het nou van
die uiterste belang geword.

“Chè, miskien kan ons tóg iets vir mekaar beteken. Jy
weet, ek en jy ...”

“Wat kan jy vir my beteken? Jy’t jou waarde as losprys vir
my verloor. Ek is my presidentskap kwyt, my land! Al waarvoor
jy nog goed is, is larwekos.”

“Nee, Chè, jy’s verkeerd. Dit mag nóú lyk of jy alles ver-
loor het, maar dink verder!”

“Hoeveel verder?”
“Báie verder. Dink net ... As jy my help om veilig hier uit te

kom, en ek sê vir Caesar dat ek dit net aan jóú te danke het!
Dat jy my lewe gered het!”

“As jy darem dink dat ek jou lewe sal ...”
“Chè, nie net my lewe nie, joune ook!”
“Hoe kan ek my en jou lewe red as ons altwee nog lewe?”
“As jy nie my lewe red nie, is jy dood. Red dus my lewe en

jy sal lewe!”
“Hoe so?”
“Dink, Chè, dink! Dink net hoe dankbaar sal Caesar wees!”
“Dink jy ek wil hom dankbaar sien?”
“Eintlik sal dit jy wees wat dankbaar is!”
“Waarvoor?”
Ava gryp Chè aan sy keel. “Dat jy my lewe gered het,

stommerik!”
“Jy’s reg! Ek sal dankbaar wees,” hyg Chè. “Maar hoe

dankbaar sal hy wees?”
“Hy sal só dankbaar wees dat hy jou lewe sal spaar. Hy sal

jou weer as president van Wespeland aanstel. Dink net ... Pre-
sident Chè! Wat jy nog altyd wou wees!”

“Nou toe nou – is dit wat julle heuningbye met dink
bedoel?” 

’n Dowwe ontploffing agter hulle laat die gang sidder. Stof
sif op hulle neer. “Kom, ons moet hier weg!” Chè gryp Ava aan
haar vlerk en sleep haar agter hom aan. So ver as wat hulle
hardloop, verbrokkel die gang agter hulle. “Vinniger! Vinniger!”
skree Chè desperaat. 

Die gang waarin hulle is, loop skielik dood in ’n T-aanslui-
ting. Vir ’n oomblik huiwer Chè en sy greep verslap om Ava se
vlerk. In daardie breukdeel van onwaaksaamheid breek sy los
en skiet na regs. Chè gryp tevergeefs en sit haar agterna. 

Ava is sy waarborg vir ’n nuwe begin. Eintlik wil hy ook nog
vir haar dankie sê dat hy gaan lewe. 

In haar desperaatheid om weg te kom soek Ava ontvlugting
uit die gang. Om ’n draai is daar ’n deur met die naam

FLASHERS daarop. Sy draai die knop en glip in. 

’

n Paar tashare skuur teen die kosyn af. 
Sy smelt saam met ’n raserige, bont massa. Pragtige

vlinders en ’n verskeidenheid gesluierde insekte is baie pro-
minent. In die middel van die vloer is daar ’n verhoog. Musiek
speel oral.

Pas het sy een geword met die skare, toe die deur oopgaan
en Chè binnebars. Sy oë fynkam die saal, soek na Ava wat nie
mag wegkom nie. ’n Heuningby stap skuins voor hom en Chè
gryp haar vas. Haar gil klief deur die lawaai en Ava hoor dit ook.
Sy draai haar kop en sien Chè! Waarheen nou?!

’n Fyn stemmetjie praat meteens langs haar. Ava moet
mooi kyk om die muggie raak te sien.“Ek is Pom-Pom. Jy lyk
gejaagd. Kan ek help?”

“Ek word agtervolg. Help my, gou!”
“Hier ...’n sluier. Hang dit oor jou gesig. En bly beweeg.

Meng met die skare.”
Ava bedek haar gesig met die sluier en voel meer verskans.

Haar oë soek na Chè, maar sy sien hom nêrens nie. Sy skrik toe
daar ’n beweging langs haar is.

“Hoekom is ’n beeldskone heuningby soos jy alleen? Kom
drink iets saam met my.” Die snuitkewer se suur asem blaas
warm in haar gesig. “En daarna ... wie weet. Iets vir die laat-
aand by my plek of jou plek?”

“Jy moet dink ...” 
Vir ’n oomblik dink sy sy eien in ’n heuningby die bonkige

gestalte van Caesar voordat die bewegende massa hom ver-
swelg. Sy trek haar asem skerp in.

“Nou al opgewonde?” fluister hy hees van vooruitsig en
staan nog nader.

SEGMENT 27

Vanaf die Raadsaal bereik Caesar en Victor die plek waar die
gang vurk. Hier staan hulle weer voor ’n lotsbesluit. 

 “Ons het netnou die linkerkant gekies,Victor. En dit was
verkeerd. Waarheen nou – middel of regs? Is daar énigiets wat
jy van die Siener se voorspelling kan onthou, énige leidraad?”

“Hy’t net van die vurk gepraat. Maar, ek onthou die vurk
na sy eie woning. Die een na die lokval was breër as die een na
sy huis!”

“Jy’s reg! Die insekte het die breër weg gekies omdat hulle
sonder moeite in hom kon stap! En kyk – die gang na regs is tóg
breër as die middelste een!”

“Dis die lokval waarvan hy gepraat het, Generaal! Ons het
dit! Ons moet die middelste een kies!”

Die twee heuningbye kyk na mekaar, knik hulle koppe en
beweeg dan skuur-skuur deur die smal opening. 

Feitlik onmiddellik begin die gang skerp daal en word hy
breër. 

Baie breër. 

Caesar voel intuïtief dat hulle moet omdraai, dat hulle ver-
keerd gekies het, maar dis asof hy in die greep van ’n vreemde
magnetisme is. Beelde van die Siener, Mata, lokvalle en ’n grys
skaduwee met pienk ogies flits deur sy brein. 

Af, af, af en af daal hulle ’n onbekende bestemming tege-
moet. Dis asof hy op pad is na ’n afspraak wat vír hom gemaak
is, asof hy ingetrek word in ’n tuimelende tregter na ’n onaf-
wendbare lotsbestemming. Hy wil met Victor praat, maar sy
brein is één met sy liggaam wat na onder spiraal.

Dowwe rooi gloede afkomstig van gloeiwurms werp
flikkerende skaduwees teen die wande van die gang. 

Oral langs die kant is vasgesteekte motvlerke wat in skel
ultraviolet uitblaker: 

KOM  IN  EN  GENIET!
AVONTUUR EN PRET!
’n NAG OM TE ONTHOU!
VARS VANAF KOSMOS!

Hulle vlug word gestuit deur ’n pragtige vlinder wat meteens
voor hulle verskyn. Sy wieg heen en weer, vou haar vlerke oop
en toe.

“Waarheen is julle op pad?” vra sy. Haar stem is strelend, hees,
belofteryk van verborge, romantiese avonture.

“Ons is op soek na Ava, ’n heuningby,” sê Caesar, uit die
veld geslaan oor die skielike verskyning van die skoonheid. “Het
jy haar nie gesien nie?”

“Ava? Wat ’n mooi naam. ’n Heuningby? Hier’s ’n paar
hierbinne. Hulle is baie gewild. Kom in en kyk self.” Haar stem
word dieper, heser. Haar vlerke vou vinniger oop en toe. Haar
kop knik na regs.

“Waar?” vra Caesar. “Wie is jy?”
“My naam is Sexy. Kom saam met my en vergeet julle

sorge.” Sexy draai die handvatsel van die deur waarop staan 

FLASHERSFLASHERSFLASHERSFLASHERS

Musiek is die eerste wat hulle hoor toe die deur oopgaan.
“Generaal, weer musiek! Die Siener se profesie!”
“Jy’s reg, ons is op die regte spoor!” Dan steek hy in sy

spore vas en vee ’n paar tashaartjies van die kosyn af. Hy kyk
intens daarna. Hy ruik intens daaraan. “Victor, dis Ava s’n. Sy’s
hier!” Hy klem die kosbare kleinood teen hom vas. 

Sexy maak die deur agter hulle toe. “Iets om te drink? Die
vertoning gaan binnekort begin.” Sy speel ’n verleidelike spel
met haar vlerke. “As julle gereed is – énige behoeftes wat na
bevrediging smag?” Sy loer skugter oor een vlerk.

Caesar maak keel skoon voor hy praat. “Ava ...”
Sexy loer oor haar ander vlerk. “Uitsoekerig, lyk dit my.

Wag hier. Ek gaan kyk of ek haar kry. Moontlik in een van die
binnekamers besig.” Vir oulaas maak sy oop en toe voor sy in
die uitbundige skare verdwyn.

Van agter ’n gordyn bespied twee pienk ogies hulle binne-
koms. ’n Harige, klouagtige pootjie vee nadenkend oor grys,
stekerige hare. Hy fluister aan ’n insek langs hom. “Gaan maak
seker dis hulle.” 

’n Stem praat skielik agter Caesar en Victor. “Wag julle vir
iemand? Kan ek help?”

Hulle draai om. 
“Jammer as ek gesteur het. Ek is die bestuurder van Flash-

ers, Sarel Steekvlieg. Altyd lekker om nuwe kliënte te ver-
welkom.”

“Ek is Caesar en dis Victor. Ons is eintlik op soek na Ava.”
Hewige toejuiging kom skielik vanaf die middel van die saal.

Op ’n verhoog verskyn vier pragtig-geboude vlinders. In die een
hoek neem ’n kriekviolis en ’n sonbesie plaas. “Die Plesiersus-
ters,” fluister Sarel Steekvlieg trots. “Verskoon my.” 

Hy verdwyn agter die gordyn en rapporteer. Soos ’n
skaduwee glip ’n grys gedaante by die deur uit.

Saam met die musiek begin die Plesiersusters grasieus oor
die verhoog beweeg. In volkome harmonie vou eers die
regtervlerke en dan die linkervlerke voor hulle lywe in. Onder
luide toejuiging gaan almal se vlerke gelyktydig vinnig oop en
toe.

“Wys! Wys!” hyg ’n kakkerlak.
Die Plesiersusters se vlerke vou meteens heeltemal oop en

met die punte wat aan mekaar raak, skuifel hulle in ’n kring al in
die rondte, maak ’n buiging, draai om en maak nog ’n buiging. 

Onder golwe “Bravo! Verruklik! Asemrowend! Begeerlik!
Ek kook!” verlaat die Plesiersusters die verhoog. 

’n Gaping gaan in die krioelende menigte oop. Van agter
haar sluier is Ava se oë vasgenael op Caesar en Victor wat by
die deur staan. Sy kan nie glo wat sy sien nie! Sy moet by hulle
uitkom en beur daarheen, maar dan sluit die gaping dig.

Chè sien hulle ook en hy verstyf van skok by die aanskoue
van sy twee aartsvyande. Hulle dúrf hom nie hier kry nie! Nie
alleen nie! Nie sonder sy waarborg nie! Hy moet wegkom, ten
minste sy eie lewe red! 

’n Groep jolige dansers kom verby en trek Ava in. Sy spar-
tel om weg te breek, maar is in hulle midde vasgevang. Al hoe

verder en verder word sy weggevoer, tot die groep aan die
oorkant van die saal uitmekaar spat. 

Sy swaai om, vas teen ’n breë bors.
Die bors van Chè Rooiwesp. 
“Het jou! Kom saam!” Hy pluk die deur langs hulle oop en

sleep Ava agterna. Met ’n laaste, desperate blik oor haar skouer
klap die deur agter hulle toe.

Caesar besef dit sal net geluk wees as hulle Ava in hierdie
massa raaksien. “Victor, beweeg jy na regs. Ek soek na links.
Ontmoet jou aan die oorkant van die saal.”

Voor Caesar verskyn ’n pragtige heuningby. “My naam is
Lolita. Wat’s joune?” Sy wieg verleidelik en swaai ’n soepel
agterlyfie heen en weer. “Ek het die mooiste angel. Wys my
joune, dan wys ek jou myne.” Haar bolyfie skyn dof deur ragfyn
vlerke.

Caesar wil praat, maar hy kan nie ’n woord uitkry nie. Hy
wil verby haar beweeg, maar sy sweef voor hom in. “Jy’s so
groot en sterk. Kyk net sulke borsspiere! Kom, jy lyk moeg. Ek
sal jou help ontspan. My kamer is naby.”

Haar woorde kom asof van ver, syfer deur newels van oer-
drifte wat Caesar in hom voel ontwaak. In sy man-krygerhart
praat meteens ’n lokstem wat hom verstom na die skoonheid
voor hom laat staar. “Lolita.” Haar naam is nektar in sy mond
en hy ervaar ’n onbedwingbare begeerte om haar aan te raak.
Hy wil hom laat meevoer, hy wil méér as die streling van haar
stem ervaar.

Hy bied haar ’n vlerk om hom na die binnekamers van lyf-
like genot te begelei. 

Iets val voor hom op die vloer. Hy kyk af en fikseer sy oë
op die tashaartjies. Lank staar hy daarna en voel die krag na sy
bene en helderheid na sy brein terugspoel. “Ava ...” prewel hy
en vee Lolita uit sy pad. 

Aan die oorkant van die saal ontmoet hy Victor. “Niks ge-
sien nie?” vra hy. 

“Niks, Generaal. Wat nou?”
“Sy’s beslis in hierdie omgewing. Sy wás hier, dit ly geen

twyfel nie. Ek stel voor ons gaan terug na die gang en soek ver-
der.” By die deur neem Sarel Steekvlieg met ’n skelm glimlag
van hulle afskeid. 

Buite Flashers kyk hulle weer na mekaar. “Generaal, doen
ons die regte ding? Neem ons die regte besluit?”

“Hier’s onheil in die lug, ’n aanwesigheid van iets wat ek nie
kan peil nie, soos by die Siener. Maar ons het nie ’n keuse nie.
Waarheen ánders? Maar ek moet erken, ek’s onrustig. Wat
maak Ava hiér? Iets moes haar hierheen gedwing het. As sy hier
is, is Chè ook hier, tensy sy ontsnap het. Aan die anderkant –
die Siener was reg oor die musiek. Ons is op die regte spoor.”

“Maar ons hoor nou al die tweede keer musiek, Generaal.
En nog het ons haar nie.” 

“Jy’s reg. Maar ons het nie ’n keuse nie. Ons moet soek in
die omgewing waar ons weet sy is, al is die spoor hoe vaag.
Verder met die gang.” 

SEGMENT 28

Chè gryp Ava brutaal vas en sy verstar van skok en vrees. 
“Gedink jy gaan wegkom? Gedink ek’s onnosel? Ha! So

misgis ’n heuningby haar toe met ’n rooiwesp! Wys jou net!
Gedink dis net jy wat kan dink!”

“Chè! Waar was jy al die tyd? Ek soek en soek na jou en toe
loop ek my in jou vas! Praat van geluk! ’n Kewer wou my aan-
rand, maar ek het vir hom gesê Chè sal hom regsien. Toe los hy
my dadelik.”

“Regtig? En waar’s hy nou, ek sal hom gaan ... maar los
hom vir later. Ek moet net eers dink waar Caesar jou nie sal kry
nie. Ek kan hom dan gaan sê waar jy is. En dan spaar hy my
lewe!”

’n Lig gaan vir Ava op. “Daar is net een plek waar Caesar
my nooit sal gaan soek nie. Nooit nie!”

“En waar’s dit?”
“Die voorraadkamer!”
“Maar natúúrlik! Só wreed sal hy nie dink is ek nie, jy gaan

mos net kos word! En ek wil jou mos buitendien soontoe vat!
Kom, stap voor!” 

Chè rig Ava met aanwysings deur die een donker gang en
afdraai en T-aansluiting na die ander. Deure gaan oop en gaan
toe, deur die een saal na die ander is hy met haar êrens heen op
pad. Sy’t nie ’n idee waar sy is nie, nóg minder hoe om ooit hier
uit te kom.

Maar aan een ding twyfel sy nie – Caesar sal haar kry. Hy
ken die denkwyse van ’n rooiwesp. 

Chè maak weer ’n deur oop, huiwer ’n oomblik en staan
dan terug sodat Ava kan verbykom. 

 Sy kyk om haar en ril. Sover sy kan sien, lê dooie of half-
dooie insekte. Hier en daar probeer een orentkom, maar is te
swak om dit te doen. Reg voor haar steek ’n kakkerlak ’n voor-

been na haar uit. “Help my! Red my. Ek kan nie meer nie! Die
pyn is net té erg ...” ’n Voorbeen val slap terug. Skielik verskyn
daar in ’n gat in die kakkerlak se sy twee larfiekoppies. Hulle
kyk na mekaar en een skree: “Kom, Boetie, hier’s nog lekker
peuselhappies. Netnou ontdek die ander dit!” Die twee koppies
verdwyn weer.

Ava draai stadig na Chè. Sy moet hom besig hou, aan die
praat hou totdat Caesar opdaag. Sy sis die woorde uit: “Jou pre-
evolusie wreedaard! Hiermee gaan jy nie wegkom nie! Ek is
bereid om te sterwe, maar ’n heuningby sterwe nie só nie ... nie
só onwaardig nie. Nie so ... so oninsektelik nie. Nie soos ’n
gogga nie. Ek gaan sterwe soos wat ek gelewe het, hoog en sui-
wer, aan my adel getrou.”

“Jy misgis jou, Heuningby. Jy sal sterwe soos ál hierdie
insekte wat hier lê. Daar’s niks méér verhewe in jou heuning-
byliggaam as in my wespliggaam nie.” 

“Vir eens weet jy reg, Rooiwesp. Ons sal albei in die lig-
gaam sterwe en so bly lê. Maar ’n Goue Vleuel se wil en denke
styg op uit die liggaam en leef adellik voort van geslag tot geslag,
’n wil en denke wat hom deur duisende jare laat triomfeer het
oor die nietigheid van sy liggaam, hom laat uitstyg het tot méér
as liggaam. Maar jy? Jy, Chè Rooiwesp, is net liggaam. Jy sal hier
sterwe en jou eie gebroedsel sal jou verteer en niks sal
voortleef nie. En jou nageslag sal net so minderwaardig sterf
soos wat hulle nutteloos gelewe het. Trouens, jy is reeds,
lewend, ’n slagoffer van jou eie onbesonne dade. ’n Lewende
lyk.”

“Wat praat jy, Heuningby? Jy praat te veel. Jy praat in raai-
sels oor iets wat só eenvoudig is – jy leef, jy eet, jy paar, jy
moor, jy steel, jy sterwe. Wat méér is daar om voor te lewe?”

“Jy weet nie wat lewe is as jy net dáárvoor lewe nie! Kyk na
jou en die hele Wespeland – is daar iets wat julle oor die afge-
lope duisend jaar kan wys en sê dis myne, ek het dit geskep en
is trots daarop?” 

“Ek is nou moeg gepraat. Ek wil Caesar gaan soek.”
“Praat, Chè, praat. Hoe meer jy praat, hoe meer bring jy

Caesar op ’n dwaalspoor. Speel met sy kop. Hoe meer jy praat,
hoe langer neem dit Caesar om ons te kry. Hoe meer jy praat,
hoe moeiliker maak jy dit vir hom. Jy wil tog nie hê hy moet net
hier instap en dankie sê omdat jy dit vir hom so maklik gemaak
het nie?”

Chè knik sy kop. “Jy’s slimmer as wat ek gedink het, Heu-
ningby. Wat het jy nou weer gesê ... dat dink belangrik is? Iets
van ’n wil? Vertel my alles.”

 Stewig sit hy sy een poot op Ava neer.

SEGMENT 29

Steeds spiraal die gang na benede, maar dan loop dit skielik
meer gelyk. Van voor kom ’n groepie lawaaierige sprinkane.
Die voorste een struikel, slaan neer en sy maats help hom
orent. 

“Kom ons vra hulle waarheen die gang lei,” sê Victor.
“Goeie voorstel.” Hulle kom voor die groepie tot stilstand.

“Kan julle ons sê waarheen dié gang lei?” vra Caesar. 
Die sprinkane kom tot stilstand. Nie een antwoord nie.

Hulle kyk na mekaar, dan na Caesar en Victor. Een haal ’n fles
vloeistof uit ’n sysak en neem ’n sluk. Hy kyk Caesar op en af en
neem nog ’n sluk. Hy gee die fles aan sy maat langs hom wat ’n
paar slukke neem en dit verder aangee. Die laaste een los ’n
paar kragwoorde toe hy ’n leë fles ontvang en gee dit terug aan
die voorste een. 

Caesar beweeg vorentoe en herhaal sy vraag. Die sprin-
kane beweeg terug en loer na mekaar. Skielik hik die voorste
een dat hy tot teen die dak wip. Hy’t skaars geland, toe hy weer
hik. Dis duidelik dat hy iets wil sê. Hy loer met een oog by die
fles in en gooi dit vies eenkant toe. 

“Ons is dors,” sê hy. “Het julle iets vir ons? Vir die dors?”
Hy hik weer dat hy teen die dak klap. 

“Weet julle ...” begin Caesar, maar word in die rede geval.
“Ek vra weer, en nou vir die laaste keer of ek tik jou dik –

het jy iets by jou? Vir die dors? Ons is baie dors.” Sy linkerkantse
ry bene swik onder hom en sy vriend druk hom regop. 

Caesar kyk na Victor en skud sy kop. Hulle skuur by die
sprinkane verby wat dadelik luidrugtig voortbeweeg. Die voor-
ste een hik weer en toe hy land, begin hy dadelik sing “Aanstap
springies, die pad is lank en swaar ...”

Om ’n draai loop Caesar teen ’n kewer vas wat reg in die
middel van die gang staan. As hy links van hom wil verbygaan,

beweeg hy links. As hy regs wil verbygaan, beweeg hy regs. Ná
die derde probeerslag gee Caesar moed op. 

“Kan ons verbykom? Ons is haastig.”
Die kewer steier en moet teen die muur aanleun om nie

om te val nie. “Wiesj julle? Wat sjoe ... sjoek julle hier?” Met die
tweede poging slaag hy daarin om ’n antenna wat voor sy oog
hang weg te vee. 

“Ek’s Caesar en dis my vriend Victor. Kan jy vir ons sê
waarheen hierdie gang lei?”

“Waarheen hierdie gang lei?” Die kewer gaan oor in ’n
staat van bepeinsing. Vir ’n lang ruk staan hy botstil. Skielik kan-
tel hy om en lê op sy rug. Sy pootjies krabbel in die lug en hy
begin onsamehangend neurie.

“Kom, help my,” sê Caesar. “Laat ons hom regop tel. Hy’s
so dronk soos ’n tor.”

“Sjê weer ek’sj ’n tor en ek foeter jou dat jy jou ouma vir ’n
weeluisj aansien. Ek’sj ’n kewer!” Hy skater van die lag, wat
eindig in ’n paar droë snikke. “My vrou ... Sy’sj weg. Laasj nag.”
Hy bring van êrens vandaan ’n wolluis te voorskyn en druk sy
gesig droog. 

“Waarheen is jou vrou? Met vakansie?” vra Victor sim-
patiek.

“Weg- (hik) geloop! Met ’n (hik) ka ... ka ... ker(hik)lak (hik)
van alle dinge!! Die gespuisj!” Hy begin onbedaarlik snik en wil
weer omrol.

“Kom-kom!”roep Caesar. “Bly bo! Waar gaan hierdie gang
heen?”

“Kom ek gaan wy’sj julle. Help my net omdraai. O ek sjal
haar nooit vergeet nie! Ken jy ware liefde, By? Ek vra jou – weet
jy wat wáre liefde is? Weet jy wat dit aan ’n kewer doen om sy
vrou (hik) aan ’n kakkerlak af te staan?” Met nog drie wolluise
spons hy sy gesig droog.

Caesar en Victor ondersteun hom weerskante, nogtans
bots hulle telkens teen ’n wand van die gang.

“Waarheen gaan ons?” vra Victor. “Ons soek eintlik na ...” 
Verder kom hy nie, want ’n deur aan hulle regterkant swaai

skielik oop en twee reuse mierleeus kom te voorskyn, met tus-
sen hulle die slap liggaam van ’n kakkerlak. Agter hulle staan ’n
kriek wat sy een oog toehou.

“Uit!” roep een van die mierleeus, “gaan baklei op ’n ander
plek! Ons het nie jou soort hier nodig nie!” Met dié smyt hulle
die kakkerlak in die gang af. Toe hy in ’n pap bondel tot stilstand
rol, begin hy onmiddellik rukkerig snork. 

“Jammer Kriek,” sê die een mierleeu, “hy’t g’n reg gehad
om jou vrou te molesteer en om jou by te kom nie. ’n Paar by-
kelnerinne het ook al gekla dat hy sy pote nie van hulle kan
afhou nie. Hier het juis netnou so ’n mooietjie begin, maar sy lyk
baie ontuis. Dink ’n bietjie baie van haarself. Kom ek gaan stel
jou voor.”

“Verskoon my, Mierleeu ...” maar voor Caesar verder kan
praat, klap die swaaideure oop en toe. Van binne klink ’n
gedruis van geluide op. 

“Generaal, het jy ook gehoor hy praat van ’n núwe by-kel-
nerin? Kan dit Ava wees?”

Die kewer tussen hulle gaan skielik aan die bewe. “My
vrou!” uiter hy met ’n hees kreet. “Weggeloop met ’n kak-
kerlak! Die vernedering! Was dit maar met ’n sprinkaan! My
aansien in die gemeenskap is daarmee heen! Wat sal die familie
sê!” Hy ruk los en storm deur die swaaideure na binne. Caesar
en Victor kyk vraend na mekaar, knik en volg hom. 

Binne begroet ’n heuglike toneel hulle oë. Elke denkbare
soort insek is te sien. Tradisionele vyande verkeer gesellig saam
en ou vriende gesels oor die goeie ou dae. Vaardige kelnerinne
dra bestellings rond en verdra goedige knypies. Regs op ’n dans-
baan wieg verliefde paartjies met ineengestrengelde antennas
op die maat van ’n kriekkwartet en ’n sonbesie-duo. 

“Wéér musiek, Victor. Dit hou die spoor warm, die hoop
lewend. Wakker wees vir énige leidraad – iéts wat jy hoor, iéts
wat jy sien, hoe gering ook al.”

Hulle beur hulle weg oop tot voor by die toonbank langs
die kewer, net betyds om hom nóg ’n bestelling van vier dub-
bels te hoor plaas. Hy loer skuins onder deur ’n antenna na
Caesar. “Ek sjê ... ek sjê ... my vr... (hik) vroutjie. Sjy’s weg. Eksj
lus en versjuip myself (hik).”

“Sal nie help nie,” sê Caesar. “Ek is self soekend.”
Die kroegman staan nader en vee die toonbank met ’n paar

wolluise droog. “Ek’s Confucius Kroegvlieg.”
“Aangename kennis. Ek is Caesar en dis Victor.” 
“Caesar, nè? Kon nie help om te hoor van jou verlies nie.

En jy soek haar? Met wie’t sy weggeloop?” Confucius droog die
wolluise uit en gooi hulle in ’n vullishouer. “Jy moet onthou dat
die vroulike geslag ’n slim, lelike man hoogstens interessant
vind, maar ’n aantreklike gek onweerstaanbaar.”

“Nee-nee, jy verstaan verkeerd. Sy’t nie weggeloop nie.
Sy’s ontvoer.”

“Deur ’n kakkerlak? Hulle is bekend daarvoor dat ...” 
“Nee. Deur ’n rooiwesp met die naam Chè. Ken jy hom?”
’n Fles glip uit Confucius se hand. Toe hy buk om dit op te

tel, fluister hy iets aan ’n grys figuur wat onder die toonbank
skuil. Pienk ogies flikker belangstellend. Blitsig verdwyn die grys
figuur deur ’n gat in die vloer.

Die kewer sluk die laaste dubbel weg. Dit lyk of hy skielik
nuwe krag het. “Jy’s gelukkig! Myne het weggeloop! Met ’n
kakkerlak! Nóg vier dubbels. Turbo hierdie keer.” Hy skud sy
kop in ongeloof en sy antennas swaai slap heen en weer. 

Confucius kom orent. “Laat ek dít vir jou sê: ’n vrou is
tweekeer in haar lewe dierbaar. Wanneer sy in jou huis inkom
en wanneer sy dit die dag verlaat. Iets vir julle?” vra hy aan Cae-
sar en Victor.

“Nee dankie. Ons is haastig. Ek vra weer – weet jy iets van
Chè? Waar ons hom kan kry?”

Confucius vat weer ’n paar wolluise uit ’n bak, gryp na een
wat probeer wegkom en begin die toonbank hewig poets.
“Moeilik om te sê. Hy’s dan hier en dan daar. Gehoor hy’s tans
besig met ’n oorlog. Maar waar hy en Ava is ...”

Victor gryp Confucius aan die keel. “Wat weet jy van Ava?
Hoe ken jy haar naam? Praat!”

Confucius vergrys. Victor verslap sy greep. Caesar leun
vorentoe. Die kewer slaan sy laaste Turbo weg en sy antennas
spring regop. 

“WHAAAHOEEE!” bars hy uit en hamer met sy vuiste op
sy bors. “Nou gaan ek haar soek! En die kakkerlak se dae is
getel!”

Confucius skep asem. “Onthou net ... as jy haar kry, moet
haar nie slaan nie. Sê net vir haar dat sy heelwat ouer geword
het. Dis die ewige straf.”

“Los die slimpraatjies! Wat weet jy van Ava?” Victor sleep
hom halfpad oor die toonbank aan sy borshare. 

“Nie veel nie. ’n Kroegvlieg hoor mos maar dinge en nie
alles is altyd waar nie.” Hy sluk. Wil praat. Sluk weer.

“Praat, kroegvlieg! Sê wat jy weet of jy’s kunsmis!”
“As julle die waarheid wil hoor, gaan luister langsaan.”
Victor pluk hom weer nader. “Wat’s langsaan?”
“Die Kerk. Daar hoor jy nét die waarheid. Pastorius Kriek

spesialiseer in die waarheid.”
“En verder af met die gang? Waarheen lei die gang?”
Confucius verbrysel ’n wolluis in sy greep. “Wat ook al

langsaan gebeur, wát julle ook al hoor, moet net nie verder
gaan nie. Die Kerk is die laaste omdraaiplek. Dis die laaste plek
om tot besinning te kom, want as jy verder gaan, is jy vir áltyd
verlore! Niemand het nog ooit teruggekeer om die volle waar-
heid te vertel nie, maar daar’s soveel gerugte, soveel aaklige
gerugte ...” 

Confucius Kroegvlieg sukkel om asem te kry en hy skink vir
hom ’n driedubbele Turbo. Victor los hom dat hy kan sluk. 

“Kom, Victor, laat ons gaan hoor wat die waarheid is. Dis
miskien die laaste afspraak wat ons het om na te kom.”

“Net nog een vertroostende gedagte,” praat Confucius
wat heelwat sterker lyk. “Jy sal haar kry, want as ’n vrou haar
hart aan jou gegee het, raak jy nooit ontslae van die res van haar
nie. Maar gaan soek die waarheid langsaan.” Hy skink nog ’n
Turbo. “’n Héél laaste gedagte – ’n wyse man, ene Koos Doep,
het baie lank gelede gesê ons almal is maar net larwes van die
wind, soekers wat nooit vind. Maar wie’s ék om te sê. Ek is
maar net ’n kroegvlieg.”

Die swaaideure klap tot siens aan Caesar en Victor toe
hulle uitstap. 

“Sal ons so maak?” vra Caesar.
“Vir die sóveelste keer het ons nie ’n keuse nie. Elkeen lê

’n spoor wat gevolg móét word. Stap ons by een verby, trap
ons een mis, is dit dalk júis die regte een en is alles verlore.”

Feitlik dirék langs die swaaideure is die imposante ingang

van die ORDE VAN DIE KEERWEERDERS

 SEGMENT 30

Daar’s nie baie insekte in die kerk nie. Hulle is yl verspreid,
waarvan die meeste agter sit, hang of lê. ’n Doodse stilte heers,
behalwe vir ’n sonbesie wat ’n treurmare sing.

“Welkom, welkom!” eggo ’n stem êrens vandaan. “Die
kollektedop is direk langs julle. Stort julle gawes.” 

Caesar en Victor soek na die oorsprong van die stem, maar
kan dit nie opspoor nie. 

“Dankie. Is ons in ...?”
“Aaaa! Julle is. Wat kom maak julle hier?” 
Victor stamp aan Caesar en beduie met sy kop na die ver-

ste regterkantste hoek. “Die prediker? ”
“Ons soek ...”
“Aaaa! Julle is soekers! Wie is nié soekers nie! Waarna soek

júlle?” 
Die hoek waar die prediker is, is baie swak verlig. Slegs

twee vuurvlieë skyn weerskante van ’n dowwe gestalte. ’n Skie-
like beweging laat die lig vir ’n oomblik op ’n grys lyf skyn. 

“Confucius het gesê ons sal die antwoorde op al ons vrae
hier kry. Hy’t gesê dis ál plek waar ons die waarheid sal hoor.”

“Aaaa! Soekers na die waarheid! Maar wátter waarheid?” 
“Die waarheid oor die regte gang na ...” 
“Aaaa! Dan is julle op die regte plek! Ek sal vir julle die weg

wys! Ek sal vir julle die waarheid bring!”
Iets pienks weerkaats in die dowwe lig. 
Skielik verstyf Caesar. Net links van hulle lê ’n kriek. Hy’s

in drie stukke gebreek en sommige van sy pootjies toon nog
effens lewe. Langs hom lê ’n mantel, ’n verskeurde boek en iets
wat na ’n mus lyk. Victor sien dit ook. 

“As dit ... as dit Pastorius Kriek is, wie’s die prediker in die
hoek?” fluister hy met ’n bekommerde klank in sy stem.

“Aaaa! Die waarheid is nie maklik om vas te vat nie, want
daar is die gewone waarheid en dan is daar die Ewige Waar-
heid. Watter een soek júlle?”

“Die waarheid oor die regte gang na ons eindbestemming.”
Caesar praat, maar dis of sy kop in sirkels vlieg. Sy logiese

denke stuit teen doodloopstrate, sukkel teen steiltes uit en
spiraal in doolhowe af. Hy ervaar ’n ongekende lamheid in sy
brein wat deursyfer na sy ledemate. 

“Aaaa! Iemand wat na sy eindbestemming sóék is skaars.
En dis ’n lang pad om af te lê, want ’n eindbestemming lê nie
altyd sommer net om die draai nie! En daar’s afdraaipaaie,
doodloopstrate, steiltes en doolhowe. Sekerlik het julle al vele
ontberings gehad, maar tog hou julle áán soek! Dis dus duidelik
dat julle nie van die gewone soekers is wat na die gewone waar-
heid oor plekke en gange soek nie. En dit maak julle ánders.
Julle word deur iets gedryf en dit kan net die soeke na die
Ewige Waarheid wees! Laat ek vandag dié woord predik – vir
almal is daar ’n eindbestemming, maar daar’s géén dryfveer so
sterk as die soeke na die Ewige Waarheid nie!” 

’n Paar droë snikke trek hulle aandag. By die uitmekaar
kriek is ’n ander kriek besig om sy stukke bymekaar te stoot.
“My dierbare man. Jy’t jou lewe aan die Kerk gewy, maar hoe
tragies – toe jy dit wou verdedig, het dit jou lewe geëis. Hoe
moes jy geweet het wie beweeg almal onder dekmantels in die
Kerk, wie stel strikke en wie verkondig die dwaalweg?” 

Caesar voel ’n duiseligheid oor hom toesak. Hy steier en
moet aan Victor vashou. Hy tel sy kop op en roep in ’n klaag-
stem uit: “Nee! Nie nog misleidings nie! Nie nóg dwaalweë nie!
Wie se woord moet ek glo en wie s’n moet ek verwerp? Wie
praat die waarheid en wie die leuen? Moet ek die soektog laat
vaar? Ek kan nie méér nie!” Hy leun swaar teen Victor. 

Victor beur hom orent. “Nee, nie nóú nie. Nie nóú nie! Dis
juis nóú die tyd om sterk te wees, Generaal.”

Caesar skud sy kop. “Jy’s reg, Victor, jy’s reg. Ek moet aan-
vaar ons word in die een strik ná die ander gevang en net
rasionele denke sal ons hier uitkry.” 

Die kriekvrou probeer haar man se kop weer maak pas.
“Wie praat so ligweg van die waarheid? My man se laaste bood-
skap was juis oor die waarheid, dat daar nie net één waarheid is
nie, maar ontelbares. Want vir élkeen val die waarheid anders.
Wat vir die een regs is, is vir die ander links. As jy in ’n dekskild
kyk, is jou éie regterkant jou linkerkant!” 

Victor rig hom tot die prediker. “Wat help dit om met ons
oor die waarheid te praat as jóú waarheid en óns waarheid oor
dieselfde ding nie dieselfde waarheid is nie? Die waarheid oor
iets behoort ’n reguit pad te wees, maar jóú waarheids-
verkondiging loop in kronkels soos hierdie doolhof waarin ons
ons bevind. Jy spreek ’n wartaal, jy praat in sirkels; dit bring nie
helderheid en uitkoms nie, maar onsekerheid en duisternis!” 

“Aaaa.” Die prediker se stem word dik en swaar. “Slim!
Daar’s vele waarhede soos wat daar vele dwaalweë is, maar net
één régte weg na die Ewige Waarheid. Na vele afdraaipaadjies
en versoekings langs die pad, is daar maar net één wáre eind-
bestemming waar die Ewige Waarheid aan julle openbaar sal
word! En dié een wat die finale woord sal spreek en waar julle
soektog tot ’n einde sal kom, wag vir julle. Ek is maar net die
tussenganger, die boodskapper.”

Die prediker tree gedeeltelik sigbaar uit die skaduwees te
voorskyn, net toe die kriekvrou Caesar se uitsig versper en in sy
oor fluister: “Waak teen ’n vals boodskapper wat julle verder
wil stuur as waar die waarheid wérklik is! Dis dikwels by jou.
Die lang pad daarheen kan misleidend wees. Maar aan die
anderkant: daar’s Ava ...”

Caesar ruk. “Wat weet jy van Ava?” Maar die kriekvrou het
reeds weggedraai.

Die prediker tree terug in die skaduwees, terwyl sy stem
nou dun en ver eggo: “Wee die een wat die verkeerde keuse
124



maak! Wee die een wat in die strik trap! Wee die een wat nie
hiér die keerweer maak nie! Maar vir júlle is daar geen omdraai
meer nie! Julle het dié pad ingeslaan en julle sal hom end-uit
moet loop. Dis asof julle uitverkies is, veral jy, Caesar, geroepe
is om ’n afspraak met jou eindbestemming na te kom. Ek pro-
feteer in die hier en die nou dat jy getoets gaan word of jy dínk
wat jy is, jou sal verhoed om oor die afgrond in die put van ver-
doemenis te stort. Wee dus die strik!”

“Watter strik?” roep Caesar uit. “Waarom sal daar ’n strik
wees vir soekers na die waarheid?”

“Aaaa! Aaaa! Julle vra waarom ’n strik? Want niks is een-
voudig nie, veral nie die soeke na die waarheid nie. Veral nie na
die Groot Waarheid, die Ewige Waarheid nie. Caesar en Victor,
die strik is nie vír julle gestel nie! Aaaaaa! Sien julle nie dat die
strik juis in jullesélf is nie? Duisende jare gelede reeds is dit daar
gestel, setel dit in julle Insektelike onvolkomenheid, wil julle
altyd méér weet en iets ánders wees. Ewig is daar die begeerte
om julsélf te laat geld. En tree vir tree trap julle in die strik. Julle
kyk nou in ’n dekskild soos in ’n raaisel, maar julle sal die waar-
heid nog van aangesig tot aangesig ontmoet! Binnekort! Aaaa!”

“Maar waar sal ons dan die antwoord op die raaisel vind?
Confucius het gesê die waarheid is hiér!” roep Caesar. “Open-
baar dit aan my of ek sal dit uit jou wurg!”

“Aaaa! Aggressie! Wéér in ’n strik getrap! Waar’s die
rasionele denke nou? Die wáárheid is maklik, ja, maar nie die
ántwoord nie! Dié moet julle self vind.” Een vuurvlieg blaas sy
laaste asem uit en in die opflikkering flits skerp tandjies wat in ’n
honende grynslag ontbloot word. 

Die kriekvrou begin weer kerm. “Ek hoor ’n stem wat van
die Waarheid predik. Dis ’n onbekende stem met ook die klank
van die leuen daarin! Dis die stem van ’n vals boodskapper wat
vals spore lê na ’n eindbestemming wat niks goeds inhou nie.
Dit bring geen hoop nie, maar vertwyfeling. Dit bring geen uit-

koms nie, maar verdoemenis! Dié wat hoor, moenie luister
nie!”

“Prediker ... Prediker, kan ek en jy nie onderhandel nie!
Wat is daar wat jy wil hê in ruil vir die waarheid oor waar my
Ava is? Vir die Kerk – vir jouself?”

“Onderhandel? Oor die Waarheid onderhandel? Oor die
Waarheid kan nooit onderhandel word nie! Aaaa! Aaaa! Waar-
toe desperaatheid selfs ’n heuningby nie sal dryf nie! Maar ek
kan, ek kan met jou oor die waarheid onderhandel. Maak net ’n
bydrae in die kollektedop.” 

Die tweede vuurvlieg doof uit. 
“As julle by die deur uitgaan, weet julle waar julle vandaan

kom en dat die antwoord nie op die pad terug lê nie. Julle heu-
ningbye het dus nie ’n keuse nie, daar is dus nie vir júlle ’n keer-
weer nie! As soekers wat wil vind, is daar vir júlle net een pad.
Vorentoe! Aaaaaaaa!” 

“Ava ...?!” roep Caesar desperaat in die rigting van die
swart hoek.

“Ava! Sál dié wat soek vind?” verdwyn ’n dun koggelkreet
êrens in donker doolhowe. Eggo’s rol terug en eb weg in Cae-
sar se brein.

Die kriekvrou plaas ’n paar blaaie van die geskeurde boek
op haar gerestoureerde man se bors en gaan lê langs hom. Sy
haal diep asem en fluister tevrede: “Jy het nie nodig gehad om
ver na die waarheid te gaan soek nie. Dit was nie nodig om die
waarheid op ’n plek of in íets te gaan soek nie. Want die waar-
heid lê nie in iets nie, maar in jou. In jouself.” 

SEGMENT 31

Buite die kerk voel beide Caesar en Victor ’n beklemming oor
hulle toesak. Die pad vorentoe voel langer as die pad wat reeds
afgelê is. Die avonture wat al beleef is, vervaag in die misterie
wat die onbekende inhou. 

Hoe laer hulle in die gang afdaal, hoe warmer en
bedompiger word dit. Kragtige gloeiwurms skiet vlamtonge
rooi skynsels teen die dak en wande vas. 

Dan kom hulle skielik tot stilstand. In ultraviolet skitter
deur rooi flikkerings op die deur:

LA STYX

Rillings trek deur Caesar by die aanskoue van die naam. Die
twee heuningbye kyk na mekaar. Onuitgesproke vrae maal
deur elkeen se brein. ’n Dreuning van skel geluide, afgewissel
met dowwe gille, word al hoe duideliker hoorbaar.

Is dit die gille van insekte wat gemartel word?
Is dit die krete van insekte waarop wespelarwes voed?
Is dit die klaagroep van verdwaalde insekte wat verlore,

tevergeefs, na uitkoms soek? Vasgevang in ’n oord ver onder
die oppervlak waar hulle vandaan kom en onmagtig is om na
terug te keer? 

Watter wêreld wat hy en Victor nie ken nie, maar wat vrees
inboesem, lê agter hierdie toe deur?

Hy kyk weer na die naam op die deur. 

LA STYX

Sy geheue gryp-gryp terug na iets wat hy gelees het van ’n
mistieke godedom en ’n Helland, maar kan dit nie vasvat nie.

Hy staar asof gehipnotiseerd na die deurhandvatsel en hui-
wer. Sy brein waarsku hom om nie hierdie deur oop te maak
nie, dat daar nie net gruwels, doodsgevare nie, maar ook ver-
borgenhede daaragter lê wat vir altyd verdoesel moet bly.

Die woorde van Nostra Mantis oor dood en lyding skiet
hom te binne. En Mata ís reeds dood. 

Maar as Ava daarbinne is ... Hy móét voortgaan. Hy móét
in. Hy het nie meer ’n keuse nie, nou nog minder as van te vore.
Hy haal swaar asem en vrae maal deur sy kop. 

Van watter Ewige Waarheid het die prediker gepraat? Van
watter finale antwoord?

Waarom het hy Wespeland ingeval: was dit om Byland, die
Beskawing en die Orde te red?

Het hy die veldtog net ter wille van Ava begin en aanhou
soek na haar?

Of het iets anders hom gedryf? Iets in hom wat weier om
’n neerlaag te aanvaar en bereid is om tot die dood te veg vir
wat reg is, vir wat syne is?

Word hy finaal gekonfronteer met sy eie egosentrisiteit as
onoorwinlike vegter en geniale strateeg? 

Was dit om die volkomenheid van ’n Goue Vleuel uit te
leef?

“Kom, Generaal, die tyd raak min! Laat ons nie langer hui-
wer nie.” Victor stoot die deur oop en stap binne.

Die volgende oomblik word hulle meegesleur deur ’n
waansinnige massa insekte van elke denkbare soort. 

“Wie’s volgende?!”
“Ons soek ’n prooi!”
“Ons wil aksie hê!”
“Gladiator is honger!”
Die massa piep, kras en kners agter faksieleiers aan. Dit

smelt saam tot ’n kakofonie van klank wat vasslaan teen die pla-
fon en mure, waarvandaan dit terugrol in ’n meesleurende golf. 

’n Kakkerlak spring op ’n hoop vullis en pomp sy twee
voorpote in die lug, terwyl hy ritmies wieg op die maat van 

Bring die hamer
Bring die sekel!
Slyp die angel
een, twee, drie! 
Ons is, ons is, weet julle wie? 

Insekte! dreun dit deur die saal. 
Insekte! Insekte! Insekte!

Die massa stamp, skommel en steier in ’n maalkolk van refrein
en beweging. ’n Bende krieke kom orent, haak by mekaar in,
trap hoog en wieg heen en weer. Heen en weer. Een breek los,
waggel op sy agterpote, slaan agteroor op sy rug en bly
skoppend lê. Een kriek buk vooroor en breek ’n been af. Dan
nog een en nog een, tot net die ontbeende romp oorbly. Leë oë
staar nikssiende na die plafon.

Eensklaps staan daar ’n kring om twee hottentotsgotte wat
begin paar. Toeskouers piep, knars, kners en fluit ter aan-
moediging. ’n Kakkerlak skep bondels nimfdoppies uit ’n houer
en strooi dit oor die twee. Die mannetjie knik erkentlik na
weerskante, maar skielik buig die wyfie haar nek na agter en
hap sy kop af. Terwyl sy smaaklik daaraan sit en kou, gaan hy
meer begeesterd as ooit voort met die voortplanting van sy
spesie. 

Op die hoogtepunt van sy verbale ekstase pluk die voor-
sanger-kakkerlak op die vullishoop sy eie kop van sy lyf en gooi
dit in die lug. Dit trek tot agter in ’n hoek van die saal, waar die
sprinkane se jongelinge dit begin rondskop. Koploos strompel
hy van die vullishoop af en word spoedig platgetrap. 

Caesar en Victor word heen en weer geslinger tussen die
vuil lywe van stokou kewers en onwelriekende termiete. Hulle
bots teen sakkerige oud-koninginne en verlepte nagmotte wat
tevergeefs flikkerende verleidingsboodskappe die lug instuur.

Vlieë en brommers koek saam om die vars, platgetrapte lykie
van ’n motpapie. 

Skielik word Caesar en Victor tot stilstand gepluk in ’n
ystergreep. ’n Reuse skaduwee verdonker die ligglans van talle
gloeiwurms. Verbysterd kyk hulle op. ’n Grys kolos troon oor
hulle en die bloed in hulle are verys. Lang uitsteeksels is weers-
kante van ’n skerp snoet sigbaar en twee kloue lig hulle altwee
van die grond af. Asemloos kyk hulle oor die harige snoet tot in
twee pienk ogies wat wreed flikker. 

“NEE!!” gil die twee heuningbye gelyktydig. 
Die gevreesde pesdraer van duisende jare gelede! 
Besoedelende, vernietigende pessaaier – doodgewaan,

maar opgestaan!
“Is jy ... is jy ...” Caesar kan die gevreesde woord nie oor sy

lippe kry nie. 
“Ja, ek is Rot. Hubris Rot. Ewig aanwesig waar jy my nie

verwag nie en nie wil hê nie. Ook in jou Nuwe Skepping, Heu-
ningby. Oral. Altyd. Soos jou skaduwee met jou, is ek ook in jou
bloed. Ek trap in jou spoor. Ken jy my nou?” Sy dun bolip trek
skeef in ’n grimmige grinnik. “Welkom in my, hoe sal ek sê?
Onderwêreld.” Die grynslag sper wyer om verrotte tande en lê
blou tandvleis bloot. Taai stringe saliva kwyl uit een bekhoek. 

“Julle kom asof julle gestuur is. Dís waarvoor ons al lankal
wag! Dís waarvoor almal hier is! Aand na aand en dag vir dag!
Twee van die mees uitgelese heuningbye uit die adelstand van
die Nuwe Skepping. Deur die noodlot in ons hande gespeel in
die vorm van ’n vrou!” Hubris Rot hyg-lag. “Hoe ironies: Ava –
die Ewige Vrou – as lokaas vir die ewig-betowerde manlike spe-
sie! En nou het ons julle, Caesar en Victor van die meer-
derwaardige Goue Vleuels wat al millenniums lank oor die laer
ordes heers. Ek het vir julle gewag en julle het die afspraak
nagekom. Kyk watter ontvangs het ek gereël.” Hy giggel skel,
vlak uit sy keel.

Stadig draai hy om. Caesar en Victor kyk neer op ’n put van
traliewerk, ’n afgrond wat gapend op hulle aankoms wag en
hulle aandag hipnoties vasvang, in die leegte insuig. 

Die een opening in die traliewerk wat in ’n gang uitloop, is
bedek met ’n geweefde behangsel. Weerskante van die opening
staan twee stinkbesiewagte.

Agter die gordyn is daar skielik hewige beweging sigbaar.
Die stinkbesies begin stink. 

Hubris draai weer na die see van hygende, malende insekte
wat voor hom saamdrom. “Die grootste oomblik in ons almal
se lewe! Toe ek van hulle koms verneem, het ek geweet hulle
spreek die oordeel van Hubris Rot oor hulleself uit! Nog meer:
toe ek die rede hoor, het ek gewéét hulle is gedoem! Ba! Soe-
kers! ’n Geliefde kom red! En teen watter prys! Kan die ontel-
bare dooies daarbo één heuningby se lewe regverdig? Die oor-
log wat daarbuite woed, is dit om die sogenaamde Nuwe
Skepping te red? Of om ’n geliefde te red? Of om eie, arrogante
eer? Ek het geweet die passie sal oor die rede seëvier, want is
hulle nie ook maar net skepsels wat uit dieselfde hand as julle
geval het nie? Uiteindelik dien die Goue Vleuels, die
sogenaamde Meerderes, dieselfde lot as ons, die armsaliges! En
nou moet hulle sterf, slagoffers van hulle eie onvolkomenheid.”

Die massa piep, knars en kners van genoegdoening. 
“Insekte! Die onderdrukkers van duisende jare is in ons

hande! 
Saam neem ons wraak omdat ons leef soos ons leef, omdat

ons het wat ons het, omdat ons is wat ons is! 
Ons neem wraak omdat hulle is wat hulle is en het wat

hulle het!
Ons neem wraak omdat hulle uitgestyg het en ons agterge-

bly het! 
Ons neem wraak omdat hulle skeppers is en ons nie!”

Hubris Rot se stem klim piepend die hoogtes in.

“Mag niemand hierdie oomblik ooit vergeet nie! Dis die
oomblik van bevryding! Wil julle heuningbybloed sien loop ...
Caesar en Victor se bloed!?” 

Hy hou die twee heuningbye hoog in die lug. “Ja!” piep,
knars en kners die skare.

“Bloed! Bloed! Bloed! Caesar en Victor!
Wraak! Wraak! Wraak! Caesar en Victor!”
Hubris Rot swaai weer om.

 
Die volgende oomblik skeur die gordyn en ’n massiewe skepsel
storm te voorskyn. Die twee stinkbesies verstar en begin
geweldig stink. “Heuningbye, ek stel aan julle voor ... Gladiator
Titanus Rhinocerus!” Die skepsel snork verwoed. Deur
geveglus gekondisioneer, haak sy enorme horing ’n gat in die
traliewerk.

Die skare raak berserk. ’n Bejaarde wolluis pluk bosse wol
uit sy lyf. ’n Kewer skeur sy naaste se dekskild af en slaan hom
daarmee oor sy kop. ’n Motruspe mis een fase in sy metamor-
foseproses. Deur moordlus gedryf, deurboor ’n vlooi haar
lewensmaat wat langs haar staan met haar snawel. Hy sterf met
’n verdwaasde kyk in sy oë. ’n Weeluismannetjie gee ’n begeer-
like kyk na ’n kriekwyfie langs hom, dien haar ’n diep wond toe
en voor sy kan keer, deponeer hy sy saadselle daarin. 

Hubris Rot draai weer terug na die skare en hou die twee
heuningbye hoog in die lug. “Wat moet ek met hulle doen?”
spoeg hy die woorde uit wat in ’n sproei oor die massa uitsak.
Gretig lek hulle dit van mekaar se lywe. 

“Gladiator! Gladiator! Gladiator!”
“Wraak! Wraak! Laat hulle boet!” 
“ Kos vir Gladiator!”
“ Voer hulle vir Gladiator!”
“Die bloed moet spat!” 
Gladiator stap op en af, kap sy horing teen ’n hoekpaal en

blaas stofwolke uit die vloer. Hubris Rot beweeg tot teenaan

die rand van die tralieput en hou die twee heuningbye oor die
tralies. Gladiator kap na Caesar, maar dis mis. Kap na Victor,
maar dis mis.

“Gooi hulle in! Gooi hulle in!” piep, knars en kners die
skare. 

“Vaarwel, Heuningbye. Ek het verneem dat julle soekers
na die Ewige Waarheid is, graag die finale antwoord op al julle
vrae wil hê. Hier’s dit nou! Ek hoop nie julle is teleurgesteld nie,
want alles eindig maar net hier in die niks. Só jammer dat alles
futiel was – julle lewe, julle soeke, julle ontberings. En dit vir
NIKS! Verdien die lot wat julle toekom. Daar’s níks en niémand
wat julle nou meer kan red nie. Julle is in die mag van Hubris
Rot en ek laat val julle die verdoemenis in! Titanus, ’n milde
offer aan jou.” Sy bolip bewe smalend. Hy snuif minagtend. 

 In daardie vlietende oomblik besef Caesar sy nietigheid as
insek. Nog altyd was hy aangewese op sy eie krag, sy eie ver-
moëns, sy eie intellek. Sy adellike afkoms as ’n Goue Vleuel was
’n skans teen alles. In die greep van Hubris Rot is hy egter
magteloos en gryp sy verstand na iets ánders. Instinktief reik hy
uit na die hand van sy maker, Colossus Sapiens, wat hy oor hom
uitgestrek sien en gryp dit vas.

Alles kan nie net so in níks eindig nie!
“Colossus Sapiens!” roep hy uit. “Moenie my nou alleen los

nie! Jy’t my gebring tot hier, vat my nou verder!”
Nog één maal draai Hubris Rot na die skreeuende skare

wat al hoe harder na die bloed van die twee heuningbye roep.
Nog één maal hou hy hulle hoog in die lug bokant die put en
swaai hulle heen en weer. Dan laat los hy sy twee gevangenes
met ’n grynslag op sy gevreet, terwyl Gladiator rasend in die
rondte maal.

Verlam van die greep stort die twee heuningbye na
benede. 

’n Onverklaarbare kalmte daal oor Caesar toe hy die
bodem tref. “Moenie vrees nie, Victor. Ons is nie meer alleen

nie. Lê net stil. Lê doodstil. Solank ons stil lê, kan hy ons nie sien
nie.”

Gladiator Titanus Rhinocerus draai al in die rondte, al in die
rondte, maar sien niks. Uit gefrustreerde woede swaai hy sy
kop en ruk nog ’n gat in die tralies. Drie krieke, vier sprinkane
en ses vlieë wat aan die tralies hang, sterf op slag. ’n Jongeling-
vlooi raak besete van opwinding en hy spring oor die boonste
reling van die traliewerk tot op Gladiator se rug. Hy bly twee
stormlope en vier bokspronge bo, maar verloor sy greep op die
gladde pantser, gly af en word met een geweldige hap verslind.
Gladiator skud sy massiewe kop en strepe vlooisap spat oor die
omstanders. Die reuk en smaak van die dood dryf hulle tot
raserny en hulle beur vorentoe, al digter teen die traliewerk
wat gevaarlik kantel. 

Gladiator se lyf sidder en sy skilde kletter. Slierte speeksel
loop nou by sy bek uit en drup nat kolle. Waar is die prooi wat
hy weet daar is, maar nie kan sien nie!? As hulle net wil beweeg!
Een stinkbesie roer en word raakgesien. Gladiator storm op
hom af, maar ’n onuithoubare stank laat hom wegswenk. 

“Versigtig, Victor, versigtig. Moet net nie beweeg nie.”
Caesar haal baie stadig ’n angel uit die skede aan sy sy. Nog sta-
diger heg hy die angel met die plofkop.

Gladiator het nou sy kop laat sak en hy storm blindelings in
alle rigtings. Een keer bo-oor Victor, met ’n horing wat
rakelings verby sy kop skuur. Elke keer as hy die traliewerk tref,
wankel die struktuur meer en meer. Op een plek waar ’n
kakkerlak-trekarbeider brouwerk verrig het, gee dit mee en
begin inseklywe daardeur peul. 

“Victor, wees gereed. As ek die plofkop afvuur, moet ons
vlieg. En vinnig ook. Ek wag net my kans af.”

Gladiator staan blasend stil. Soekend. 
Dan sien hy die beweging van Caesar toe hy omdraai om te

vuur. Kop omlaag storm hy om die prooi te verbrysel, met ’n
horing wat wild gaffel. 

Maar die plofkopangel trek en tref sekuur. Die voorlyf van
Gladiator Titanus Rhinocerus word weggeblaas en wrakstukke
spat tot agter in die saal.

Hubris Rot word noodlottig deur die vlieënde horing in sy
kop getref. Die romp storm egter voort en verpletter alles in sy
pad. Traliewerk versplinter. Insekte wat nie platgevee word
nie, begin mekaar uit verwarring en vrees verskeur. Brommers
styg op en wag om aan te sit by ’n feesmaal. 

“Nou, Victor, nou!” Caesar en Victor skiet oor die slagting
onder hulle op die deur af wat onverklaarbaar oopgaan en agter
hulle weer dig sluit. Uitasem gaan sit hulle, maar net vir ’n paar
oomblikke.

“Terug met die gang, Victor. Tot by die vurk. Dis die laaste
moontlike pad na Ava!”

SEGMENT 32

Voortgedryf deur die klank en reuk van die dood in die chaos
agter hulle, snel hulle tot by die plek waar die gang in drie
vertak en swaai sonder verwyl in by die breë gang. Dis swak
verlig, want slegs enkele vuurvlieë brand omdat die
kakkerlakwerkspan op ’n sloerstaking is. Hulle is in dispuut met
die rooiwespe oor beter besoldiging. 

Opeens eindig die gang, weer voor ’n toe deur. Victor wil
onmiddellik ingaan, maar Caesar hou hom terug. “Die moont-
likhede van Nostra Mantis se profesie is uitgeput. Daar’s geen
ander keuse meer nie, geen ander pad om te volg nie. Wat dus
agter hierdie deur is, is die einde van die soektog.” 

Hy haal swaar asem. “Victor, wát ook al agter hierdie deur
is, wát ook al gaan gebeur ... weet dat ek jou altyd dankbaar sal
bly vir jou bystand en lojaliteit. Jy word bevorder tot generaal in
Hanniball Hommel se plek.” 

Generaal Victor span sy regtervlerk. 
Caesar stoot die deur stadig oop en stap binne. 
Die vloer is besaai met insekte van elke denkbare soort.

Na agter lê hulle tot teen die dak opgestapel. Kermgeluide van
lydendes vul die lug en daar is volop beweging van larwes wat
van dis tot dis proe. 

“Ava! Waar’s jy?” roep Caesar. Is hulle te laat om haar te
red van ’n wrede einde? Sy mág nie larwekos word nie!
Benoudheid wil-wil hom oorval, maar hy staal hom daarteen. 

“Caesar, hier’s ek!” roep haar stem skielik. “Wees ver-
sigtig!” Skuins na agter in die saal, vasgepen deur die poot van ’n
reus-agtige rooiwesp, lê Ava. Chè gluur hulle met boosaardige
rooi oë aan. Sy agterlyf met angel piets heen en weer, steek in
die lug en klap op die vloer. 

“Chè!” roep Caesar as hy die rooiwesp sien. “Uiteindelik!
Ek het geweet ons paaie sal weer kruis.”

“Ja, Heuningby. Ons loop mekaar weer raak. Dis die uur
van afrekening. Kom haal jou ... jou geliefde! Dis nou te sê as jy
By genoeg is daarvoor.”

Caesar aarsel. Hy sal hier met oorleg te werk moet gaan.
“Gedink jy’s te lafhartig, noudat dit By teen Wesp is. Sê

vaarwel aan jou geliefde! Voorwaar, sy sal ’n sappige happie
wees vir ons larwes. En daarna is júlle aan die beurt!” Sy hoon-
lag weergalm in die gange af terwyl hy sy angel lig om Ava die
doodsteek toe te dien. 

Victor wil dadelik aanval, maar Caesar hou hom terug. 
“Hier moet ons saamwerk. Dis ’n gevaarlike kalant hierdie.

Val jy van agter aan. Ek vat hom van voor. Onthou reël drie,
sub-paragraaf 2-A in die Handleiding oor Selfverdediging teen ’n
Rooiwesp.” 

Vreesloos gaan staan hy voor Chè, kyk hom vas in die oë
en reik versigtig na die gordel om sy middel. Dan pluk hy ’n
spuitkannetjie versuurde heuning uit ’n houer. Met één bewe-
ging druk hy die spuitklep en sprei ’n straal daarvan in elke oog,
wat onmiddellik wegsmelt. Die dodelike suur penetreer tot in
die skedel en begin die brein oplos. 

Terwyl Chè skreeuend van pyn na sy oë gryp, deurboor ’n
laserangel van Victor sy bolyf. Nóg een en nóg een vuur hy sy
wapens af, jaag hulle diep in die vyand in. Stuiptrekkend krul die
rooiwesp om die aanval van agter af te weer, maar sak dan ker-
mend ineen. Blitsvinnig trek Caesar vir Ava onder die ster-
wende Chè se poot uit.

Maar Chè weier om te sterf. Hy beur orent met sy laaste,
brute krag en gryp Caesar instinktief in ’n doodsgreep aan sy
keel. 

“Victor!” gil Ava. “Help!”
Victor, reeds op pad na die uitgang, swaai om en sien hoe

die lewe uit Caesar gepers word. Hy staan verbysterd. Wat
staan hom te doen? 

Fisies is hy nie opgewasse teen die baie groter rooiwesp
nie. Afsleep kan hy hom nie. Ook nie wegrol nie. Die poot oop-
beur ook nie.

Dan val sy oog op die plofkopangel aan Caesar se sy. Kan
hy dit waag? Op só ’n kort afstand kan dit noodlottig wees, nie
net vir Caesar nie, maar vir hom en Ava ook! Trouens, die hele
voorraadkamer kan ineenstort!

Maar daar’s geen ander keuse nie. Caesar skop al hoe
flouer. Met één sprong is hy by hom en pluk die gevaarlike
wapen uit sy skede, heg dit en lê aan vir die sekuurste skoot van
sy lewe. Sy spiere trek saam en hy vuur. 

Een honderd persent akkuraat tref dit die kol – net waar
die poot wat die wurggreep uitoefen aan die voorlyf geheg is,
tref die plofkop en blaas die gewrig aan flarde. Die poot se
greep verslap en Caesar rol hygend vry. ’n Paar oomblikke lank
lê hy en snak na sy asem. 

Chè se oorblywende vyf pote grawe in die lug, terwyl sy
doodskrete deur die doolhofgange skiet, tot ver buite die ves-
tingpoorte eggo en oor die slagveld weg-eb.

’n Paar larwes het vanweë die plofslag vanaf die kakkerlak
langsaan tot bo-op Chè gespat en begin onmiddellik in hom
inboor.

“Kom, terug na Ruimtekorf 2!” hyg Caesar. Die drie heu-
ningbye skiet met dolle vaart deur die gange, buite oor die
wriemelende massa vegtendes, tot in Ruimtekorf 2.

SEGMENT 33
Die Grondmag van Byland het deur die rooiwespvestings
gebreek en die stadsgebied bereik. Hulle storm alles plat.
Inwoners hardloop gillend rond. Vlooie stel rekord-afstande op
en vlieë vlieg teen mekaar vas. Krieke wat nog nooit
ondergronds was nie, grawe hulleself in. Papies en larwes
verstar in hulle ontwikkelingfases.

Die hommels beweeg nou vorentoe oor die Grondmag en
saai dood en verwoesting uit die lug. Elke angel tref sekuur.
Plofkopangels skiet gate in die massa en laat wooneenhede ver-
stof. In formasie dryf hulle die voortvlugtendes in die rigting van
die loopgrawe buite die stad waar die mierleeus vir hulle wag. 

Die deur van Ruimtekorf 2 klap toe en Caesar laat die
motore wolke stof opblaas. 

Dis drie uitgeputte, maar dankbare heuningbye wat op
Basiskamp 1 weer vaste grond onder hulle voete voel. “Ja,” sê
Caesar nadenkend, “hopelik het Wespeland en sy meelopers
nou hulle les geleer. Jy dobbel nie met die toekoms nie. Jy werk
daarvoor en as dit bedreig word, dan veg jy daarvoor.”

Hy staan nader aan Ava. “Soos alles wat vir jou kosbaar is.”
Sy antennas streel teen hare. Sy leun liefderik teen hom aan. 

“Wat van die Grond- en Lugmag, Generaal? Wanneer ver-
wag jy hulle terug?”

“Wat hoor ek?” roep Ava opgewonde. “’n Generaal!
Geluk!” 

Victor se oë dwaal na die noorde waar die gevegte steeds
voortwoed. Hy swyg ’n rukkie, praat dan afgemete. “Moeilik
om te sê, Generaal. Niks kan hulle nou meer keer of laat
omdraai nie. Rede kan slegs sóver gaan, dan neem instink oor.
Dit was nog áltyd so, selfs by die mees gevorderde spesies.”

Caesar knik sy kop begrypend. “Selfs Mens het dié lot nie
vrygespring nie.” 

 Sy oë dwaal na waar die beeld van Colossus Sapiens oor
die uitreikende insekte waak. 

Hy span sy regtervlerk. 

Die mens het uiteindelik daarin 

geslaag om nie net die aarde nie, 

maar ook homself te vernietig. 

Wetenskaplikes het dit betyds reg-

gekry om instink met intellek te ver-

vang by die taaiste oorlewendes, 

naamlik insekte. Generaal Caesar 

Heuningby se geliefde Ava word 

deur die rooiwespe ontvoer. Hy word op dwaalweë 

gelei en ervaar in sy soektog verraad, luiheid en ook 

korrupsie. Uiteindelik beland hy in die greep van Hubris 

